
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ВАРЕНЬКА ОЛЕСОВА

	Г. Амар, Ц. Шүгэр нарын орчуулга

	 

	I

	... Ипполит Сергеевич Полканов зах нутгийн нэгэн их сургуульд багшаар томилогдсоноосоо хойш хэд хоноод байтал тэртээ холын Волга дахь ой хөвчит мужид суудаг дүү хүүхнээсээ цахилгаан утас хүлээн авчээ. 

	Тэр цахилгаан утсанд: 

	«Манай хар хүн нас барлаа, даруйхан ирж надад тусална уу. Елизавета» гэж товчхон дурджээ. 

	Энэхүү түгшүүр зарласан дуудлага Ипполит Сергеевичийн бодож сэтгэж байгааг сүрхий хөндөж тун ч эвгүйгээр сандаргажээ. Тэрээр энэ зун хөдөө гарч, нэгэн найзындаа очоод их сургуульд заах хичээлээ олигтойхон шиг бэлтгэх гэж завдан байтал гэнэт Петербург, томилогдон очих газар хоёроосоо мянга гаруй мод газар суугаа эр нөхрөөсөө хагацсан нэгэн хүүхнийг тайтгаруулахаар очих хэрэгтэй болдог байна. Бас хүүхний бичиж байснаар бол тэр хүнтэйгээ тийм ч сайн байгаагүй бололтой. 

	Ипполит Сергеевич дүүгээ сүүлчийн удаа харснаас хойш дөрвөн жил болж буй бөгөөд энэ завсар захидлаар харилцсан нь цөөн, нэг үгээр хэлбэл нутаг ус хол, амьдралын аливаа сонирхол адилгүйгээс холбоо тасарсан хоёр хамаатны хооронд байдаг ерийн нэр төдий харилцаатай болсоор тун уджээ. Цахилгаан утас ирсэн явдал түүнд дүүгийнхээ хар хүнийг дурсан санахад хүргэв. Тэр хүн уух идэхдээ сайн, цагаан санаатай хүн билээ. Түүний нүүр нь дугараг бөгөөд хөх хөх судас нь ил харагдсан, онигор боловч сэргэлэн нүдтэй, зүүн нүдээрээ залирхаг ирмэчихдэг, бас аятайхнаар инээвхийлэн байж: 

	Rеgаrdez par ci regardez раr La...1 гэж францаар муухай гэгч аялдаг хүн асан. 

	Хүний муу нь урт насалдаг байхад энэ хөгжөөнтэй эр үхчих юм даа гэж бодохоос Ипполит Сергеевичид нэг л эвгүй болжээ. 

	Дүү нь бол энэ хүний муу талыг жигших жигшихгүйн хооронд үздэг, гэхдээ сэргэлэн хүүхэн гэсэндээ «үхрийн чихэнд ус ч хийсэн, тос ч хийсэн адилхан сэгсэрнэ» гэгчийг бодоод юм хэлдэггүй байжээ. Нөхөр нь нас барсан нь түүнийг тийм ч их гутраасан нь юу бол. 

	Гэвч дүүгийнхээ гуйсныг биелүүлэхгүй байх нь эвгүй байлаа. Дүүгийнхээ дэргэд очоод бусад газар байснаас дооргүйгээр ажиллаж болно... 

	Ийнхүү Ипполит Сергеевич явахаар шийдэж, хоёр долоо хоноод байхад зургаадугаар сарын дулаахан нэгэн орой хөлөг онгоцны буудлаас тосгон хүртэлх дөчин мод газрыг хазаар мориор туулж, бие ихэд алжаан дүүгийндээ ирчихсэн, тэдний цэцэрлэг рүү харсан гонхон дотор дүүгийнхээ өөдөөс харж суугаад амтат цай оочин байж билээ. 

	Гонхны дэргэд голт бор, хуайс мод баглайн сагсайн ургаж, нарны туяа өтгөн навчин дундуур нь нэвтлэн тусаж, нарийхан алтан тууз мэт чичиргэнэн үзэгдэнэ. Хөдөө нутгийн амттан дүүрэн ширээн дээр мод гишүү мөчрийн сүүдэр хээ хуар гарган тусаж, зөөлөн цагаан мод, голт борын цэцгийн үнэр наранд халсан газрын чийглэг үнэр хослон анхилна. 

	Цэцэрлэгийн дотор шувууд шулганалдан, заримдаа зөгий хэдгэнэ тэргүүтэн гонхонд орж ирээд ширээн дээгүүр шунгинан эргэлдэнэ. Тэгэхэд Елизавета Сергеевна амны алчуур авч тэрхүү зөгий хэдгэнэ тэргүүтнийг үргээн савчина. 

	Полканов, дүүгээ нөхрийнхөө нас барсанд тийм ч их гутраагүй байх гэж бодсон нь үнэн болохыг хэдийнээ ажиж амжсан бөгөөд өөдөөс харан ярьж буй дүү нь ямархан нэгэн юм нуугаад байгааг ч мэджээ. Полканов түүнийг бухимдаж цонхийж цайгаад их л ядарсан байх бол уу гэж бодсон юм. Гэвч одоо түүний наранд аятайхан борлосон дугараг царай нь тайван, итгэл төгс, цовоо сэргэлэн, тунгалаг нүд нь ухаалаг харцтай байхыг үзээд би андуурчээ хэмээн бодож, харин ярих үгийг нь чагнахдаа юу нуугаад байгааг нь мэдэхийг хичээн байлаа. 

	Елизавета Сергеевна дуугаа нэг бүдүүн, нэг нарийхан болгон байж тайвнаар: 

	Би ер нь бэлтгэлтэй байсан юм. Хоёр дахь удаагаа ухаан алдсанаасаа хойш бараг өдөр болгон зүрх дэлсээд байна, нойр хүрэхгүй байна... гээд байсан. Нас барахынхаа урьд өдөр Олесовынд зочилсон юм, тэднийд байхдаа их сандарч, хашхирч гуугласан гэнэ билээ. Манай энд Олесов гэж нэг газрын эзэн, огцорсон хурандаа, архичин, бүдүүлэг эр, өвчинд баригдсан хүн байдаг юм. Мартсанаас тэднийх нэг охинтой, ёстой нэг амьд эрдэнэ бий дээ гэж би чамд хэлэх байна!.. Чи түүнтэй танилцах болно гэж ярилаа. 

	— Үүнээс зайлсхийх аргагүй бол яая гэх вэ, гэж Ипполит Сергеевич дүү рүүгээ инээмсэглэн харж хэлэхэд: 

	— Аргагүй! Тэр манайхаар үргэлж ирдэг юм, одоо бүр ч олон ирэх биз гэж дүү нь бас инээмсэглэн хэллээ. 

	— Хар хүн эрж үү? Би тийм хүнд тохирохгүй. 

	Дүү нь ахынхаа хар сахал, өргөн цагаан духтай туранхай, дугараг царайг их л ажиглан ширтэв. 

	— Яагаад тохирохгүй байх бил ээ? Мэдээжийн хэрэг би энэ Олесовагийн тухайд бол дэмий ярьж байна. Чи түүнийг үзээд яагаад тэгсний учрыг нь ойлгоно. Чи ер нь гэрлэх талаар бодож байгаа биз дээ?.. 

	— Одоохондоо бодоогүй байна гэж ах нь шилэн аяганаас ширүүвтэр харцтай тунгалаг нүдээ салгаж товчхон хариулав. 

	— Тийм дээ. Эрэгтэй хүн гучин насандаа ийм алхам хийнэ гэдэг нэг бодлын эрт, нэг бодлын орой... юм даа гэж Елизавета Сергеевна бодлогошрон хэллээ. 

	Нөхрийнхөө нас барсан тухай ярихаа больсон нь Ипполитын сэтгэлд нийцсэн боловч ер яах гэж намайг ингэтлээ сандарч дуудав аа? гэж бодов. 

	— Хүн хорьтойдоо юм уу дөчтэйдөө гэрлэх хэрэгтэй. Тэгтэл өөрийгөө ч мэхлэхгүй, хүнийг ч мэхлэхгүй... хэрэв мэхэлбэл наанадаж өөрийнхөө сэтгэлийн шинэ сэргэгийг алдана, цаанадаж... дөч хүрсэн эрэгтэй хүнд ихэвчлэн байдаг гадаад төрхөө алдаж сална шүү дээ гэж хүүхэн бодлоготойхон ярив.

	Хүүхэн энэ үгийг надад хэлэхээсээ илүү өөртөө хэлж байна гэж Ипполит бодоод сандлынхаа түшлэгийг налан анхилам сайхан агаараар шуналтайяа амьсгалж суув. 

	— Манай хар хүн урьд өдөр нь Олессовынд очсон гэж би ярьсан байх аа, мэдээжийн хэрэг, тэднийд уугаа л биз. Тэгээд л... гээд Елизавета Сергеевна гуньхран толгой сэгсэрч, — Би одоо... ганцаараа хоцорчээ... Хэдийгээр сууснаасаа хойш гурван жил болоод дотроо бүрмөсөн ганцаардсанаа мэдсэн ч гэсэн... Гэтэл одоо ийм гайхмаар байдалд орчихлоо! Би хорин наймтай, би хүн шиг амьдарсангүй, ердөө л нөхөр хүүхэд хоёрынхоо... дэргэд байсан хэрэг, гэтэл хүүхдүүд маань өнгөрчихлөө. Би одоо яах вэ? Юу хийж, яаж амьдрах вэ? Энэ эзэмшлээ зарчхаад гадаадад явчихъя гэхлээр манай хадам ах “би өвлөх ёстой” гээд бөөн зарга боллоо. Би өөрийнхөө юмыг хууль зүйн иш үндэсгүйгээр алдах хүсэлгүй, түүний ах нь ингэх ёсгүй гэж үзэж байна. Чи энэ талаар юу гэж бодож байна? гэлээ. 

	— Чи намайг хуулийн хүн биш гэдгийг мэднэ хэмээн Ипполит Сергеевич мушилзан хэлээд, — Гэхдээ чи бүгдийг нь ярь л даа... тэгж байж болъё. Тэр ах гэдэг чинь чамд бичиг ирүүлсэн юм уу? гэв. 

	— Тийм ээ... их бүдүүлэг бичсэн гээч... Үрэлгэн, хөнгөн хуумгай, больж гүйцсэн хүн л дээ... манай хар хүн түүнтэйгээ тун адилхан ч нэг л дургүй байсан юм. 

	— Үзэж байж болъё! гэж Ипполит Сергеевич сэтгэл хангалуун байдлаар алгаа үрчин хэлэв. 

	Дүүдээ яагаад хэрэгтэй болсон учраа ойлгосон нь аятай сэтгэл төрүүлжээ. Ер нь Ипполит Сергеевич бүрхэг, тодорхойгүй юманд их дургүй билээ. Тэрээр юуны өмнө дотор сэтгэлээ тэнцүүртэй байлгахыг хичээж, тэр тэнцүүрийг нь ямар нэгэн бүрхэг бүдэг юм эвдэхэд хүрвэл дотор нь бухимдаад энэ ойлгомжгүй зүйлийг тодруулж, өөрийнхөө ойлгоцын хүрээнд оруулж байж салахаас нааш амар заяа үздэггүй байжээ. 

	Елизавета Сергеевна ахыгаа харалгүй аяархан: 

	— Ний нуугүй ярихад, энэ тэнэг зарга намайг айлгалаа шүү, Ипполит минь, би хэчнээн их ядрав аа, амрах юм сан гэж бодтол дахиад л болохоо байх нь тэр гэж ярив. 

	Хүүхэн хүндээр санаа алдаад, ахынхаа аягыг авч, хүний бодлыг эвгүй гижигдсэн үхээнц дуугаараа: 

	— Талийгаач шиг хүнтэй найман жил амьдарсан хүн амрахыг бодохоос өөр аргагүй. Миний оронд надаас доор бодлоготой эмэгтэй байсан бол ч аль эрт энэ хүнд гинжийг тас татах байсан, би л түүний хүндэд дарагдан дарагдан үүрч өнгөрлөө. Хүүхдүүд нас барсныг яана... ай, Ипполит минь, тэднээсээ хагацахдаа яаж шаналсныг минь чи мэддэг ч болоосой доо! гэж хэлэв. 

	Ипполит Сергеевич түүний царайг өрөвдөн ширтэх боловч гомдлыг нь дуулаад сэтгэл их зовсонгүй. Дүүгийн нь хэл яриа нэг л номын, гүн боддог хүнд баймааргүй агаад тунгалаг хоёр нүд нь ер тогтож өгөхгүй, ийш тийш эрвэгэнэн хөдлөх нь түүнд таалагдсангүй. Хүүхний заах зангах нь уян налархай, түүний гоолиг биеэс хүйтэн дотортойн шинж илэрнэ.

	Тэгтэл гонхны хашлага дээр ямархан нэгэн хөгжөөнтэй шувуухай ирж суугаад үсчин явснаа пүрхийтэл нисэн одов. Ах дүү хоёр тэр шувуухайг нүдээрээ үдээд хэдэн хором дуугүй сууцгаав. 

	— Танайхаар хүн ирдэг үү? Чи ном уншдаг уу? гэж ах нь тамхиа татах зуур асуугаад ийм сайхан намуухан үдэш энэ гонхон дотор түшлэгт сандалд сууж модны навч сэрчигнэхийг сонсон, шөнө болж дуу чимээ намдан од мичид түгэхийг хүлээж байвал юутай сайхан бол гэж бодлоо. 

	— Варенька ирдэг, бас Банарцева хааяа ирдэг... чи түүнийг санаж байна уу? Яагаа вэ, Людмила Васильевна... мөн л нөхөртэйгөө муухан байдаг юм... гэхдээ өөрийгөө гомдоохгүй байж чаддаг хүн. Манай нөхрийг байхад харчууд олон л ирдэг байсан, тэгэхдээ аятайхан хүн нэг ч алга! Үг сольчих хүн үнэндээ алга байсан, аж ахуй, ав гөрөө, явган хэрүүл, хов жив ярихаас цаашгүй... Харин нэг хүн бий... шүүхийн дэд ажилтан Бенковский гэдэг залуу, тун их боловсролтой. Чи Бенковскийхныг санаж байна уу? Байзнаарай! хүн ирж байх шиг байна. 

	— Хэн ирж байна гэж, тэр Бенковский чинь үү? хэмээн Ипполит Сергеевич асуув. 

	Түүний асуулт яагаад ч юм дүүгийнх нь инээд хүргэж, дүү нь инээсээр босоод нэг л өөр дуугаар: 

	— Варенька! гэж хэлэв. 

	— Аан!

	— Чамайг энэ хүүхний тухайд юу хэлэхийг чинь харж л байя... Эндээ толгой цохидог юм шүү. Гэтэл оюун ухаанаараа юутай өрөөсгөл гэж санана! Ер нь тэгээд, чи харна аа!

	— Харах хүсэл алга л даа гэж Ипполит Сергеевич суудал дээрээ суниан байж хэлэв. 

	— Би одоохон ирнэ гэж Елизавета Сергеевна хэлээд өрөөнөөс гарахад

	— Цаадах чинь чамгүйгээр ирнэ биз. Битгий гар л даа, би явъя! гэж сандарсхийн хэллээ. 

	— За би одоохон ирнэ ээ! гэж дүү нь нөгөө өрөөнөөс хашхирлаа. 

	Ипполит Сергеевич суусан суудалдаа ярвайн хоцорч цэцэрлэг рүү ширтлээ. Хурдан морины төвөргөөн, тэрэгний дугуйн чимээ гарав. 

	Полкановын нүдний өмнө үдшийн бүрэнхийд хэдэн хөгшин цагаан мод дүнхийлдэн, мөчир нь бие биеийнхтэйгээ ороон хэлхэлдээд анхилам үнэртэй битүү саглагар навчис нь дээш шовойн ургасан тул хэдий он цагийн уртад холтос нь ховхорч гишүү нь хугарсан ч дээш гэрэл өөд тэмүүлсэн залуу зандан модод шиг ажээ. Гэхдээ иш нь шар хөгцөд битүү баригдаж ёроол нь өтгөн залуу мод ургаснаас хөгшин том моддын олон мөчир хатаж, агаарт амьгүй хэрзийлдэн байна. 

	Ипполит Сергеевич тэдгээрийг хараад тэр сандалдаа суусан чигээрээ хуучин цэцэрлэгийн үнэр үнэртсээр унтчихмаар санав. 

	Модны иш мөчрийн хоорондуур тэнгэрийн хаяа улайран харагдаж, түүний тод гэрлийн наана байгаа модод улам ч муухай хатангир болон үзэгдэнэ. Гонхноос бүрэнхийн зүг одсон явган зам дагуу хар сүүдэр тусаад цааш алгуурхан хөдөлж минут тутам улам нам гүм болох нь ямархан нэгэн бүдэг бодлогошролыг төрүүлнэ. Үдшийн соньхон байдалд автан автсаар модны сүүдрийг нэгэн танил эмэгтэйн дүрс болгож, бас өөрөө дэргэд нь байгаагаар дүрслэн бодно. Тэгээд тэр хоёр чимээгүйхэн явган замаар цааш явж, хүүхэн нь түүнд наалдан, биеийнхээ халуун илчийг мэдрүүлэн яваа мэтээр дүрслэв. 

	— Сайн байна уу? гэсэн тун аятайхан дуу гэнэт сонсогдов. 

	Тэрээр үсрэн босож, ялимгүй цочирдон харлаа. 

	Өмнө нь дунд зэргийн нуруутай, саарал плать, толгой дээрээ шинэ бэрийн алчуур мэт ямархан нэгэн цагаан юм тавьсан бүсгүй хүн зогсож байлаа. Ипполит Сергеевичийн тэрхэн агшинд ажигласан юм тэр л билээ. 

	Тэр бүсгүй түүн рүү гар сунган: 

	— Та Ипполит Сергеевич үү? Би Олесова гэдэг... Би таныг өнөөдөр ирнэ гэж нэгэнт мэдэж байсан, тэгээд ямар хүн байдаг бол гэж үзэхээр ирлээ. Эрдэмтэн хүнийг энэ насандаа үзээгүй... иймэрхүү ч улс байдгийг мэдээгүй явсан юм гэж хэллээ. 

	Түүний гарыг хүчтэй бөгөөд халуухан бяцхан гар чанга атгахад энэ дайралтад Ипполит Сергеевич жаахан сандарсан боловч дуугүй мэхийн мэндэлж, тийнхүү барьц алдсандаа өөрийгөө зэмлэж, бас бүсгүйн нүүрийг харвал лав намайг илтэд элэглэн шоолж байгаа даа гэж бодов. Тэгээд нүүрийг нь харсан чинь том хар нүд нь аятайхан инээмсэглэн ширтэж сайхан царайгаа улам ч гэрэлтүүлж байх шиг байлаа. Ипполит Сергеевич ийм эрүүл сайхан ихэмсэг царайг Италийн нэгэн хуучин зурагт үзсэнээ санав. Яг л иймэрхүү бамбагархан уруул, бяцхан ам, түнтгэрдүү өргөн дух, том нүд байж билээ. 

	— Та суугаач... би гал авчир гэж хэлье... та суу л даа гэж бүсгүйд хэлэхэд: 

	— Зүгээр зүгээр, та битгий сандар, би энд гэртээ байгаа юм шиг л байдаг юм гэж бүсгүй сандалд суух зуураа хэллээ. 

	Ипполит Сергеевич ширээний дэргэд зогсож бүсгүйг дуугүй гөлөрсөн хэвээрээ бөгөөд ингэж байх нь эвгүй, үг эхлэх хэрэгтэй гэдгээ уг нь мэдэж байв. Гэвч бүсгүй түүний гөлөрч буйг эс харгалзан яаж ирэв, тосгон ямаршуу санагдаж байна, энд удах уу, үгүй юу гээд л асууж гарав. Ипполит Сергеевич цохиулж дөжирсөн хүн шиг нэгэн хэмээр хариуллаа. Угийн авхаалжтай байдаг ухаан бодол нь одоо гэнэт дайруулсандаа балмагдаж тун ч барьц алдав. Бүсгүйг шагшрах сэтгэл өөртөө уурласан бодол, сониуч зан хоёртой нь харшилдаж, бараг л айж хулчийх шахаж байв. Бие махбод ид гялалзаж яваа бүсгүй түүний өөдөөс харж сандлын түшлэг налан суугаад танихгүй хүмүүс уулзахдаа ярьдаг элдэв хэрэггүй юм хэнэггүй ярьж байхад хувцас нь биеийг нь бариад мөр, хөх нь товойн харагдаж байв. Бүсгүйн хар хүрэн үс сайхан намирч, хөмсөг нь үснээсээ ч хар ажээ. Наранд борлосон хүзүүний судас цус гүйж байгааг илтэд харуулан арьс нь чичивгэнээд нимгэн ягаан чих нь нүдэнд тусаад, жижигхэн цагаан шүдээ яралзуулан инээхэд эрүүн дор нь бяцхан хонхор гарч, платьных нь нугалаас бүхэн эр хүнийг гижигдэнэ. Бамбагар сайхан уруулын цаанаас яралзан үзэгдэх жижиг шүд нь ямархан нэгэн араатан санагдуулан, биеэ хэнэггүй авч байгаа байдал нь эрх муурын үзэсгэлэн гоог бодогдуулна. 

	Полканов өөрийгөө хоёр хуваагдчихсанаар бодов. Түүний нэг хагас нь энэхүү үлэмжийн сайханд автагдаад өөрийн эрхгүй дагалдан дарагдаж байхад нөгөө хагас нь түрүүчийнхийгээ хуулбарлан авч байх шиг байв. Тэрээр бүсгүйн асуултад хариулж, өөрөө бас юухан хээхэн асуусан болж байхдаа бүсгүйн үзэсгэлэн гоо биеэс нүд салгаж чадахаа нэгэнт больсон байв. Полканов дотроо «сайхан эм» байна даа гэж бодон, битүүхэн өөрийгөө шоолон байсан боловч сэтгэлийнхээ хоёрдлыг устгаж эс чаджээ. 

	Энэ үед дүү нь гонхонд орж ирээд: 

	— Ямар овсгоотой юм бэ! Би гадаа эрж явахад, энд хүрч ирээд... гэж хэлтэл: 

	— Би цэцэрлэгийн цаагуур тойроод ирсэн гэж бүсгүй хариулав. 

	— Та хоёр танилцсан уу? гэж дүүг асуухад: 

	— Тэгэлгүй яах вэ! Би Ипполит Сергеевичийг дор хаяхад л халзан хүн байх биз гэж бодсон юм сан хэмээн бүсгүй хэллээ. 

	— Чамд цай хийх үү?

	— Хий хий гэсэн яриа гарахад Ипполит Сергеевич тэднээс жаахан холдож цэцэрлэг рүү буусан шатны дэргэд очив. Тэрээр нүүрээ тэмтэрч, нүдээ хуруугаараа арчин нүүр нүднээсээ тоос унагах мэт арчив. Сэтгэлийн хөдөлгөөний урхинд гэнэт орсноо бодоод ичиж, улмаар бүсгүйд эгдүүцэн уурсах мэт болов. Тэр ч байтугай бүсгүйтэй харилцсан саяын учралаа хасгуудын хар хүн эрж дайрдаг дайралт шиг юм боллоо гэж бодож, би чиний энэ өдөөх сайхныг чинь даанч юман чинээ санахгүй байна гэж түүнд хэлэх юм сан гэж бодлоо. 

	— Би танайд хоноод маргааш өдөржин эндээ байна... гэж бүсгүй дүүд нь хэлэхэд: 

	— Тэгээд Василий Степанович яах юм бэ? гэж дүү нь гайхан асуулаа. 

	— Лучицкая авга эгч манайд ирээд байгаа... Аав түүнд их сайныг чи мэднэ шүү дээ.

	— Уучлаарай та минь, би их ядраад байна, явж амаръя... гэж Полканов хэллээ. 

	Полканов мэхийн ёслоод цааш явахад араас нь Варенька дэмжих аялгуугаар: 

	— Та бүр түрүүн ингэх ёстой байсан юм гэж хэлэв. 

	Бүсгүйн дууны өнгө зөвхөн цагаан цайлганыг санагдуулсан боловч нэг л хуурмаг нялуун сонсогджээ. 

	Полкановт зориулан дүү нь нөхрийнхөө ажлын өрөөг бэлтгэсэн байжээ. Өрөөний дунд хүнд бөгөөд болхи хийцтэй бичгийн ширээ, том царсан сандал, өрөөсөн хана дагаад өргөн гэгчийн турк диван, нөгөө талд нь фисгармон хөгжим, номтой хоёр шүүгээ байв. Бас хэдэн зөөлөн сандал, диваны дэргэд тамхины бяцхан ширээ, цонхны наана шатрын хөлөгтэй ширээ төдийхөн байлаа. Тааз нь намхан, ис тортог болсон хананд ямар нэг зураг, сийлбэр бүдүүн хадуун алтадмал жаазтай харлан харагдаж, бүх юм нь хүнд нүсэр дарамт мэт санагдаж, эвгүй үнэртэй ажээ. 

	Ширээн дээрх цэнхэр бүрхүүлтэй том дэнлүүний гэрэл шалан дээр тусна. 

	Ипполит Сергеевич тэрхүү дугараг туссан гэрлийн зах дээр зогсож дотор эвгүй санагдан өрөөний цонх руу ширтэв. Хоёр цонхтой ажээ. Цонхоор үдшийн бүрэнхийд модод харлан харагдана. Цонхонд хүрч онгойлговол цэцэглэж буй зөөлөн цагаан модны үнэр өрөөнд орж, бас түүнтэй хамт тасхийсэн инээдийн чимээ ч орж ирэв. 

	Диван дээр хөнжил гудас засаастай нь бараг л диваны тал хувиас илүүг эзэлжээ. Полканов түүнийг үзээд зангиагаа тайлж эхэлснээ, гэнэт түшлэгт сандлыг цонх руу түлхээд баргар царайлан суув. 

	Үл ойлгогдох түгшүүр түүнийг зовоон бухимдуулав. Өөрөө өөртөө уурлах явдал түүнд тун ховор тохиолддог, тохиолдлоо гэхэд хэзээ ч хүчтэй, урт удаан болж байгаагүй, ер нь сэтгэлээ амархан жолоодож чаддаг асан ажээ. Тэрээр хүн өөрийнхөө сэтгэлийн хөдөлгөөнийг ойлгодог, ихэсгэх юм уу багасгаж чаддаг байх хэрэгтэй гэдэгт бүрэн итгэдэг байсан ба түүний дэргэд хүний сэтгэл зүйн нарийн төвөгтэйн тухай яриа болоход наадах чинь «метафизик» гэж тун ч муухай ёжилдог байв. 

	Энэ эрүүл чийрэг сайхан бүсгүй (тун өрөвчхөн гэнэн байж таарна)-тэй уулзсан явдал надад ийм гайхмаар сэтгэгдэл төрүүллээ гэж үү? гэж өөрөөсөө асуув. Тэгээд энэ өдөр болсон бүх зүйлийг нэгд нэггүй эргэцүүлэн бодоод аргагүй л тийм гэдэг дүгнэлтэд хүрэв. Тийм ээ, үүний учир бол энэ бүсгүй аян замд их ядраад ер бусын мөрөөсөнгүй байдалтай байж байтал минь гэнэт ирж намайг сандаргаснаас иймд хүрлээ гэж бодлоо. 

	Энэ бодол түүнийг жаахан тайвшруултал бас л нөгөө бүсгүй үзэсгэлэн сайхнаараа нүдэнд нь бууж ирлээ. Тэрээр тамхиа учир зүггүй сорж, нүдээ аниад байсан ч бүсгүйн дүр орж ирээд ер салахгүй байлаа. 

	«Үнэндээ энэ бүсгүй бүдүүлэг юм, хэтэрхий их мах цус байхаас биш ухаан бодол багатай хүн. Гэнэхэн царай нь хөдөх бор байдалтай, хүнхэр хар нүдний нь харцанд байх ихэмсэг байдал бол ердөө л өөрийгөө сайханд тооцож, харчуудын хараа булаадагтаа онгирсон шинж. Тэр Варенька толгой цохидог юм гэж дүү хэлсэн шүү дээ. Намайг ч гэсэн бишрүүлэх санаатай байгаа нь мэдээж. Гэтэл би ийшээ дэмий тэнэглэх гэж ирээгүй, юм хийх гэж ирсэн, энэ бүсгүй ч үүнийг удахгүй ойлгох болно» гэж бодлоо. 

	«Анх уулзсан гэхэд бүсгүйн талаар арай их юм бодож байгаа юм биш биз?» гэсэн бодол түүний толгойд бодогдоод явчхав. 

	Асар том ув улаан тэргэл саран цэцэрлэгийн моддын цаанаас дээш гарч ирсэн нь гайхам том амьтны нүд шиг ажээ. Тосгоны зүгээс үл мэдэгдэх янз бүрийн дуу чимээ сонсогдоно. Цонхны тушаа доор зүлгэн дээр шар шур чимээ гарах нь лав сохор номин юм уу, зараа ан хийж яваа биз. Бас алтан гургалдай жиргэх дуулдана. Саран маш удаан дээшлэх нь ингэж хөдөлж байх үйлтэйгээ ойлгоод ёс түшиж яваа мэт ажээ. 

	Полканов унтарсан тамхиа цонхоор чулуудчихаад босож хувцсаа тайлаад дэнгээ унтраав. Тэгэхэд гаднах цэцэрлэгийн харанхуй өрөөнд орж ирэх шиг болоод модод цонхонд ойртож дотогш харах гэсэн мэт боллоо. Шалан дээр тун бүдэг хоёр зурвас сарны туяа тусна. 

	Диваны пүрш шажигнан хяхтнаж, Полканов ч шинэхэн цагаан даавууны аятайхан үнэр таашаан гэдрэг харан хэвтэж, нэгэнтээ суниагаад нам гүм болов. Удалгүй үүрэглэж эхэлсэн бөгөөд өрөөний цонхон доор хүний хөлийн чимээ гарах, сэмхэн

	— Ма-арья... Чи байна уу? гэх дууг бүдэг бадаг сонсжээ. 

	Тэрээр инээмсэглэх төдий болоод унтчихлаа. 

	Өглөөний нар өрөөнд тусаж байхад сэрж бас л инээмсэглэн нөгөө бүсгүйг санав. Тэрээр цайнд ирэхдээ цэвэрхэн хувцаслаж, эрдэмтэн хүний буурьтай хэвлүүн царайлан орж ирлээ. Гэтэл ширээнд ганцхан дүүгээ сууж байхыг хармагц өөрийн мэдэлгүй: 

	— Хэн яасан... гэж дуу алдлаа. 

	Дүүгийн нь залирхаг инээмсэглэл асуултаа гүйцээлгүй болиход хүргэсэн тул дуугүй болоод суув. Елизавета Сергеевна инээмсэглэсэн хэвээрээ түүний хувцас хунарыг нэгд нэггүй харав. Тэгж инээмсэглэх нь Полкановын уур хүргэнэ. 

	— Аль түрүүн боссон, бид хоёр явж усанд орсон. Одоо лав цэцэрлэгээр явж байгаа байх, удахгүй ирж таарна гэж Елизавета Сергеевна тайлбар тавив. 

	— Юун ч их юм ярив даа, одоохон цайны дараа миний юмыг задал гэж хэлээдхээрэй гэж Полканов мушилзан хэллээ. 

	— Юмыг нь гаргах юм уу?

	— Үгүй, үгүй, гаргаж хэрэггүй. Би өөрөө очно, тэргүй бол бүр будилуулж орхино... Чамд авчирсан цаастай чихэр, ном бий юм сан. 

	— Баярлалаа! Тун сайн... За нөгөө Варенька ч ирлээ!

	Варенька мөрөөсөө хөлөө хүртэл нугалаастай хөнгөн хөвсгөр цагаан платьтай хаалгаар орж ирсэн нь хувцас хунар нь хүүхдийнх шиг агаад өөрөө ч хүүхэд шиг санагдав. Тэрээр хаалган дээр түр зогсоод: 

	— Та нар намайг хүлээлээ гэж үү? гэж асуугаад үүл умбах мэт чимээгүйхэн яваад ширээнд суулаа. 

	Ипполит Сергеевич түүн өөд мэхийн мэндэлж, тохойгоо хүртэл нүцгэн гарыг нь атгахдаа нэл цэцгийн үнэр сэнгэнэж байгааг мэдэрлээ. 

	— Ямар их үнэртүүлээ вэ! гэж Елизавета Сергеевна дуу алдав. 

	— Ерийнхөөсөө их байна гэж үү? Ипполит Сергеевич та үнэртэй усанд дуртай юу? Би гэж жигтэйхэн! Нэл цэцэг байсан цагт өглөө болгон тастаж аваад алгандаа үрдэг юм. Үүнийг бүр прогимназид байхдаа сурсан... Нэл цэцэг танд сайхан санагддаг уу? гэж асуув.

	Ипполит Сергеевич түүнийг харалгүй цай оочиж байсан боловч бүсгүйн харц өөр дээрээ байгааг мэдэж байлаа. 

	— Надад ямар санагддаг талаар би ер бодож явсангүй гэж мөрөө хавчин хэвнэг хэлээд бүсгүйг харж, өөрийн эрхгүй инээмсэглэлээ. 

	Бүсгүйн цасан цагаан платьны туяа нүүрэнд нь тусаад, хацар нь ягааран гэрэлтэж хүнхэр нүд нь цогтой гялалзана. Нэг үгээр хэлбэл түүнээс эрүүл бие, шинэ сэргэг байдал, жаргалд оломгүй тэмүүлсэн шинж мэдэгдэнэ. Ер нь умар зүгийн хаврын цэлмэг өдөр шиг сайхан бүсгүй ажээ. 

	— Бодоогүй гэнэ ээ? Яагаад тэр вэ, та чинь ургамал судлагч шүү дээ гэж бүсгүй дуун алдав. 

	— Тийм л дээ, тэгэхдээ цэцэг судлагч биш гэж товч хэлээд ингэж хэлдэг бүдүүлэг боллоо доо гэж бодоод хараагаа түүний царайнаас салган холдуулав. 

	— Ургамал судлал, цэцэг судлах хоёр нэг юм биш үү? гэж бүсгүй хэсэг дуугүй байснаа асуулаа. 

	Дүү нь дажгүй инээд алдахад, тэр инээд Полкановт нэг л тусгүй санагдаж, битүүдээ харамсан: 

	«Үнэхээр тэнэг юм аа!» гэж бодов. 

	Гэвч дараа нь түүнд ургамал судлал, цэцэг судлал хоёрын ялгааг тайлбарлаж байхдаа түрүүчийн бодсоныг зөөлрүүлэн ердөө л юм үзээгүй хүн юм гэж боджээ. Бүсгүй, түүний тайлбарлан ярих төв төвшин үгийг сонсохдоо нямбай сурагч шиг байсан нь их л таалагдав. 

	— Өө! Тийм бий! Ургамал судлал сонин шинжлэх ухаан биз? гэж Варенька уртаар татан асуув. 

	— Тийм ээ. Аливаа шинжлэх ухааныг үзэхдээ хүнд ашиг өгдөг талаас нь авч үзэх хэрэгтэй байх нь зөв шүү дээ гэж Полканов санаа алдан тайлбарлав. 

	Бүсгүйн юм мэдэхгүй нь улам ч аятайхан санагджээ. Бүсгүй халбагаараа аяганыхаа амсрыг тоншин, тун бодлогоширч: 

	— Манжин яаж ургадгийг мэдсэнээс ямар ашиг гарах вэ? гэж асуув. 

	— Ямар нэгэн ганц хүн дээр амьдралын үзэгдлийг судалдаг шиг л юм байхгүй юу. 

	— Хүн манжин хоёр адил гэж үү, нэг хүн бусад шигээ байдаг гэж үү гэж Варенька инээмсэглэв. 

	Ийм сонирхолгүй яриа тээртэй санагдахгүй байгаа нь түүнд гайхалтай байв. 

	— Тэгэхлээр би эрэгтэйчүүл шиг идэж уудаг гэж үү? гээд бүсгүй тун төлөв хөмсөг сөхөн хэлснээ, — Бас олон хүн мод шиг байдаг гэж үү? гэж асуув. 

	— Та юу хийж байдаг вэ? гэж Полканов асуухдаа, энэ асуулт бидний ярианы сэдвийг өөрчилнө байх гэж боджээ. 

	— Би юу? Сайхан амьдардаг! гэж хэлээд сэтгэл хөөрсөндөө нүдээ аньж, — Би өглөө сэрэхдээ л цэлмэг өдөр болохоор байвал жигтэйхэн их баярладаг! Нэг үгээр хэлэхэд миний хүссэн тэр эрхэм сайхан юмыг бэлэглэсэн юм шиг болдог... Ус руу гүйдэг, манайд ойрхон булаг бий, ус нь зантай хүйтэн, бие чимхээд авах шиг болно! Их гүн газар ч бий, би эрэг дээрээс яг түүн рүү толгойгоороо пүлхийлгээд л орчихдог. Хөлгүй ус руу орж явахад чихээр шуугиад... хүйт оргиод л хэчнээн сайхан. Уснаас гараад ирэхэд нар намайг хараад инээж байх шиг байдаг. Тэгээд гэртээ харихдаа модон дундуур ороод цэцэг түүж, ойн агаараар ханатлаа амьсгалдаг. Гэртээ ирэхэд цай бэлэн! Намайг цай ууж байхад өмнө минь цэцэг тавиастай, нар ээгээд л... Ай, та намайг наранд хэчнээн дуртайг мэддэг болоосой! Дараа нь өдөр эхэлж аж ахуйн алив ажилдаа орно... хүн бүхэн надад дуртай, дорхноо л ойлголцож, үгэнд орохыг нь яана... Ийм маягаар үдэш болтол үргэлжлээд... нар жаргаж, саран од мичид гарч ирнэ... Энэ бүхэн ер ямар сайхан бэ. Дандаа л шинээр бий болж байгаа юм шиг! Та ойлгож байна уу? Яагаад ингэж амьдрахад сайхныг би ойлгомжтой хэлж чадахгүй байна... Гэхдээ та үүнийг мэдэж байж болно, тийм үү? Яагаад амьдрал ийм сонин сайхныг та мэднэ шүү дээ! гэж ярилаа. 

	— Тийм ээ, мэдэлгүй яах вэ! гэж Ипполит Сергеевич хариулахдаа дүүгийнхээ нүүрэнд байгаа дооглонгуй инээмсэглэлийг гараараа арчаад болиулахаас буцахгүй болсон байв. 

	Тэрээр баясан хөөрсөн сэтгэгдлээ өөрт нь ханатал мэдүүлэх сэн гэхээс тэсэж ядан байгаа Варенькаг ширтэн шохоорхож байжээ.

	— Тэгвэл өвөл ямар вэ? Та өвөлд дуртай юу! Цав цагаан, дур булаам сайхан харагдаад бүр барилцаад авмаар... байдаг шүү дээ гэж бүсгүй хэлэв. 

	Гэнэт хонх дуугарч түүний яриаг таслав. Энэ нь Елизавета Сергеевна дуугаргасан байж, дугараг дулаахан царай, залирхаг нүдтэй өндөр бүсгүй өрөөнд дэгдэн орж ирэхэд дүү нь аяширсан дуугаар: 

	— Маша, наадах сав суулгаа хураа гэж хэлэв. 

	Тэгээд гутлаараа чанга чанга дуугарган байж өрөөн дотор нааш цааш холхилоо.

	Энэ бүхэн яриандаа халсан бүсгүйг ухааруулсан тул тэрээр мөрөн дээрээсээ ямар нэгэн юм унагах мэт гар мөрөө засаад жаахан зовсхийн байж: 

	— Би эх адаггүй юм яриад таны залхуу хүргэв үү? гэж Полкановаас асуулаа. 

	— Яалаа гэж дээ! гэж Полканов хэлэхэд: 

	— Тийм биш ээ, би танд тэнэг хүн гэж санагдав уу? гэж бүсгүй дахин асуулаа. 

	— За, яалаа гэж дээ? гэж Ипполит Сергеевич дуу алдчихаад, тун халуун элгэн байдлаар тэгж дуу алдсаныгаа их л гайхав. 

	— Би зэрлэг... бүдүүлэг хүн, гэхдээ тантай ярих маш дуртай байна... яагаад гэвэл та эрдэмтэн хүн... миний бодож байснаас шал өөр хүн. 

	— Та намайг ямар хүн байна гэж бодож байсан бэ?

	— Би таныг баахан цэцэн юм урсгах байх гэж бодсон... энийг ч ингэх ёсгүй, тэрийг ч тэгэх ёсгүй, бүгдээр тэнэг, би л ухаантай гээд л... Манай аавынд аавын найз бас л аав шиг хурандаа хүн ирсэн юм, бас л тан шиг эрдэмтэн. Тэгэхдээ цэргийн эрдэмтэн... юу гэдэг билээ дээ?.. Ерөнхий штабын хүн.. тэр жигтэйхэн биеэ тоосон... ер нь юу ч мэдэхгүй, ердөө л онгироо эд байсан байх аа даа. 

	— Та намайг тийм хүн гэж бодож байсан үү? гэж Ипполит Сергеевич асуув. 

	Варенька жаахан зовж, царай нь улайн суудлаасаа үсэрч босоод нааш цааш гүйх зуураа: 

	— Уухай, та тэгж бодно уу, би тэгж... гээд л юм ярьж эхэлтэл Елизавета Сергеевна тэр хоёрыг доогтойхон ширтээд: 

	— За, хоёр нөхөд минь, би явж ажил төрлөө бодъё, та хоёрыг ингээд л бурхны мэдэлд үлдээе! гэж хэлэв. 

	Елизавета Сергеевна инээсээр одов. Ипполит Сергеевич түүний хойноос гэмшингүй харж, энэхүү тун аятайхан боловч юм мэдэхгүй бүсгүйтэй хэрхэн харьцаж, ямар янзтай байдаг тухай нь асууж авах нь зөв юм байна гэж бодсоор хоцорлоо. 

	— Хүүеэ, завиар явах уу? Ой хүрээд түүгээр жаал зугаалаад үдийн хоолноор эргэж ирье. Тэгэх үү? Өнөөдөр ийм цэлмэг өдөр болж, бас би гэртээ байгаагүйдээ хачин их баяртай байна... Тэргүй бол аавын хууч нь дахин хөдлөөд л түүнтэй ноцолдох хэрэг гарна. Аав биеэ муу байхад их янгууч ярдаг байдаг юм. 

	Полканов түүний хар амиа боддогийг мэдэж гайхсан тул шууд зөвшөөрсөнгүй, гэвч хариулахдаа өчигдрийн боддог нь, өнөө өглөө өрөөнөөсөө гарахдаа бодож явсан нь санаанд оржээ. Ер нь энэ бүсгүй түүний сэтгэл зүрхийг эзэмдэх гэж байна гэх үндэс одоохондоо алга байгаа биз дээ? Бүсгүйн хэлэх ярихад маяглахаас бусад нь цөм байлаа. Ийм сонин хэвлүүхэн бүсгүйтэй ганц өдрийг өнгөргөхөд болохгүй нь юу билээ! гэж бодогджээ. 

	— Харин та сэлүүрдэж чадах уу? Муу гэнэ ээ? Тэр хамаагүй, би сэлүүрдэнэ, би бяртай шүү. 

	Тэр хоёр гонхон дотуур явсаар цэцэрлэг рүү буув. Өндөр туранхай түүний дэргэд яваа бүсгүй намхан тарган юм шиг харагдана. 

	Полканов түүнд гараа сарвайхад бүсгүй татгалзаж: 

	— Яах юм? Ядарсан цагт л сайн байдаг юм, ийм үед явахад саад болно... гэж хэллээ. 

	Полканов нүдний шилнийхээ цаанаас бүсгүйг харан инээмсэглэж алхаагаа алхаатай нь тохируулан яваа нь тун ч аятайхан байлаа. Бүсгүйн алхах нь хөнгөн сайхан агаад цагаан плать гоолиг биеийг нь тойрон хөвөлзөөд, нугалаасаа алдалгүй явна. Тэрээр нэг гартаа нарны халх барьж, нөгөө гараа чөлөөтэй савчин зангаж хөдөөгийн сайхныг ярьсаар явав. Энэхүү тохой хүртлээ нүцгэн, алтан шар үс халиурсан хүчирхэг бор гар агаарт хөдлөх тутамд Ипполит Сергеевичийн нүд салахгүй дагалдан давхина. Бас л түүний сэтгэлийн гүнд үл ойлгогдох түгшүүрт бодол төрөв. Тэрээр уг бодлоо дарахыг хичээн, энэ бүсгүйг хэн дага гэв ээ? гэж өөрөөсөө асууж, бас сониуч зан, түүний сайхныг харж авах гэсэн цэвэр тайван хүсэл л дагуулж явна гэж өөртөө хариулан явлаа. 

	— За гол энд байна! Очоод завинд сууж бай, би сэлүүр олоод ирье... 

	Бүсгүй тэгж хэлээд модон дундуур алга болов. Полканов сэлүүр байгаа газрыг надад зааж өг гэж хэлж ч амжсангүй хоцорчээ.

	Голын ус хөдөлгөөнгүй хүйтэн, түүнд модны дүрс уруугаа харан тусна. Полканов завин дээр гарч суугаад модны дүрсийг харлаа. Энэхүү дүрс эрэг дээр байх жинхэнэ амьд, тахир махир мөчиртэй модыг бодвол хавьгүй гоё сайхан байлаа. Усны тусгал тэр моддын муухайг сайхан болгож, цагийн уртад өнгө зүс алдсан үнэн байдлыг нь тод томруун болгон харагдуулна. 

	Ипполит Сергеевич нам гүмийн дунд энэхүү сайхан зураглалыг сонирхон, хараахан халаагаагүй нарны гэрэлд шарагдан цэвэр агаар залгилан болжмор жиргэхийг чагнаж амьдрах зориг хүсэл бадран байх үедээ юмыг ойлгох, тайлах гэж байнга эрмэлзэн явдаг хүслийг нь энхрийлэн илсэн энэ орчлонг бахдан үзэж байжээ. Эргэн тойрон нам гүм бөгөөд энэ газар байгалийн дуугүй бүтээл тасралтгүй явагдаж, амьдрал чив чимээгүйхэн бий болж, үхэл түүнийг байнга дийлж байсан ч ялагддаггүй, бүхнийг дийлдэг боловч хэзээ ч ялдаггүй үхэл цуг явалцаж байсан хэрэг. Бас цэлмэг тэнгэр цоглог сайхан гэрэлтэнэ. 

	Голын усны өнгөн дээр энхрий сайхан инээмсэглэл тодруулсан гоо үзэсгэлэн цагаан бүсгүй гарч ирлээ. Бүсгүй сэлүүр барьсан хэвээрээ зогсох нь наашаа ирээч гэж урих мэт бөгөөд дуу гарахгүй үзэсгэлэнгээ үзүүлэн байгаа нь тэнгэрээс туссан мэт байжээ. 

	Энэ бол Варенька цэцэрлэг дотроос гарч ирээд намайг харан зогсож байна гэдгийг Ипполит Сергеевич мэдэж байлаа. Гэвч ийм сайхан юмыг дуугарч, хөдлөөд эвдчихээс айж байжээ. 

	— Та чинь ямар их мөрөөддөг хүн бэ? гэж гайхан дуу алдан сонсогдов.

	Тэгэхэд Ипполит Сергеевич харамсан уснаас хараагаа салгаж бүсгүй өөд харав. 

	Тэр бүсгүй үнэхээр дур булаам сайхан байсан тул харамсал нь ч дорхноо алга болжээ. 

	— За одоо таныг мөрөөдөх дуртай гэж бодож болохгүй боллоо! Таны царай тун ширүүн байна. Та залаарай, за юу! Бид урсгал өөдөө явна... тэнд сайхан газар бий... Ер нь урсгал өгсөж явахад сонин байдаг, заавал сэлүүрдэх хэрэгтэй, тэгээд биеэ хөдөлгөж, хүч чадлаа мэдэрч явахад сайхан шүү дээ...

	Эргээс түлхүүлсэн завь намуун усан дээр алгуурхан дайвалзан хөдөлж, хүчтэй сэлүүрдсэний улмаас шууд эргийн дагуу чиглэж хоёр дахь сэлүүрдэлтээр хоёр тийш далбилзаад урагш хөнгөхөн гулслаа. 

	— Бид сүүдэр дагаж уултай эргээр явна гэж бүсгүй сурмаг сэлүүрдэх зуураа хэлээд, — Манай энд л зөөлөн урсгалтай... Харин Днепрт, Лучицкая эгчийн эдлэн тэнд байдаг юм, мөн ч аюултай шүү! Сэлүүрийг чинь гараас мулт татах гээд л байх нь тэр... Та Днеприйн босгыг үзсэн үү?.. гэж асуулаа. 

	— Гэрийн хаалганы босгоноос өөр юм үзээгүй гэж Ипполит Сергеевич хөгжөөх санаатай хариулав. 

	— Би тэр босгоор явж үзсэн. Их сайхан! Нэг өдөр золтой л завиа эвдчихсэнгүй, тэгвэл ч живээд дуусах байсан... 

	— Тэгвэл ч тун тусгүй юм болох байж дээ гэж Ипполит Сергеевич үнэнээсээ хэлэв. 

	— Яах вэ дээ? Би амьдрах дуртай ч гэсэн ердөө ч үхэхээс айдаггүй. Магадгүй эндэх шиг танд бас сонин юм бил үү?

	— Тэнд чинь юу ч байхгүй байж болно гэж өөр лүү нь харан зориуд хэлбэл: 

	— Яалаа гэж, байлгүй яах вэ! Мэдээжийн хэрэг! гэж бүсгүй хэллээ.

	Варенька түүний өөдөөс харан сууж, жижигхэн хөлөөрөө завины ёроолд хадсан хөндлөвч модыг өшиглөн сэлүүрдэх болгондоо биеэ гэдрэг болгон явна. Тэгэхэд нь нимгэн платьны цаанаас залуу бүсгүйн шовгор хоёр хөх цэлцгэнэсхийн хөдлөх илхэн үзэгдэнэ. 

	«Хөхний даруулгагүй юм байна» гэж Ипполит Сергеевич бодоод хараагаа доошлуулав. Гэвч бүсгүйн хөлд нүд нь тусаж, завины ёроол өшиглөн тийрч, биеийнхээ гэдрэг болоход өвдгөө хүртэл ил гарч байв. 

	«Энэ золигийн плать зориуд өмссөн юм уу, ямар хаашаа юм?» гэж Ипполит Сергеевич бодоод эгдүүцэн нүд буруулж, өндөр эргийн зүг ширтэв. 

	Тэд эгц эргийн доогуур явж байлаа. Эргийн дээрээс сагсгар иштэй вандуй, ногоон хилэн шиг навчтай тенгуа, дугараг шар наран цэцэг тэргүүтэн сэрийлдэн үзэгдэнэ. Нөгөө эрэг нь налуу намхан яван явсаар тэртээд ногоорох ойд тулаад, өтгөн сахлаг өвч ногоотой тул хөх цэнхэр цэцгүүд хүүхэд шиг энхрийлэн ширтэн байх мэт ажээ. Урьд нь бас л ой хар ногоорон харагдаж, гол тэр ой руу орсон нь хүйтэн төмөр зурвас зүссэн мэт байв. 

	— Халууцахгүй байна уу? гэж Варенька асуув. 

	Полканов түүнийг хараад, өөрийнхөө сандарч явааг мэдэв. Дух руугаа унжсан үсний доогуур бөөн бөөн хөлс бурзайж, цээж нь байн байн амьсгаадан түхэлзэж явжээ. 

	— Уучлаарай, та минь! Би юм гөлөрсөөр яваад мартчихаж, та ядарсан байна... сэлүүрээ надад өг! гэж гэмшин хэлтэл;

	— Тэр ярихгүй ээ! Та намайг ядарсан гэж бодож байна уу? Гомдмоор байна? Бид хоёр мод ч яваагүй... Та сууж бай... Одоохон эрэгт зогсоод явж зугаална гэж бүсгүй хариулжээ. 

	Маргаад ашиггүй нь бүсгүйн царай хараад андашгүй байлаа. Ипполит Сергеевич харамсан мөрөө хавчаад дуугаа татаж: 

	«Энэ чинь намайг бүр сул биетэн гэж бодож байна шүү» гэж дотроо дурамжхан бодлоо. 

	— Харав уу, энэ манайхан ордог зам гэж бүсгүй эргийн зүг толгойгоор зангаад, — Энд гарам бий, эндээс манайхан хүртэл арван дөрвөн мод газар, манай тэнд танай Полкановкийг бодвол их сайхан гэж ярилаа. 

	— Та өвөл тосгонд байдаг уу? гэвэл: 

	— Тэгэлгүй дээ. Би бүх ажлаа эрхэлдэг юм чинь, аав сандлаасаа босох биш... Түүнийг сандалтай нь өрөөн дотроо түлхэж явдаг юм гэв. 

	— Ингэж байхад танд уйтгартай байх даа?

	— Яагаад тэр бил ээ? Надад ажил зөндөө, туслах хүн аавын гарын зарц Никоноос өөр юм алга. Бас л хөгширч архинд дуртай болсон хүн. Гэхдээ бяр чадалтай, хийх юмаа мэддэг хүн. харчууд түүнээс айдаг. Тэднийг хамаагүй цохидог, бас нэг удаа тэдэндээ үхтлээ зодуулсан ч тал бий! Никон үнэхээрийн үнэнч, аав бид хоёрт ёстой л нохой мэт хайртай зүтгэдэг хүн дээ! Би ч түүнд хайртай. Луи Граммон гэдэг цэргийн дарга гол баатартай нэг романыг та уншсан байх, түүнд Сади—Коко гэдэг гарын зарц бий шүү дээ. 

	— Уншаагүй юм байна гэж залуу эрдэмтэн маань даруухан хүлээв. 

	— Заавал уншаарай, их сайхан ном шүү гэж бүсгүй эрсхэн зөвлөөд, — Би Никоныг надад буугаад ирэхээр нь Сади—Коко гэдэг юм. Ингэлээ гэж эхлээд надад уурласан, гэвч би тэр романыг түүнд уншиж өгсөн чинь одоо Сади—Коко шиг байхаас эрхэм юмгүй болсон гэж ярилаа. 

	Ипполит Сергеевич яг л европын хүн хятад хүний урласан баримал хараад гөлөрдөг шиг бүсгүйг ширтэж явлаа. Тэгэхэд бүсгүй Сади—Кокагийн гавьяат үйлс, Луи Граммон гүндээ хязгааргүй үнэнчийн тухай галтай цогтой ярьж явжээ. 

	— Уучлаарай, Варвара Васильевна та оросын зохиолчдын роман уншсан уу? гэж Ипполит Сергеевич бүсгүйн үгийг таслан асуухад: 

	— Уншилгүй яах вэ! Гэвч дургүй, даанч уйтгартай байдаг! Тэднээс дооргүй мэддэг юмнуудыг минь дандаа л бичсэн байдаг. Тэд сонин юм бодож олно гэж байхгүй, үнэн юмыг үнэн хэвээр нь л бичсэн байдаг юм гэж хариулав. 

	— Та тэгээд үнэнд дургүй гэж үү? гэж Ипполит Сергеевич эелдэгхэн асуухад: 

	— Үгүй хаанаас даа! Би үнэн юмыг шууд улаан нүүрэнд нь хэлдэг... гэлээ. 

	Варенька дуугүй болж, хэсэг бодлогоширсноо: 

	— Юуг нь хайрлах юм бэ? Миний зан энэ дээ гэж хэлэв. Бас: 

	— Зүүн гар тийш залаарай... бушуул! Тэр царс рүү... Ай, та яасан бойтог юм бэ? гэж бүсгүй огцом чанга захирсан тул тэр талаар хариу хэлж амжсангүй. 

	Завь түүний гарт дийлдсэнгүй ганц сэлүүрээрээ хүч гарган сэлүүрдсээр боловч эрэг өөд хажуугаараа ойртсоор байлаа. 

	— Зүгээр зүгээр гэж бүсгүй хэлээд гэнэт босож завины тэвш дээгүүр харайлаа. 

	Ипполит бүдэгхэн дуу алдаад сэлүүрээ хаяж түүний хойноос гар сарвайсан боловч бүсгүй зүв зүгээр эрэг дээр гарчихсан завины оосор гинжийг бариад,

	— Би таныг айлгав уу? гэж гэмшингүйхэн хэлж байв. 

	— Би таныг усанд унах нь гэж бодлоо гэж Полканов аяархан хэлбэл: 

	— Энд яалаа гэж унах вэ дээ? Бас энд чинь гүехэн газар байна гэж бүсгүй хариулаад завийг эрэг өөд татаж байлаа. Ипполит Сергеевич завинд суусан хэвээрээ би л үүнийг хийвэл зохих байж дээ гэж бодож байв. 

	— Ямаршуу ой байгааг харав уу? гэж бүсгүй түүнийг эрэг дээр гарч хажууд нь очсон хойно хэлээд, — Сайхан байгаа биз? Тэр Петербургийн дэргэд ийм сайхан ой байдаггүй биз? гэж асуув.

	Тэдний өмнө хоёр талаараа эгнэсэн модтой нарийхан зам зурайна. Хөлийн дор тэрэгний дугуйнд элэгдэн ил гарсан тахир махир модны үндэс гүрийлдэн, дээшээ харвал салаа мөчир паглайн саглайгаад түүнээс цааш цэнхэр тэнгэр модны завсраар харагдана. Нарны туяа хөгжмийн чавхдас шиг өндөр өтгөн моддын завсраар ногоон гудам гарган налуу доош зурайн чичивгэнэн байна. Хуучирсан навч мөчрийн үнэр анхилна. Шувууд жиргэж их ойн ихэмсэг нам гүмийг эвдэн шулганалдана. Хаа нэгтээ тоншуул мод тоншиж, зөгий дүнгэнээд хоёр жижигхэн эрвээхэй тэдэнд зам заах мэт өмнө нь эрвэгэнэлдэн нисэж, бие биеэ хөөн явна. 

	Тэр хоёр их алгуурхан явж, Полканов нь дуугаралгүй Варенькагийн үгээ сонсон ярихад нь саад болохгүйг хичээн явлаа. Бүсгүй галтай цогтойгоор: 

	— Би тариачин харчуудын тухай унших дургүй. Тэдний амьдралд сонин юм алга. Би тэдэнтэй хамт аж төрж байдаг болохоороо тэдний тухай буруу худал бичдэгийг мэдэж байна. Тэднийг туйлын арчаагүй буюу хамгийн адгийн, ер нь хайрлаж өрөвдөх хэрэггүй улс мэтээр бичдэг. Ердөө л хүнийг мэхлэх, юмыг чинь хулгайлахаас өөр юмгүй улс мэтээр бичсэн байдаг. Цөм л муу муухай амьтад болгосон байдаг... гэтэл тэд ямар ухаантай гэж санана! Тэр ч байтугай овжин зальтай, намайг заримдаа яаж зовоодог гэж санана! гэж ярьж явлаа. 

	Тэгж яриад түүний нүүрэнд уурлах, уйтгарлах шинж тодров. Ипполит Сергеевич түүний сэтгэлийн хөдөлгөөний хүчтэйг үзээд гайхаж явсан ч энэхүү дэмий яриаг сонсохыг үл хүсэхдээ яриаг нь тасалж: 

	— Та францын зохиолчдын тухай ярьсан байх аа... гэлээ. 

	— Өө, тийм тийм ээ. Оросын зохиолчдыг ярьсан гэж үгийг нь залруулаад, тайвшрах мэт болж: — Яагаад оросын зохиолчдын муу бичдэгийг та асууж байна. Энэ ойлгомжтой! Яагаад гэвэл тэд нэг ч сонин юм бодож олохгүй байгаа юм. Тэгвэл францын зохиолчдын бичсэн баатрууд нь хүн бүрийн хэлдгийг хэлж, хийдгийг хийдэггүй шал өөр, ёстой баатрууд сайдаг. Тэр баатрууд нь заавал зоригтой, хайр сэтгэлтэй, хөгжилтэй байхад манайхны зохиолын баатрууд гэж зориг ч үгүй, гал дөл ч үгүй жирийн л нэг амьтад, аминдаа арчаагүй ер нь хүн ямар вэ тэр л хэвээрээ байхаас цаашгүй! Эд яагаад баатар болох вэ дээ? Орос номд үүнийг хэзээ ч ойлгох арга алга. Орос номын баатар нэг л тэнэг болхи, юманд идэвхгүй, дандаа л үл ойлгогдох юмны тухай бодож байдаг, юм болгоныг хайрладаг, тэгсэн хэр нь өөрөө амьтны адаг байдаг! Нэг юм бодож, тэрийгээ яриад хайр сэтгэлээ хэлэхээр яваад, дараа нь дахиад л бодлогод хатаж гэрлэх өдрөө хүргэдэг, гэрлэсэн хойноо эхнэртээ хэдэн тэнэг юм хэлээд эцэст нь түүнээ хаяж салдаг... Үүний юу нь сонин юм бэ? Энэ л миний уур хүргэдэг юм, яагаад гэвэл баатрын оронд ямар нэгэн чихмэл дүрс шовойж байгаа нь хүн мэхэлсэн л хэрэг шүү дээ. Орос ном уншиж байхад жинхэнэ амьдрал л гараад байдаг, үүний сайн нь юу вэ? Тэгвэл францын зохиол уншиж байхад баатруудын нь төлөө зовж, тэднийг хайрлаж, үзэн ядаж, зодолдохоор нь зодолдмоор санагдаж, үхэхээр нь уйлж байдаг... Роман хэдийд дуусдаг бол гэж тэвчин ядан хүлээж, дуусчихлаар нь бүгдээр ингээд дуусах хэрэг үү? гэж бараг л уйлах жишээтэй. Ер бусын юм гаргахгүй бол ном бичээд яах юм бэ? Сонин юм шүү! гэж ярив.

	— Энэ талаар олон юман дээр тантай зөрж болох байна. Варвара Васильевна минь гэж түүний үгийг таслахад. 

	— Яах вэ тэг л дээ! Та намайг давах нь мэдээж гэж бүсгүй инээмсэглэн зөвшөөрлөө. 

	— Хичээж үзье. Ер нь та оросын ямар зохиолчдын зохиол уншсан бэ?

	— Янз бүрийн... тэд бүгдээрээ л адилхан. Жишээ нь Сальясыг аваад үзье.. францчуудыг дуурайдаг боловч муу дуурайдаг хүн. Тэгэх тусмаа орос хүнийг бичдэг юм чинь яаж олигтой болох вэ дээ? За бас Тургенев, Маркевич, Пазухин гээд л уншсан. Сүүлчийн хүнийг нэрээр нь ч бодсон олигтой бичих аргагүй байгаа биз! Та түүний зохиол уншаагүй юу? Тэгвэл Фортюнэ де Баугобэй, Пойсон де Терайль, Арсен Гуссэ, Пьер Законнэ, Дюма Габорио, Борн гээд л уншсан уу? Ямар сайхан гэж санана аа! Хүүш ээ, надад романы муу талын баатрууд буюу янз бүрийн муухай юм хийдэг, алдаг, хорлодог хүмүүс сайхан санагддаг, тэд ухаантай хүчтэй улс... эцэст тэднийг баригдахлаар миний уур хүрээд л... бүр уйлдаг юм. Хүн бүхэн түүнийг үзэн ядаж, бүгдээрээ түүний эсрэг байхад ганцхан тэр л бүгдийн өөдөөс ганцаараа тэмцэж байдаг! Ёстой баатар гэдэг чинь энэ дээ! Гэтэл нөгөө сайн гэгдсэн улс нь ялаад ирэхээр адгийн муу улс болдог... Ер нь хүмүүс ямар нэгэн юм хүсэж, нэг тийшээ тэмүүлж, юм эрж, зовж байх үедээ л надад сайхан байдаг... харин хүссэн зорилгодоо хүрээд зогсчихлоороо нэгэнт сонирхолгүй болдог юм... гэж ярилаа. 

	Варенькагийн сэтгэл хөдлөөд толгойгоо дээгүүр харан нүд гялалзуулан аяархан алхална.

	Ипполит Сергеевич түүний нүүрийг ширтэн сахлаа учир зүггүй имрэн явахдаа энэ бүсгүйн ухаанд суусан энэ муу тоосыг яаж нэгмөсөн арилгах арга сүвэгчлэн явав. Гэвч түүний үгийг татгалзахдаа урьдаар гэнэн хонгор юм ярихыг нь гүйцэд сонсож, өөрийнхөө бодолд бүрэн автагдаад юу санаснаа дэлгэн яваа эл бүсгүйг хараад баймаар байжээ. Тэр хэзээ ч ийм үг сонсож яваагүй билээ. Эдгээр үг хэдий мулгуу боловч ярьж байгаа эзэн нь өөрийнхөө онгон зэрлэг сайхантайгаа үнэхээр зохижээ. Өөрөөр хэлбэл түүний өмнө залагдаж засагдаагүй бүдүүлэг ой ухаан, хүний сэтгэл гижигдэм үлэмжийн гоо хүүхэн хоёр зэрэгцэн явсан хэрэг. Ийм хоёр хүчин зүйл байдаг хүндээрээ түүнийг дарангуйлан явсан тул өөдөөс нь ямар нэг юм эсэргүүцүүлэн тавих хэрэгтэй байв. Ер Ипполит Сергеевич хурц оюунтай, өөрийн зиндааны хүмүүстэй сайн маргадаг хүн сэн. Гэтэл энэхүү тэнэг роман, тариачин харчууд, цэрэг, архич аавын нөлөөнд ой ухаанаа эрэмдэглэсэн хүнийг яавал зөв ариун санаатай болгох вэ? гэж бодож явав. 

	— Ай, ямар их ярив аа! Таны залхуу хүргэсэн биз, тийм үү? гэж гэнэт бүсгүй санаа алдан хэлэв. 

	— Үгүй, харин... 

	— Би тантай яваадаа их баяртай байна. Үүнээс өмнө надтай ярих хүн байгаагүй юм. Танай дүү надад дургүй, намайг аавдаа архи өгдөг, Никоныг зодсон гэж надад дандаа уурладаг... юм. 

	— Та юу?! Зодсон гэнэ ээ! Ээ... яаж байгаа чинь тэр вэ? гэж Полканов гайхлаа.

	— Яах юу байх вэ, аавын суран ташуураар л ороолгочихсон юм! Тариа цайруулаад ажил гэж жигтэйхэн байхад хар золиг чинь шал согтуу явж байхгүй юү! Би хэчнээн уурлав аа! Ид ажлын үеэр, түүний хэрэгцээ газар сайгүй хэрэгтэй байхад архидаж яаж зүрхэлнэ вэ? Энэ муу тариачин харчууд уу... 

	— Варвара Васильевна минь, сонсоорой, зарц хүнээ зодно гэдэг сайн хэрэг гэж үү? Сайхан юм байна уу? Бод л доо! Таны тэр бишрээд байгаа баатрууд чинь өөрийнхөө үнэнч Сади—Коко шиг улсыг зоддог гэж үү? гэж Ипполит Сергеевич аль болох зөөлнөөр үнэмшихүйц хэллээ. 

	— Тэгэлгүй яах вэ! Луи гүн нэг удаа Коког аягүй чанга алгадсан тухай уншаад хөөрхий цэргийг би зөндөө өрөвдсөн шүү. Би тэднийг зодохгүй бол яах юм бэ? Ингэж чаддаг байсан маань сайн юм шүү... Би бяртай шүү! Миний булчинг бариад үз л дээ!

	Варенька гараа тохойгоор нугалаад түүн өөд ихэмсэг байдлаар сунгалаа. Ипполит Сергеевич бүсгүйн бугалгын булчинг чанга атгаж үзсэнээ, даруйхан сэхээ авч зовоод царай нь жаахан улайж ийш тийшээ харав. Эргэн тойрон ой мод чив чимээгүй нэлийхээс өөр юм байсангүй... 

	Ер нь Полканов эмэгтэйчүүдтэй хамаагүй байж чаддаг байсан хэр нь энэхүү бүсгүй өөрийнхөө энгийн итгэмтгий аашаараа түүнийг номхруулжээ. Хэдий бүсгүйн байдал гижигдэвч яаж ч чадсангүй. 

	— Таны бие атаархмаар чийрэг юм аа гэж наранд борлосон бяцхан царвууг нь харан хянамгайлан хэлээд. Таны зүрх лав их сайн байх аа гэж би бодно гэж өөрийн эрхгүй хэлж орхив. 

	— Мэдэхгүй байна! гэж бүсгүй толгой сэгсрээд, юу ч бол доо, би тогтсон зан үгүй хүн, заримдаа өөрийнхөө дургүй хүмүүсийг хайрлаж байх жишээтэй гэлээ. 

	— Зөвхөн заримдаа юу? Ер нь хүн гэгч өрөвдүүлэх хайрлуулах учиртай шүү дээ гэж мушилзан хэлэхэд нь

	— Яаснаас тэр вэ? гэж бүсгүй асуув. 

	— Тэд ямар их зовлонтой байдгийг та хардаггүй юм гэж үү? Ядахдаа өөрийнхөө мэдлийн хүмүүсийг. Тэд юутай хэцүү амьдарч хэчнээн шударга бус зүйл, зовлон зүдүүр амсана вэ?

	Энэ үгс түүний амнаас нэлээд айхтар галтай дуулдсан тул бүсгүй түүний нүүрийг сайтар ажиглаад: 

	— Хэрэв та ингэж хэлдэг бол маш сайн хүн байх нь. Гэхдээ та тариачин харчуудыг мэдэхгүй, хөдөө байж үзээгүй хүн шүү дээ. Эд зовлонтой гэдэг нь үнэн, гэвч хэний гайгаар тэр бол оо вэ? Өөрснөө зальтай улс, эднийг жаргалтай болоход хэн ч саад хийгээгүй гэлээ. 

	— Ядахдаа гэдсээ тэжээх талх тариа ч алга шүү дээ. 

	— Уухай! Эд чинь өөрснөө түм бум юм чинь... 

	— Тийм ээ, их олон! Тэгвэл газар мундаагүй шүү дээ... тэгтэл хэдэн арван мянган десятин газартай хүн ч бас байна. Жишээ нь танайх хэчнээн газартай вэ?

	— Таван зуун далан гурав... Тэгээд юу гэж, үгүй тэгээд, байзнаарай, тэдэнд түүнээ өгөх юм гэж үү? 

	Варенька түүн өөд хүүхэд зандарсан том хүн шиг хараад аяархан инээлээ. Ингэж инээсэн нь Полкановын уурыг хүргэж, барьц алдуулав. Тийм ч учраас түүний оюун ухааны төөрөгдлийг залруулах хүсэл оргилов. 

	Тэгээд үгээ эв хавгүй, хойно урд нь оруулан байж, баялгийг шударга бус хуваадаг тухай, ихэнх хүн эрх чөлөөгүй байгаа тухай, амьдралын байр суурь, зүсэм талхны төлөө тэмцэх үйлтэй болдог тухай, баян хүний хүч, ядуу хүний хүчгүйн тухай, хүчтэй цөөнхийн эрх ашигт зохицсон мухар сүсэг, худал хэргийн эрхээр олон үе дарагдсан оюун ухааны талаар ярьж эхэллээ. 

	Бүсгүй түүнтэй зэрэгцэн явахдаа дуугаралгүй түүнийг сониучирхан гайхах харцаар ширтэн байв. 

	Тэдний эргэн тойронд ойн нам гүм ноёрхоод, гарсан чимээ ч гэсэн тэр нам гүмийн дүнсгэр дүмбэ байдлыг эвдэхгүй байжээ. 

	Полканов ийм лекц уншсандаа ядарч дуугаа татаад духныхаа хөлсийг арчин бүсгүйн юу хэлэхийг хүлээв. 

	Варенька нүдээ онийлгоод урагш алсыг ширтэн явах ба түүний нүүрэн дээр ямархан нэгэн сүүдэр татваганах шиг болно. Хэсэгхэн үргэлжилсэн дуугүй байдлыг түүний намуухан дуу эвдэж: 

	— Та ямар сайхан ярина вэ!.. Их сургуульд байдаг хүн бүхэн ингэж ярьдаг юм гэж үү? гэж хэлэв. 

	Залуу эрдэмтний хүсэн хүлээж байсан хариу нь бүсгүйд битүү уурласнаар солигдож, бас өөрийгөө даанч яав даа гэсэн байдалтайгаар дэмий л санаа алдав. Юм боддогшуу амьтан болгонд ойлгомжтой тэр зүйлийг энэ бүсгүй яагаад эс ойлгоно вэ? Миний үгэнд чухам юу дутаж, яагаад хэлсэн үг минь түүний сэтгэлийг үл хөндөнө вэ? гэж бодож явлаа. 

	— Та их сайхан ярих юм аа! гэж бүсгүй хариу хүлээлгүй хэлэхэд нүдэнд нь үнэхээрийн сэтгэл хангалуун байдал тодров. 

	— За тэгээд миний хэлдэг зөв үү? гэж асуухад

	— Буруу! гэж шууд хариулаад, — Та хэдий эрдэмтэй ч би тантай маргана. Би ч гэсэн юухан хээхэн мэднэ шүү дээ!.. Хүмүүс байшин босгодог, энэ ажилд цөмөөрөө л тэгш эрхтэй гэж хэлж байгаа юм аа даа. Тэр хэд байтугай бүгдээрээ, туйпуу ч тэр, мужаан ч тэр, мод ч тэр, гэрийн эзэн ч тэр цөмөөрөө бие биетэйгээ адилхан байх нь ээ. Ингэж болох уу даа, та минь? Хөдөх хар хүн гэдэг заавал ажил хийх ёстой, та заавал сургаж заах ёстой. Мужийн захирагч хийж үү, үгүй юү? гэдгийг хянах ёстой. Бас амьдарна гэдэг тэмцэнэ гэсэн үг гэж та хэллээ. Тэр чинь хаа байна вэ? Тэр байтугай хүмүүс маш тайван амьдарч байна. Хэрэв тэмцэл байдаг сан бол дийлдсэн хэсэг байх ёстой. Нийтийн эрх ашиг гэнэ, би бүр ойлгохгүй байна. Та нийтийн эрх ашиг бол хүмүүсийн тэгш эрхэнд байдаг гэж байна. Энэ чинь худал шүү дээ! Миний аав хурандаа хүн, тэгвэл энэ Никон юм уу, тариачин эртэй яаж адил байх юм бэ? Та бол эрдэмтэй хүн, гэтэл манай эндхийн орос хэлний багш архи уудаг, тэнэг шар юмтай яаж адил байх юм бэ? Бас тэр багш зэс бүрээ шиг пажигнахыг нь яана гэв. 

	Бүсгүй няцаахын аргагүй үг хэллээ гэж бодоод хөөрөн баясахад Полканов түүнийг ингэж сэтгэл хөөрөхийг сонирхон харж баярлуулсандаа өөрөө их сэтгэл ханамжтай явлаа. 

	Гэвч яагаад миний сэдсэн бодол зорилгодоо хүрэлгүй шал өөр зүг рүү хандах болов оо? хэмээн дотроо учрыг нь олохыг хичээн явжээ. 

	— Та надад аятайхан санагдаж байна, тэгвэл өөр хүн тэгж санагддаггүй... өнөөх адил байх юм чинь хаана байна вэ?

	— Би танд таалагдаж байна уу? гэж Ипполит Сергеевич гэнэт асуучихлаа. 

	— Тун их! гэж бүсгүй толгой дохиод даруйхан, — Юу гэж? хэмээн асуув. 

	Өөдөөс нь ширтсэн хязгааргүй гэнэн хонгор аашны өмнө байгаадаа мань хүн жаахан айв. 

	«Маяглаж байгаа нь энэ юм бол уу?» гэж бүсгүйн нүүр өөд сониучирхан ширтэж асуув. 

	Бүсгүйн харцанд сандрахдаа: 

	— Яагаад ий? гэж мөрөө хавчаад, — Ингэх ёстой гэж би бодож байна. Та эмэгтэй... би эрэгтэй хүн... гэж аль болох тайвнаар хэлэв. 

	— Тэгээд юу гэж? Юутай ч гэсэн та мэдэх албагүй. Та ямар надтай суух гэж байгаа биш!

	Бүсгүй энэ үгийг үнэхээр энгийн хэлсэн учраас Полканов өчүүхэн ч зовсонгүй. Гагцхүү урсгалдаа гарч ирсэн үл мэдэгдэх хүчний өөдөөс тэмцээд ашиггүй, уураг тархи нь нэг юман дээр ер тогтож өгөхгүй байгааг л мэджээ. Тэгээд тоглох маяг оруулан: 

	— Хэн мэдэх вэ?.. Бас таалагдах хүсэл, эхнэр авах хүсэл, хадамд гарах хүсэл эд цөм адил юм биш гэдгийг та лав мэдэж байгаа байх гэж ярив. 

	Бүсгүй гэнэт тачигнатал хөхрөөд Полканов даруй дуугаа татаж өөрийгөө ч, түүнийг ч дотроо зэмлэв. Бүсгүйн инээхэд агаар донслох шиг болж хөх нь оволзоод ирэв. Энэ үед Полканов дуугүйхэн ингэж тоглосондоо хариу нь юу гэж тусдаг бол хэмээн хүлээн байв. 

	— Ай! Би ер нь... яаж... яаж таны авгай байх вэ дээ! Ёстой л тэмээн хяруул, зөгий хоёр шиг байна байгаа даа!

	Ингээд Полканов ч бас инээж, тэгэхдээ бүсгүйн инээдтэй зүйрлэсэнд бус, түүний сэтгэлийн хөдөлгөөнийг жолоодож байгаа тэр пүршийг өөрөө ойлгоогүйдээ инээжээ. 

	— Та тун аятайхан бүсгүй юм аа! гэж үнэн санаанаасаа ам алдав. Тэгэхэд бүсгүй,

	— Алив, нааш гараа аль... та их удаан явах юм, би таныг чирье! Бид буцах цаг боллоо... бүр болчихлоо! Би үдийн хоолноос хоцорлоо, одоо Елизавета Сергеевна уурлана даа... гэв. 

	Тэд буцаад явлаа. Полкановыг хүссэнээрээ чөлөөтэй явъя гэхлээр санаанд орж саад болоод байгаа тэрхүү бүсгүйн төөрөгдлийг сэнхрүүлэх нь зүйтэй гэж үзлээ. Гэвч үүнээс урьтаж, юмыг тайван сонсох, бүсгүйн үгийг шийдмэг цохиж эрмэлзлийг нь шахан зайлуулсан үл ойлгогдох түгшүүртэй байдлаа дарах хэрэгтэй байжээ. Чухамхүү энэ гайхалтай, нэргүй нэхийт болсон хүч алдруулагч мэдрэхүй саад хийхгүй бол бүсгүйн буруу үзлийг амархан тас цохиж болмоор санагдана. Энэ юу вэ? Энэ бол бүсгүйн сэтгэлийн ертөнцөд харш үзэл оруулахгүйн хүслэнтэй адил нэгэн зүйл ажээ... Гэтэл ингэж зорьсноосоо няцах нь энэ мэт зарчимч хүнд ичгэвтэр хэрэг болно. Ер нь Полканов өөрийгөө зарчимч гэж үздэг бөгөөд оюун ухааны хүчин бол хүний сэтгэлийг захирч чадна гэж гүнзгий итгэсэн хүн билээ. 

	— Өнөөдөр мягмар гараг уу? Тийм л дээ. Тэгвэл гурав хоноод хархан үст ноёхон ирэх нь ээ... гэж бүсгүй яриа эхлэв. 

	— Хэн хаана ирнэ гэв та?

	— Хархан үст ноёхон, Бенковский танайд бямба гарагт ирнэ. 

	— Юунд тэр вэ?

	Бүсгүй инээд алдаад түүн өөд бүлтийн ширтэж: — Та мэдэхгүй гэж үү? Тэр чинь түшмэл хүн гэв. 

	— Өө тийм! Дүү хэлсэн... 

	— Хэлсэн үү? гэж Варенька хөгжилтэйеэ хэлээд: — Тэгээд юу гэж... энэ хоёр удахгүй суух нь уу? гэж асуув. 

	— Яагаад заавал суух байдаг бил ээ? гэж Ипполит Сергеевич алмайран асуухад,

	— Яагаад... гэж Варенька царайгаа улайлган гайхаад, — Би мэдэхгүй юм аа. Тэгнэ биз! Ай, бурхан. Та энэ тухай мэдээгүй юм уу? гэлээ. 

	— Юу ч мэдэхгүй байна! гэж Ипполит Сергеевич шийдмэг хэллээ. 

	— Би танд хэллээ шүү дээ! гэж бүсгүй цөхрөн дуу алдаад, — Ямар сайн бэ! Хонгор Ипполит Сергеевич минь, одоо та үүнийг мэдээгүй... би танд юу ч хэлээгүй болъё! гэж хэлэв. 

	— Маш сайн! Тэгээд би үнэндээ юу ч мэдэхгүй байна шүү дээ. Манай дүү Бенковскийтэй суух юм байна гэдгийг л ойлголоо... тийм үү?

	— Тийм ээ! Хэрэв танд өөрөө хэлээгүй бол суухгүй ч байж магад. Та өөрт нь энэ тухай хэлэхгүй биз?

	— Хэлэхгүй ээ, яалаа гэж! Би ийшээ оршуулгад гэж ирсэн юм сан, тэгтэл хуримд ирсэн байх нь уу? Сайхан байна. 

	— Хуримын тухай үг ч битгий цухуйлгаарай! Энэ тухай юу ч дуулаагүй юм шиг байгаарай гэж бүсгүй түүнээс гуйлаа. 

	— Тэгэлгүй яах вэ? За тэгээд ноён Бенковский гэгч маань хэн бэ? Үүнийг мэдэж болно биз дээ?

	— Түүн тухай болно оо! Хар үстэй, хөөрхөн, томоотой хүн дээ. Хөөрхөн нүдтэй, хөөрхөн сахалтай, хөөрхөн уруултай, хөөрхөн гартай бас хийл хөгжимтэй хүн дээ. Уянгын дуу, чанамал жимс хоёрт дуртай. Хөөрхөн хошууг нь гараараа илээд авмаар надад дандаа санагддаг юм. 

	— Та тэгвэл түүнд дургүй юм шив дээ! гэж Ипполит Сергеевич Бенковскийн гадаад байдлыг тэгж хэлсэнд нь өрөвдөх сэтгэл төрж дуу алдав. 

	— Тэр бас надад дургүй! Би бие жижиг, бүрэг даруу, хөөрхөн харчуудыг бүр үзэж чаддаггүй юм. Эр хүн гэдэг өндөр чийрэг бие, чанга дуутай, цогтой том нүдтэй, юунаас ч шантардаггүй байх хэрэгтэй. Санаснаа хийдэг л бол ёстой эр хүн!

	— Тийм хүн олон байхгүй байх аа! гэж Ипполит Сергеевич хүчлэн инээмсэглэн хэлэхдээ тэр бүсгүйн дүрсэлсэн эр хүнд дургүй нь хүрчээ. 

	— Байх ёстой! гэж бүсгүй итгэл төгс хэлэхэд

	— Варвара Васильевна та ердөө л нэг араатан дүрсэллээ шүү дээ. Тийм гайхлын юу нь сайхан юм бэ? гэв. 

	— Араатан дүрсэлсэн нь огт биш, бяр чадалтай эр хүнийг хэлсэн юм! Бяр гэдэг ёстой сайхан эд шүү! Одоогийн харчууд гэж эхээс төрөхдөө үе мөчний өвчин, ханиад, үгүй ер, есөн шидийн эмгэгтэй гарах юм. Энэ сайн уу? Земийн дарга Кокович шиг барзгар нүүртэй хар хүнтэй байвал дээр үү? Эсвэл Бенковский шиг хөөрхөн хархүүтэй байвал дээр үү? Шүүхийн түшмэл Мухин шиг бөгтөр хатангир юмтай байсан нь дээр үү? Аль эсвэл худалдаачны хүү Гриша Чернонебов шиг том тарган, уухилж аахилсан, улаан хамар, халзан толгойтой юмтай нь дээр үү? Ийм балиар харчуудаас яаж олигтой хүүхэд гарах вэ? Үүнийг бодолгүй болохгүй биз дээ? Хүүхэд гэдэг бас л... чухал зүйл биз дээ, тэгвэл тэр харчууд юу ч боддоггүй... юунд ч дурладаггүй улс. Ёстой хэнд ч хэрэггүй амьтад, ийм юмнуудын аль нэгтэй нь би суусан бол үхтэл нь зодож байх сан!

	— Чи даанч юм үзээгүй байна, тийм учраас эрэгтэй хүний талаар ингэж боддог чинь буруу байна хэмээн хэлж Ипполит Сергеевич түүний яриаг зогсоолоо. Бас чиний хэлдэг харчуудыг зөвхөн гадна талаас нь авч үзвэл шударга бус хэрэг болно гэв. Муухай хамартай хүн байж болно, гэхдээ сайхан сэтгэлтэй байж болно шүү дээ, барзгар нүүртэй саруул ухаантай хүн байж болно. 

	Энэхүү үнэн зүйлийг хэлэх нь хэцүү бөгөөд залхуу хүрэм байлаа. Энэ бүсгүйтэй уулзахаас өмнө энэ тухай ер бодож яваагүй шахам байсан тул одоо өөрт нь нэг л хуучирсан, шал дэмий үг шиг санагдав. Энэ бүх үг бүсгүйд нөлөөлөх ч үгүй, хүлээж авагдах ч үгүй юм шиг санагдлаа. 

	— За голд хүрлээ! гэж бүсгүй дуу алдан түүний үгийг таслав. 

	Гэтэл Ипполит Сергеевич: Намайг дуугүй боллоо гэж баярлаж байх шив дээ, гэж бодов. 

	Дахиад л тэр хоёр өөд өөдөөсөө харж суугаад гол уруудан сэлэв. Варенька сэлүүр барьж яаран хүчтэй сэлүүрдэх тул ус дургүйцэх мэт шуржигнан, жижигхэн долгио татаад эргийн зүг мяралзуулна. Ипполит Сергеевичийг харахад тэдний өөдөөс эрэг өөрөө ирж байгаа юм шиг агаад энэ зугаалгын үед хэлсэн дуулсан бүхнээсээ ядарсан байлаа. 

	— Хараач, завь ямар хурдан явна вэ! гэж Варенька хэлэв. 

	— Тийм байна гэж Полканов хариулаад түүний нүдийг харсангүй. Харсан хараагүй бүсгүйн бие хэрхэн сайхнаар бөхийж гэдийж, хөх нь цэлцгэнэн явааг төсөөлөн явсан юм. 

	Цэцэрлэг харагдлаа... Удалгүй тэр хоёр цэцэрлэгийн явган замаар орж, өөдөөс нь өндөр гоолиг Елизавета Сергеевна инээмсэглэн ирэв. Тэрээр ямар нэгэн цаас бариад: 

	— Ямар их зугаалав аа! гэж хэлсээр иржээ. 

	— Удсан гэж үү? Гэдэс өлссөн гэдэг жигтэйхэн, бүр таныг ч идчихмээр байна гээд Варенька Елизавета Сергеевнагийн бүслэхээр тэвэрч эргүүлж, хоёулаа хашхиралдан инээлдлээ. 

	Варвара хоолонд ховдоглон ороод дуу шуугүй байсан тул хоол амтгүй, уйтгартай санагдаж, бас Елизавета Сергеевна ахынхаа уур хүргэж, ахаа байн байн хяламхийн харж байжээ. Хоолны дараа удалгүй Варенька гэртээ харьсан тул Полканов өрөөндөө очоод диван дээр хэвтэж өдрийн бодолдоо дүн шинжилгээ хийв. Тэрээр зугаалгын үеийн бүх явдлыг ширхэгчлэн санахдаа ухаан санаа бат тогтвортой байдгийг нь эвдэх тунадас тогтож байгааг мэдрэв. Тэр ч байтугай энэ хооронд цус нь өтгөрөөд удаан эргэдэг болов уу гэмээр зүрх шимшрээд, нэг л хамаг бие хүнд оргиж бие махбод өөрчлөгдсөнийг хүртэл мэдэв. 

	Энэ бүсгүй ухаан алдам сайхан нь үнэн, гэхдээ үүнийг үзмэгц учир үл мэдэгдэх харанхуй хүрээнд орчихно гэдэг бол бүр ч балай, тэр бүсгүйн хувьд дэндсэн хэрэг болж, өөрийн нь хувьд ичгүүртэй, завхай зайдан, тэвчээргүй хэрэг болох биз. Энэ бүсгүй хүний сэтгэл хүчтэй догдлуулж байгаа нь үнэн, гэвч үүнтэй тэмцэх хэрэгтэй. 

	«Тэмцэх хэрэг байна уу?» гэсэн товч асуудал толгойд гэнэт орж ирэв. 

	Энэ асуултыг өөр хүн тавьсан юм шиг зүрх алдан үрчийв. 

	Юутай ч гэсэн түүний дотор болж байгаа үймрэл бол эмэгтэй хүнд татагдсанаас бус, ухаан санаа нь мөргөлдөөнд орж, хүүхэд шиг хүчгүй өрсөлдөгчөө дийлж гараагүйгээс эсэргүүцэл явагдаж буй нь энэ юм. Энэ бүсгүйтэй тодорхой томруун яривал зохино. Түүний онгон зэрлэг ойлголтыг устгаж, уураг тархийг нь эзэмдсэн тэр бүдүүн тэнэг бодлыг нь эвдэх түүний үүрэг байлаа. Бүсгүйн ухаан санааг төөрөгдлөөс ангижруулж ариутган цэвэрлэвэл юмны үнэнийг ойлгох чадалтай болно. 

	«Би ингэж чадах бол уу?» гэдэг хөндлөнгийн асуудал дахиад л орж ирэв. Тэрээр энэ асуудлаас бас л зайлсхийв... Бүсгүй одооныхоо бодож санадгаас өөрийг боддог сэтгэдэг болбол ямаршуу хүн болох бол? Түүний ухаан санаа төөрөгдлөөс ангижирч, аливаа бүдэг бүрэнхий үзлээсээ болиод ёстой эрдэм эзэмшвэл энэ бүсгүй улам ч гоё болно гэж тэр бодлоо. 

	Полкановыг цайнд урих үед бүсгүйн бодлыг үндсээр нь өөрчилж, ингэх нь миний үүрэг гэж бүрмөсөн шийдсэн байв. Одоо бүсгүйтэй уулзахдаа хөндий хүйтэн байж, түүнд харьцах харьцаандаа хатуу шүүмжлэл оруулж, түүний хэлсэн хийсэн бүхэнд нарийн чанд хандана гэж бодож байжээ. 

	— За хө, Варенька чамд таалагдаж байна уу? гэж түүнийг гонхонд орж ирэхэд дүү нь асуув. 

	— Тун аятайхан бүсгүй байна гэж хөмсөг сөхөн хариулбал: 

	— Тийм үү? Уухайс даа... Түүний юм мэдэхгүй нь чиний гайхаш төрүүлнэ байх гэж би бодсон шүү гэлээ. 

	— Үнэндээ би тэр талыг нь гайхлаа. Гэвч ний нуугүй ярихад, юм мэддэг юм уу, мэддэг мэтээр харагддаг хүүхнүүдийг бодвол хамаагүй дээр юм гэж хэлэв. 

	— Тийм ээ, сайхан шүү... Ашигтай л хүн дээ... таван зуун десятин сайхан газартай, зуу шахуу десятин ой модтой. Бас дээр нь эгчийн нь их юм нэмэгдэнэ. Хоёулыг нь авах юм билээ... 

	Дүү нь зориут хэлсэн үгийг нь ойлгоогүй дүр үзүүлснийг мэдлээ. 

	— Би тэр талаас авч үзээгүй байна. 

	— Авч үз гэж байна... Би үнэнээс хэлж байна шүү. 

	— Баярлалаа. 

	— Чи жаахан урвагар байх шиг байна. 

	— Тэр дэмий. Яасан гэж?

	— Санаа тавьдаг дүүгийн чинь хувьд мэдмээр байна. 

	Дүү нь аятайхан боловч нялганах маягаар инээмсэглэв. Энэ инээмсэглэлийг хармагц нөгөө Бенковский санаанд орж, өөрөө ч бас инээмсэглэв. 

	— Чи инээж байна уу? гэж дүү нь асуув. 

	— Чи өөрөө?

	— Надад хөгжилтэй байна. 

	— Хэдийгээр хоёр долоо хоногийн өмнө эхнэрээ оршуулаагүй ч гэсэн надад бас хөгжилтэй байна гэж инээн хариуллаа. 

	Тэгэхэд Елизавета Сергеевна царайгаа төв болгон санаа алдаад: 

	— Магадгүй чи намайг талийгаачид хайргүй байна, хар амиа бодсон хүн байна гэж зэмлэж байж болно. Гэхдээ, Ипполит минь, миний нөхөр ямар хүн байсныг чи мэднэ, яаж амьдарч байгаагаа би чамд бичсэн шүү дээ. «Бурхан минь» Николай Степанович Варыпаевыг шал согтчихоод авааль эхнэрээ жирийн хөдөөгийн хүүхэн юм уу, гудамжны хүүхнээс ялгахаа байчихсан үед нь, ийм хүний хуял тачаангуйг хангаж байх гэж төрсөн хүн юм уу? гэж би хэчнээн олон боддог байв аа гэж ярив. 

	— Тийм гэж үү дээ? хэмээн Ипполит Сергеевич эргэлзэн хэлэхдээ, нөхрийнхөө замбараагүй, архинд дуртай, залхуу хойрго, ер нь завхай зайдангаас бусдыг бичсэн захиаг нь уншсанаа санав. 

	— Чи эргэлзэж байна уу? гэж хүүхэн асуугаад санаа алдаж, — Энэ үнэн юм шүү. Юугаа ч мэдэхгүй болчихсон байх нь олон дайралдсан шүү, тэгэхдээ би түүнийг надаас урвасан гэж баталж чадахгүй, гэвч хэлэх эрхтэй. Цонхоо хаалга гэж бодож байсан хүн чинь намайг ч юм уу, өөр хүүхэн ч юм уу байгааг яаж мэдэх юм бэ? гэж хэлэв. 

	Елизавета Сергеевна өөрийнхөө гунигт амьдралын тухай удтал залхуу хүрэм ярихад хэлэх гэсэн юмаа хэдийд хэлдэг бол гэж хүлээн сонсож суулаа. Тэгэхэд Варенькагийн амьдралд юу ч тохиолдлоо гэсэн хэзээ нэгэн цагт амьдралдаа гоморхохгүй хүн дээ гэж өөрийн эрхгүй санаанд орж байв. 

	— Тэр олон жил зовсныг минь хувь заяа бодож үзэх байх гэж санагдана... хувь заяаны хайр шан тун ойрхон ирээд байгаа юм биш үү. 

	Елизавета Сергеевна дуугүй болж ах өөдөө асуух мэт хараад жаахан царай нь улайв. 

	— Чи юу хэлэх гээ вэ? гэж ах нь түүн рүү тонгойн эелдэгхэн асуухад: 

	— Тэгэхээр... би дахин хадамд очиж магадгүй байна шүү... 

	— Тэгвэл их л сайн сан! Баяр хүргэе... Чи тэгээд юунд нь зовсон юм бэ?

	— Мэдэхгүй байна!

	— Ямар хүнтэй тэр вэ?

	— Би чамд хэлсэн шиг билээ.. Бенковский... ирээдүйн прокурор... одоохондоо бол яруу найрагч, мөрөөдөгч... Чи түүний шүлгийг уншсан ч байх, тийм үү? Шүлгээ хэвлүүлдэг юм... гэв. 

	— Би шүлэг уншдаггүй. Сайн хүн үү? Мэдээж, сайн хүн байж таарна. 

	— Миний өнгөрсөн зовлонг мартуулж баясгах хүн гэж би хэлж чадах байна... Надад хайртай... Надад өөрийн гэсэн гүн ухаан байдаг юм... магадгүй чамд зарим талаараа хатуу санагдаж болно. 

	— Айх юмгүй хэл, одоо тэгж байх нь моод болоод байгаа шүү дээ... 

	— Эрэгтэйчүүд эмэгтэйчүүд гэдэг бол үүрд дайсагналцаж байдаг хоёр омог гэсэн үг. Итгэх нөхөрлөх гэх мэтийн юм эр хүн бид хоёрын хооронд байх бараг л боломжгүй зүйл. Гэхдээ дурлал байж болно... ер нь дурлал гэдэг маань бага дурлаж байгаа нь их дурлаж байгаагаа дийлэхийг хэлж байгаа юм... Би нэгэнтээ дийлдээд түүний зовлон амссан... одоо би дийлсэн дийлснийхээ үр шимийг амсаж байна гэж аятайхан ярилаа.

	— Наадах чинь тун харгис гүн ухаан байна даа... гэж ах нь үгийн дундуур орж хэлээд Варенька яавч ингэж бодож хэлж чадахгүй дээ гэж сэтгэл хангалуун боджээ. 

	— Үүнийг надад амьдрал хэлж өгсөн юм... Чи хар л даа, тэр надаас дөрөв дүү... дөнгөж сая их сургууль төгссөн. Энэ явдал надад аюултайг мэдэж байна... Юу гэлтэй юм бэ дээ?.. Миний эд хөрөнгөнд огт холбогдохгүйгээр л түүнтэй суух санаатай байгаа юм. 

	— Тийм ээ, тэгээд юу гэж? хэмээн Ипполит Сергеевич анхааралтай асуулаа. 

	— Тэгэхлээр чи үүнийг яаж зохицуулах тухайд зөвлөгөө өг. Би түүнд миний эд хөрөнгө өвлөх хуулийн ямар ч үндэс өгөлгүй, болдог сон бол аминдаа авах эр ч өгөхгүй байх хүсэлтэй байна. 

	— Иргэний гэр бүл болох үед болох юм шиг надад санагдах юм. Гэвч... 

	— Үгүй, би иргэний гэр бүл болохыг үгүйсгэж байна. 

	Полканов дүүгээ хараад: 

	«Их ухаантай байна шүү. Хэрэв бурхан хүнийг бий болгосон бол амьдрал хүмүүсийг тун амархан өөрчилдөг юм. Тийм учраас хүмүүс бурханд аль хэдийн дургүй болсон биз» гэж бодлоо. 

	Энэ үед дүү нь гэр бүл болох тухай туйлын ойлгомжтойгоор таниуллаа. 

	— Гэр бүл болно гэдэг бол аливаа осолгүйгээр хийх ухаалаг наймаа гэсэн үг. Би Бенковскийтэй яг л ингэж гэрлэхийг хүсэж байна. Гэвч энэ алхам хийхээс өмнө нөгөө золигийн ахын нь мэдүүлгийг нэг тийш болгох хэрэгтэй байна. Чи бүх бичиг баримт үз л дээ. 

	— Би маргааш үүнийг үзэж болох юм байгаа биз дээ?

	— Бололгүй яах вэ, дураараа л бол. 

	Елизавета Сергеевна өөрийнхөө үзлийг удтал яриад дараа нь Бенковскийн тухай ярив. Тэрээр Бенковскийн тухай ярихдаа их л зөөлөн эелдэг, үргэлж уруул, нүд хоёроороо инээмсэглэн байв. Ипполит түүний ярихыг сонсож байсан боловч дүүгийнхээ хувь заяанд оролцох ямар ч сонирхолгүй байгаадаа өөрөө ч гайхжээ. 

	Тэднийг босож хоёр тийшээ явахад нар шингэсэн байлаа. Ипполит яриандаа ядарч өрөө рүүгээ явахад Елизавета яриандаа сэргэж нүдээ цогтой гялалзуулан аж ахуйн элдэв ажилдаа яарчээ. 

	Ипполит Сергеевич өрөөндөө орж дэнлүү асаагаад юм гаргаж уншихаар завдсан боловч анхны хуудас дуусгаагүй байтлаа, номоо хамхивал хамаагүй аятайхан баймаар бодогджээ. Тэрээр таашаан суниаж, номоо хамхиад түшлэгтэй сандал дээрээ аятайхан хэвтэх эвээ олж ядан, сандал хатуу тул диван дээр очиж хэвтлээ. Эхлээд толгойд юу ч орж ирэхгүй байснаа удахгүй Бенковскийтэй уулзахаас өөр аргагүй болох нь гэж дургүйхэн бодов. Гэвч дорхноо энэ ноёнд Варенькагийн өгсөн тодорхойлолт санаанд нь ороход, инээд хүрэв. 

	Удалгүй Варенька хамаг бодлыг нь эзэмдэн авсан тул: 

	«Ер нь ийм аятайхан амьтантай суувал яасан юм бэ? Ингэвэл маш сонин эхнэр болох байх... хэдийгээр түүний амнаас цэцэн мэргэн юм огт сонсохгүйгээ бодсон ч аятайхан авгай байх юм биш байгаа» гэж бодоход хүрэв. 

	Гэвч өөрийгөө Варенькагийн хар хүн байж болохыг бүх талаас нь бодож үзээд инээд алдаж, өөрөө өөртөө: 

	«Хэзээ ч үгүй!» гэж эрс тэс хэллээ. 

	Ингэж хэлмэгцээ нэг л уйтгартай болоод явчихжээ.

	 


II

	Бямба гарагийн өглөө Ипполит Сергеевичийн хувьд бяцхан эвгүй явдлаар эхэлжээ. Тэрээр жижиг ширээн дээрээс дэнлүү унагаж, тэр нь бяц үсрээд хөлдөө хийгээгүй цоо шинэ ботинкийн өрөөсөнд хэдэн дусал керосин тусжээ. Ботинкоо цэвэрлэсэн боловч Ипполит Сергеевичид цай, талх, тэр ч байтугай дүүгийн нь сайхан самнасан үснээс хүртэл муухай эхүүн үнэр ханхлах шиг санагдаад байв. 

	Энэ явдал түүний санаа сэтгэлд сэв оруулав.

	— Ботинкоо тайлаад наранд тавьчихгүй юу, тэгвэл үнэр нь дорхноо арилна шүү дээ. Тэгтэл нь, манай талийгаачийн цоо шинээрээ нэг гутал бий, тэрийг углаад сууж бай гэж дүү нь зөвлөлөө. 

	— Битгий санаа зовж үз. Дорхноо арилна. 

	— Арилахыг нь хүлээвэл удна шүү. Тэр гутал авчир гэж би хэлэх үү?

	— Үгүй, хэрэггүй. Тэрийгээ хая цааш нь. 

	— Яалаа гэж? Сайхан хилэн гутал... хэрэг болно. 

	Керосины үнэр уурыг нь хүргээд маргамаар санагдаж: 

	— Хэнд хэрэг болох юм бэ? Чи өмсөхгүй нь лав... гэв. 

	— Би өмсөхгүй нь мэдээж, харин Александр өмсөнө биз. 

	— Тэр чинь хэн юм?

	— Яагаа вэ, Бенковский. 

	— Уухай! Үхсэн хар хүнийхээ гуталд мөн үнэнч байгаа хэрэг байна даа! Мөн их завшиж байна аа гэж ёжлов. 

	— Чи өнөөдөр ууртай байна уу? гээд дүү нь жаахан гоморхсон мэт боловч салахгүй ширтэхэд Ипполит түүний харцыг ажиглаад: 

	«Лав намайг Варенька алга болохоор ийм ууртай байна гэж бодож байгаа даа» гэж эвгүйхэн бодов. 

	— Бенковский үдийн хоолноор ирэх байх аа гэж Елизавета хэсэг дуугүй байснаа хэлэхэд!

	— Их баярлана гэж хэлээд битүүдээ «Ирээдүйн хүргэндээ найртай байгаасай гэж бодож байх шиг байна» гэж бодож байлаа. 

	Түүний ууртай байдал зовуурьтай уйтгарт автаж улам ихсэв. Харин Елизавета Сергеевна талхан дээр тос нимгэхэн түрхэх зуураа: 

	— Ашигч байна гэдэг миний бодоход тун сайн шинж чанар. Газрын үр шимээр амь зуудаг бидэн шиг улс хоосрох тийшээ хандаж байгаа одоо цагт бүр ч хэрэгтэй зүйл. Талийгаачийн гутлыг яагаад Бенковский өмсөж болдоггүй бил ээ? гэж ярилаа. 

	«Талийгаачийг ороосон даавуу ч авсан бол чамд хэрэгтэй байгаа даа» гэж Ипполит Сергеевич хар чавганы зуурмагаас аягандаа хичээнгүйлэн хийж байхдаа бодно. 

	— Хар хүнийг нас барахад маш том зайтай сайхан хувцасны шүүгээ үлдсэн юм. Ер нь Бенковский дураараа өсөөгүй хүн. Александраас гадна гурван хүү, таван охинтой айл. Эдлэнгээ барьцаанд өгсөн. Би тэднийхээс нэг номын сав тун ашигтайгаар авсан шүү. Чи үзээрэй, чамд хэрэгтэй юм байж магадгүй шүү... Александр цалин авдаг юм чинь... 

	— Чи танилцаад удаж байна уу? гэж Ипполит асуув. 

	Юу ч ярих дургүй байсан хэр нь Бенковскийг ярихаас өөр аргагүй байв. 

	— Ер нь дөрвөн жил орчим болсон, бүр ойр танилцаад долоо найман сар болж байна. Тун аятайхан хүн шүү, чи үзнэ ээ. Юманд амархан сэтгэл хөдөлдөг тун эелдэгхэн, зарим талаараа идеалист, ер нь декадент хүн байгаа юм. Одоогийн залуучууд цөмөөрөө декадент болох тийшээ хандлагатай байгаа шүү дээ... нэг зарим нь идеализм рүү унаж байхад, нөгөө зарим нь материализм руу унаж байна... Эдний аль алин нь ухаантай улс биш шиг санагддаг. 

	— Бас «зуун морины хүчтэй скептицизм» сурталчилдаг хүмүүс ч бий, миний нэг нөхөр ингэж нэрлэдэг юм гэж Ипполит Сергеевич нүүрээ ойртуулан хэллээ. 

	Елизавета инээд алдаад: 

	— Наадах чинь эв хавгүй ч гэсэн тун онож хэлсэн үг байна. Би бас скептицизмд ойр, тэгэхдээ аливаа сонирхлын жигүүрийг холбож өгдөг үнэн зөв скептицизмд ойр шүү... гэж хэлэв. 

	Ипполит цайндаа яарч, авчирсан номоо онгичих хэрэгтэй юм сан гэж хэлээд явлаа. Гэвч өрөөний хаалга онгорхой байсан хэр нь керосин ханхалсаар байжээ. Тэрээр хамраа үрчийн үнэрлээд ном авч цэцэрлэг рүү гарлаа. Тэнд олон удаагийн хур бороо, цас шуурганд өнгө зүс алдсан хөгшин моддын дотор дүлий дүмбэ оргиод ухаан алдрам байсан тул номоо ч нээж харсангүй, гол замын дагуу юу ч бодох, юу ч хүсэхгүйгээр дэмий л алхлав. 

	Нөгөө завь гол дээр байж байлаа. Энд Варенькаг усанд тусаж, гоо сайхан харагдахыг үзсэн билээ. 

	«Би яг гимназийн сурагч болжээ!» гэж тэр тухай дурсахад аятайхныг мэдээд дотроо дуу алдав. 

	Голын захад минут хэртэй зогссоноо завинд орж хитгэн дээр нь суугаад ус руу харлаа. Өнөөдөр ус хэдий сайхан байвч түүний тунгалаг дэвсгэр дээр цав цагаан бүсгүй үзэгдсэнгүй. Полканов тамхи асааж татсанаа доор нь ус руу чулуудаад, ер нь ийшээ ирдэг дэмий болжээ гэж бодлоо. Чухамдаа энд миний хэрэг байна уу? Зөвхөн дүүгийнхээ нэр төрийг хамгаалж, зовох юмгүйгээр Бенковскийг хүлээн авахад нь хэрэг болох гэж ирсэн байна. Базаахгүй ажил шүү. Тэр Бенковский нь ийм хар ухаантай манай дүүд үнэхээр дурласан бол лав онц ухаантай хүн биш байх гэх мэтээр бодов. 

	Ухаан бодолдоо мансууран гурван цаг хэртэй элий балай юм шиг сууснаа босож, хайран цагаа дэмий үрлээ, одоо даруйхан ажилдаа оръё гэдэг бодолтойгоор суудаг байшин өөдөө явав. Гонхонд ойртож ирээд суран бүс, цагаан цамцтай гоолиг нэгэн залуу байж байхыг харлаа. Тэр залуу цаашаа хараад ширээн дээр тонгойж ямархан нэг юм үзэж байв. Өнөөх Бенковский нь энэ юм гэж үү? хэмээн бодсоор Ипполит Сергеевич алхаагаа удаашрууллаа. Тэгтэл тэр залуу нуруугаа цэхэлж, дух руугаа унжсан урт хар үсийг гэдрэг сайхнаар илээд түүний яваа замын зүг эргэн харлаа. 

	«Энэ чинь дундад эртний агь ёсоороо байна!» гэж санаанд оров. 

	Бенковскийн нүүр гонзгойвтор мойл шиг хүнхэр хар нүднийхээ ширүүн ширүүн гялалзахад зовдог юм шиг цонхигор цагаан ажээ. Жимийсэн сайхан ам, нарийхан хар сахал, түнтгэр дух, урагшаа хааш яаш унжсан бужгар үстэй байлаа. Тэрээр биеэр дунд зэргийн хүнээс намхан боловч уян налархай тул тэр дутагдлаа өнгөлөн далдална. Залуу хархүү Полкановыг харалган хүн шигээр ажиглан харахад цонхигор царайнд нь ямархан нэгэн маш сайхан хэр нь эмзэг байдал тодорно. Дугуй хар малгай, хилэн костюмтай түүнийг харахад үнэхээр дундад эртний үеийг дүрсэлсэн зураг дээрээс буугаад ирсэн агь шиг байлаа. 

	— Бенковский! гэж Ипполит Сергеевичид бүдэгхэн хэлээд гонхонд орж ирсэн түүнд хөгжимчин хүнийх шиг урт нарийхан хуруутай цагаан гараа сарвайв. 

	Залуу эрдэмтэн түүний гарыг атгав. 

	Тэр хоёр эхний минутад бие биеэсээ зовоод дуугүй байснаа Полканов цэцэрлэгийн сайхныг хэлж ам нээв. Залуу хархүү ярьж байгаа хүндээ ямар ч сонирхолгүйгээр зөвхөн эелдэг байхын үүднээс товчхон хариулж суулаа. 

	Удалгүй Елизавета Сергеевна уужим цагаан плать, хар эмжээртэй захтай, үзүүртээ цацагтай урт хар тасам бүсэлсэн орж ирлээ. Энэ хувцас түүний амгалан байдалтай сайн зохиж, нүүр царайны нь байдлыг их л сүрлэг ихэмсэг болгожээ. Түүний хацар баярласандаа ягаараад, хүйтэн харцтай нүд нь жавхаалаг болжээ. 

	— Одоо хооллоцгооно. Би та хоёрт зайрмаг өгнө. Александр Петрович та яагаад уйтгартай байна? Та Шубертээ мартаагүй биз? гэж асуулаа. 

	— Шубертээ ч авчирсан, ном ч авчирсан гэж хархүү илтэд хүүхнийг энхрийлэн харж хариулав. 

	Ипполит Сергеевич түүний царайг хараад энэ аятайхан хархүү миний байгааг огт тоохгүй байя гэж өөрөө өөртөө андгайлжээ дээ гэж бодоод эвгүй байдалд оров. 

	— Их сайн байна! гэж Елизавета Сергеевна Бенковскийд хандаж хэлээд, — Хоолны дараа хоёулаа тоглоно биз? гэж асуув. 

	— Танд боломжтой бол! гэж хархүү хэлээд толгой бөхийв.

	Хүүгийн хөдөлгөөн сайхан болсон боловч Ипполит Сергеевич дотроо жаахан шоолов. 

	— Надад тун боломжтой гэж дүү нь аальгүйтэн хэлэв. 

	— Та Шубертэд дуртай юу? гэж Ипполит Сергеевич асуув. 

	— Юуны өмнө Бетховенд дуртай, энэ бол хөгжмийн Шекспир гэсэн үг гэж Бенковский хариулаад хөндлөн тийш харав. 

	Ипполит Сергеевич урьд Бетховенийг хөгжмийн Шекспир гэж ярьдгийг сонссон боловч Шуберт Бетховен хоёрын ялгаа нь түүний хувьд нэгэн зүйл нууц бөгөөд ер сонирхдоггүй байжээ. Зөвхөн энэ хархүүг сонирхож: 

	— Та яагаад заавал Бетховенийг түрүүнд тавьж байгаа юм бэ? хэмээн төв царайлж асуув. 

	— Яагаад гэвэл, тэр бол хөгжмийн зохиолчдыг нийлүүлснээс ч илүү идеалист хүн юм. 

	— Тийм үү? Та энэ үзлийг бас л үнэн юм гэж бодож байна уу?

	— Яриагүй. Би таныг яах аргагүй материалист гэж мэднэ. Таны бичсэнийг уншсан гэж Бенковский хэлэхэд нүд нь хачин гялалзаж байв. 

	«Маргах санаатай байна! Эрс шууд зантай, санасандаа үнэнч зүгээр хархүү байж таарах нь» гэж Полканов бодов. 

	Ийнхүү талийгаачийн гутал өмсөхөөр тулгагдсан идеалист хархүүг улам их сонирхох боллоо. 

	— Тэгвэл та бид хоёр дайсан улс байх нь ээ? гэж инээмсэглэн асуувал: 

	— Бид хоёр яаж нөхөд байх вэ дээ? гэж Бенковский халуухан хариулав. 

	— Эрхмүүд минь! Та хоёр танилцаад удаагүй байгаагаа битгий мартаарай! гэж Елизавета Сергеевна цаад өрөөнөөсөө хашхирлаа. 

	Аягач Маша сав суулга хангинуулан байж, ширээн дээр хоол авчирч өрөхдөө байн байн Бенковскийг харж цайлган санааны үүднээс шагшран байх нь илт байлаа. Ипполит Сергеевич бас л Бенковскийг харж, энэ залуутай аль болох зөөлөн харьцах ёстой юм байна. Маргавал улаан галзуу зүтгэж магадгүй хүн учраас «үзэл суртал» ярихаас зайлсхийвэл зохино гэж бодож суув. Тэгэхэд Бенковский түүнийг нүдээ цогтой гялалзуулан, нүүрээ татвагануулан харж суулаа. Ажиглаваас юм ярья гэж хэчнээн санагдавч биеэ арай барьж байгаа бололтой байна. Полканов албан ёсны боловсон байдлын хүрээнээс гарахгүйгээр шийдлээ. 

	Дүү нь ширээний ард суугаад хоёр харчуудад үл ялих шог хошин үг байн байн хаяж, харчуудын нэг нь садан хүмүүсийн хээгүй байдлаар хариулж, нөгөө нь дурлалт хархүүгийн байдалтай байв. Тэд гурвуулаа нэг л эвгүй, бие биеэ ажиглан, бас өөрийгөө ч хариулж суулаа. 

	Маша шөлтэй хоол гонхонд оруулж ирлээ. 

	— Эрхмүүд ээ! Наашаа! гэж Елизавета Сергеевна хоолны шанага барингуут хэлээд, — Та нар архи уух уу? гэж асуув. 

	— Би ууна! гэж Ипполит Сергеевич хэлэхэд: 

	— Та минь зөвшөөрвөл би уухгүй гэж Бенковский хэллээ. 

	— Дуртай зөвшөөрнө. Гэхдээ та уудаг шүү дээ?

	— Одоо дургүй байна... 

	«Материалист хүнтэй хундага тулгах дургүй байна гэх нь» гэж Ипполит бодлоо. 

	Бялуутай амттай шөл, Полкановын төв байдал хоёрын аль нэг нь залуу хархүүгийн хар нүдний ширүүнийг нэлээд намжаасан тул, хоёрдугаар хоол ирэх үес: 

	— Таны асуултад “бид хоёр чинь дайсан байх нь ээ?” гэж хариулсан явдал танд хэрүүл өдсөн мэт санагдсан байж болно. Магадгүй, энэ үг бүдүүлэг байж болно, гэвч хүмүүсийн хоорондын харьцаа хүмүүсийн ёс мэт санадаг тэр албан ёсны байдлаас чөлөөтэй байх хэрэгтэй гэж би санадаг хэмээн ярив. 

	— Таны хэлдгийг бүрэн зөвшөөрнө гэж Ипполит Сергеевич инээгээд, — Тэгэх тусмаа сайн. Шууд хэлэхэд таны эрс тэс үг надад таалагдсан гэлээ. 

	Бенковский гунигтайхан мушилзаад: 

	— Бид хоёр үнэхээр үзэл суртлын хувьд дайсан мөн, энэ ч аяндаа ойлгомжтой байна. Тэгэх тусмаа сайн гэж та хэлж байна. Гэвч би энэ үгийг нэг янзаар ойлгож байхад та өөрөөр ойлгож байгаа шүү дээ... гэв. 

	— Тийм гэж үү? гэж Ипполит Сергеевич асуувал: 

	— Яриангүй, хэрэв та өөрийнхөө бичсэн зүйлд гардаг үзэл суртлаас учир шалтгааны ухааны ёсоор явах юм бол маргах юм алга гэв. 

	— Би тэгэх нь мэдээж... 

	— Харав уу тэр... Миний үзлээр бол энгийн юмны тухай таны ойлголт бүдүүлэг байна. За энэ ч яах вэ, орхиё... Та амьдралыг зөвхөн механизмаар төсөөлж бүх юмыг, түүн дотор үзэл суртлыг ч нэг зүйл болгон сэтгэхдээ таны дотор хүйт оргиж, жирийн химизмээс эхлээд биет матери хөдлөх хүртэлх бүх нууцат сайхан зүйлийг хайрлах сэтгэл дуслын төдий ч алга байдаг гэж үү дээ?

	— Мөөн... Миний байр суурь хий мөрөөдөл биш үлэмж яруу амьдралын агуу их механизмд тодорхой байгаа болохоор миний дотор хүйт оргидоггүй юм... Сэтгэх мэдрэх, ухаан бодлын метафизик хэцүүчлийн хувьд гэвэл хүн хүний сонирхлын хэрэг. Сайхан юм гэж юу хэлдгийг одоохондоо мэдэх хүн алга байна гэж үү? Юутай ч гэсэн үүнийг бие махбодын мэдрэхүй гэж ойлговол зохино. 

	Нэг нь үнэн санаанаасаа, төөрөлдөж буй нөхрөө өрөвдсөн байдалтай бүдэг дуугаар ярьж байхад, нөгөө нь минийх үнэн, чинийх буруу гэж маргаж байгаа хоёр хүний дунд заавал үүсдэг бие биеэ хатгадаг хорон үг хэрэглэхгүйг хичээн, би энэ хүнээс оюун ухаанаар илүү юм гэдгээ ухамсарласан хүний байдлаар тайван ярьж байлаа. 

	Елизавета Сергеевна учиртайхан инээмсэглэн тэдний нүүр царай хэрхэн хувирахыг ажиглан, тайван хооллож, шувууны ясыг сайтар мөлжиж байлаа. Хаалганы цаанаас Маша цухуйж нүүрээ төв болгон, нүд нь байнгын залирхаг, энхрий байдлаа алдаад дугараг болсноос үзвэл хоёр эрхмийн ярьж буй зүйлийг ойлгохыг хичээсэн мэт ажээ. 

	— Та үнэн бодит юм гэж ярьж байна. Гэтэл биднийг хүрээлэн буй бүх юм, бид ч гэсэн зөвхөн химизм, тасралтгүй ажилладаг механизм юм бол тэр чинь юу юм бэ? Хаана ч хөдөлгөөн, бүгдээрээ хөдөлгөөн, секундийн зууны нэгд ч тайван юм алга байхад би яаж үнэн бодит юмыг ойлгох юм бэ, би өөрөө тухайн үед ямар болохоо мэдэхгүй байгаа юм чинь яах юм бэ? Та ч, би ч адилхан матери юм гэж үү? Гэлээ ч гэсэн бид нэгэн цагт адилхан ялзарч хэвтэх болно. Бидний газар дээр үлдэх юм гэвэл зөвхөн балархай болсон гэрэл зураг болж, бидний цаг үедээ өнгөрөөсөн зовлон жаргалын тухай хэнд ч, юу ч хэлж өгч чадахгүй байх болно. Одоо бодож, шаналж байгаа бид цөмөөрөө зөвхөн ялзарч хэвтэхийн тулд амьдарч байна гэж бодоход аймшигтай байгаа биз дээ?

	Ипполит Сергеевич түүний үгийг анхааран сонсож байх завсраа: 

	«Хэрвээ чи өөрийнхөө үзлийн үнэнд ягштал итгэдэг бол тайван байх ёстой. Гэтэл чи зөндөө хашхирч байна. Чи идеалист учраас биш чиний санаа бодол муухай учраас хашхирч байна» гэж бодлоо. 

	Энэ үед Бенковский нүд гялалзуулан түүнийг ширтэн цааш ярьсан нь: 

	— Та шинжлэх ухаан гэж байна, энэ бол сайхан хэрэг! Би түүний өмнө оюун ухааныг жолоодогч их хүчинд бишрэхийн адил толгой бөхийлгөдөг юм. Тэгэхдээ намайг бариад байгаа нууцын хүлээс тайлж өгөөч гэдэг юм... гэвч би өөрийгөө аянга бол Илия бурхны авралаар үүсдэг юм гэж итгэдэг байсан өвөг дээдсийнхээ зогсож байсан тэр газар байгаагаар төсөөлдөг юм. Би Илияд итгэдэггүй, энэ бол цахилгааны нөлөө гэж үздэг, гэвч Илиягаас юугаараа өөр юм бэ? Нарийн төвөгтэйгөөрөө юу? Энэ бол хөдөлгөөн юм уу нэг юмыг төлөөлүүлэх гэж амжилтгүй оролдож байдаг бусад хүч шиг тайлбарлах аргагүй юм. Ер надад шинжлэх ухааны үйл хэрэг бүхлээрээ ойлголтыг хүндрүүлэхэд оршихоос цаашгүй юм уу гэж байн байн бодогддог юм. Юманд итгэх нь сайхан гэдгийг би мэднэ. Юманд итгэх хэрэггүй, мэдэх хэрэгтэй гэж намайг шоолцгоодог. Би матери гэж юу болохыг мэдэх хүсэлтэй. Гэтэл надад «Матери гэдэг бол бидний оршин байж, хүртэж мэдэрч байгаа тэр зайнд буй зүйлийг хэлнэ» гэж сургадаг. Ингэж хэлэх хэрэг юу байна? Үүнийг асуусан асуултын хариу гэж үзэж болох уу? Энэ бол өөрийнхөө түгшүүрт бодолд хариу авах гэж үнэн голоос хичээнгүйлэн мэрийсэн хүнийг шоолж байгаа юм.... би оршин байхын зорилгыг мэдэх сэн гэдэг, үүнийг минь бас л шоолдог. Миний амьдарч байгаа нь амаргүй хэрэг, тийм учир би юунд амьдарч байна вэ? гэсэн асуултынхаа хариуг цэцэн хариулдаг монополистуудаас үг сөггүй шаардах эрхтэй юм. 

	Полканов Бенковскийн сэтгэл хөдөлсөндөө улалзсан нүүрийг хэтэн харж байхдаа энэ хархүүгийн хэлж байгаа шиг улаан галзуу үгээр л өөрийг нь эсэргүүцэж болох юм байна даа гэж бодож суув. Хэдий ингэж бодовч эсэргүүцэх хүсэл байсангүй. Энэ үед залуу хархүүгийн бүлтгэр нүд улам том болж, яая даа байз гэсэн байдал тодорлоо. Тэрээр амьсгаадан цухалдаж, сайхан царвуутай баруун гар нь агаарт хурдан хурдан хөдөлж, нэг үе нударга зангидан чичирхийлэн занаж, нэг үе агаарт ямархан нэгэн юм шүүрэн барих гээд чадахгүй байгаа юм шиг болж байжээ. 

	— Та юу ч өгөлгүйгээр амьдралаас ямар их юм ав аа вэ! Та үүнийг үзэн ядаж дургүйцэж байна уу... Юу? гэдэг асуулт түүнд чинь байна. Та хүнийг хайрлаж чаддаггүй ажээ. Танаас сэтгэл санааны талх гуйхад та эсэргүүцлийн чулуу оронд нь өгдөг байна! Та амьдралын сүнсийг тоножээ. Хэрэв дурлал шаналлын агуу гавьяа байдаггүй юм бол буруутан нь та мөн. Ухаан санааны боол болсон та сүнсээ түүний мэдэлд өгсөн учраас тэр чинь хөрж, өвдөж, өлбөрч үхэж байгаа нь тэр! Амьдрал өөрцгүй бурангуй, түүний зовлон гуниг баатарлахыг шаардаж байгаа юм... Тэд хаа байна аа?

	«Тийм ээ, нэг л галзуу хүн юм!» гэж Ипполит Сергеевич битүүдээ бодоод энэхүү өмнө нь цөхрөнгөө барж чичирхийлэн байгаа ухаан санааны ээдрээг эвгүйхэн харж суулаа. Тэрээр ирээдүйнхээ хүргэний ширүүн үг урсгахыг зогсоох гэсэн боловч амжилт олсонгүй, залуу хархүү эсэргүүцэлдээ улам зоригжоод дуулах нь байтугай харах ч үгүй байх шиг байв. Тэр хүү энэ бүх гомдлоо удтал цээжиндээ хураасан байж таарах бөгөөд өөрийн нь бодлоор амьдралыг эвдсэн хүмүүсийн нэгэнд үг хэлэх болсондоо их баярласан бололтой. 

	Елизавета Сергеевна тунгалаг сайхан нүдээрээ инээмсэглэн тэр хархүүг харж байхад тачаадан хүсэх байдал тодорч байв.

	— Таны ингэж хүчтэй сайхан хэлсэн үг бүхэнд маргашгүй үнэн сэтгэл, овжин ухаан илэрч байна гэж Ипполит Сергеевич залуугийн эцэж түр зогссон үеийг ашиглан алгуурхан энхрий зөөлнөөр хэлж, түүнийг тайвшруулах гэв. 

	«За байз, намдааж номхруулах ямар үг хэлье дээ?» гэж Ипполит хэлэх аятай үгээ олж ядаж тун цөхөв. 

	Гэвч түүнийг энэ хүнд байдлаас дүү нь аварчээ. Елизавета Сергеевна энэ үед цадаад сандлынхаа түшлэг налан сууж байсан юм. Түүний хар үс хуучин маягаар самнаастай боловч хаан титэм мэтээр овойлгон янзалсан нь царайг ширүүн дориун болгожээ. Инээмсэглэхэд хоёр тийш болсон уруулынх нь завсраар хутганы ир шиг жижиг цагаан шүд зурваслан үзэгджээ. Тэрээр сайхан дохиж ахаа зогсоогоод: 

	— Надад үг хэлэхийг зөвшөөрнө үү! Би нэгэн мэргэдийн сургаал мэднэ, «Энэ үнэн гэж мэтгэж байгаа хүн буруу, энэ худал гэж мэтгэж байгаа хүн бас буруутай, харин Саваоф, Сатана хоёр л үнэн.” Ийм юмс байдаг гэдэгт би итгэдэггүй, гэвч тэд хаа нэгтээ байж таарна, чухам эд нар л амьдралыг ийм хоёрдмол болгож, амьдрал ч тэднийг бий болгосон шүү дээ. Та нар ойлгохгүй байна уу? Би та хоёрынх шиг л хүний хэлээр хэлж байна шүү дээ. Гэхдээ би олон үеийн цэцэн сургаалыг хэдхэн үг болгож хэлснээрээ та хоёрын цэцэрхэл юутай өчүүхэн болохыг үзүүлэх гэсэн юм» гэж ярив. 

	Дүү нь ингэж хэлээд үлэмжийн сайхнаар инээмсэглэж харчуудаас: 

	— Та нар юу гэж бодож байна вэ? гэж асуув. 

	Ипполит Сергеевич дуугүй мөрөө хавчиж, дүүгийнхээ үгэнд дургүйцэн байсан боловч Бенковскийг номхруулсанд баяртай байжээ. 

	Энэ үед Бенковский нэг л хачин болж байв. Елизавета Сергеевнаг үг хэлж эхлэхэд түүний царай баярлан мишилзээд, тэгснээ аажимдаа зэвхийрч цайгаад асуулт асуухын нь үед бүр айн сүрдэх мэт болов. Тэрээр нэг юм хэлэх гэсэн боловч зөвхөн уруул нь татваганаад цаанаас үг гарсангүй. Гэтэл дүү нь гайхалтай тайван байж түүний нүүр хэрхэн өөрчлөгдөхийг ажиглан, өөрийн нь үг ингэж нөлөөлсөнд цаанаа тун баярласан бололтой нь харах нүдэнд нь андашгүй байлаа. 

	— Чухамхүү энэ хэдэн үгэнд наанадаж гүн ухааны том том номуудын бүх үр дүн байгаа юм шиг санагддаг гэж дүү нь түр дуугүй байснаа хэлэв. 

	— Ямар нэг хэмжээнд чиний хэлдэг зөв байна гэж Ипполит Сергеевич ёжтой мушилзан хэлээд, — Гэлээ ч гэсэн... гэтэл. 

	— Хүний сэтгэлд оршиж дулаацуулан, зориг санааг нь сайхан болгож байдаг тэр Прометейн галын сүүлчийн очийг унтраах хэрэгтэй гэж үү дээ? хэмээн Бенковский дундуур нь орон хэлэхдээ хүүхэн өөд гунигтай ширтжээ. 

	— Тэр галын оч танд аятайхан... сайн юм өгч байвал яалаа гэж дээ гэж Елизавета инээмсэглэн хэллээ. 

	— Чи сайн юмны тухай хэлэхдээ тун осолтой жишээ авлаа гэж ах нь дүүдээ хэлэв. 

	— Елизавета Сергеевна! Та бол эмэгтэй хүн, эмэгтэй хүний агуу их үзэл санааны хөдөлгөөн таны сэтгэлд яаж нөлөөлдгийг хэлж өгөөч! гэж Бенковский дахин шаллаа. 

	— Тэр сонин байна. 

	— Ердөө юу?

	— Миний бодоход энэ бол... юу гэлтэй юм бэ дээ?.. Илүүдээ гарсан хүүхнүүдийн эрмэлзэл юм. Тийм хүүхнүүд царай муутайдаа юм уу, эсвэл өөрийнхөө сайхныг мэдрэхгүй, эрэгтэй хүнийг буулгаж чаддаггүйдээ болоод анхаарлын гадаа үлддэг байна... Тэгэх үед илүүдээ гарах нь тэр. За, зайрмагаа идье. 

	Бенковский дув дуугүй хүүхний гараас ногоон савтай юм авч өмнөө тавиад хүйтэн цагаан зүйлийг сүрхий ажиглан сэтгэл хөдөлснөөс чичирхийлсэн гараараа духаа учир зүггүй арчин байв. 

	— Харав уу, наад гүн ухаан чинь зөвхөн амьдрах дур хүслийг эвдээд зогссонгүй хоол идэх сонирхлыг ч үгүй болгосон байна гэж Елизавета Сергеевна тоглоом болголоо. 

	Ах, дүү түүнийг харж энэ хүүхэдтэй хэтэрхий муухай тоглож байна даа гэж бодож суув. Энэ бүх яриа түүнд уйтгартай санагдаж, Бенковскийг өрөвдсөн боловч үнэн санаанаас биш мэт байлаа. 

	«Sic visum Venert2» гэж тэр бодоод ширээний араас босож тамхиа татлаа. 

	— Тоглох уу? гэж Елизавета Сергеевна Бенковскийгоос асуув. 

	Бенковский түүний асуултад үг дуугүй толгой дохин зөвшөөрөхөд тэд гонхноос гарч өрөөнд оров. Удалгүй тэр өрөөнөөс төгөлдөр хуур, хийл хоёрын аялгууны түрүүч сонстож эхлэв. Ипполит Сергеевич газраас дээвэр хүртэл татсан олс даган ургасан зэрлэг усан үзмийн баглааны сүүдэрт гонхны эвтэй зөөлөн сандал дээр сууж аваад Бенковский, дүү хоёрынхоо ярилцахыг сонслоо. Зөвхөн ногоон цэцгээр битүү зочдын өрөөний цонх цэцэрлэг рүү харсан ажээ. 

	— Энэ хугацаанд та ямар нэг юм бичив үү? гэж Елизавета Сергеевна хийл хөглөж байх зуураа асуув. 

	— Тийм ээ, бяцхан хэмжээний жүжиг бичсэн. 

	— Уншаач!

	— Нэг л дургүй хүрээд байна. 

	— Надаар гуйлгах гэсэн юм уу?

	— Тэгсэн гэж үү? Үгүй. Одоо санаанд бууж ирээд байгаа шүлгээ уншмаар байна... 

	— Тэг л дээ!

	— За тэгье... Зөвхөн дөнгөж сая санаанд орж ирсэн юм... Та түүнийг амьдруулах гэлээ шүү дээ... 

	— Ийм үг сонсоход надад юутай сайхан бэ!

	— Мэдэхгүй... Та үнэнээсээ хэлж байж болно... мэдэхгүй байна... 

	«Би холдсон нь дээр юм уу?» гэж Ипполит Сергеевич бодлоо. Гэвч залхуу нь хүрээд миний энд байгааг энэ хоёр мэдэж байгаа юм чинь гэж биеэ тайвшруулаад боссонгүй. 

	 

	Чиний тайван гоо үзэмжийн

	Хүйтэн гялбаа нь намайг зовооно. 

	 

	гэх Бенковскийн бүдэг дуу сонсогдлоо. 

	 

	Чи миний хүслэнг ойлгохгүй, 

	Бодвол, шоолж ч юун магад...

	 

	гэх уйтгар төгс залуугийн асуух сонсогдлоо. 

	«Энэ тухай асуудлыг чинь оройтсон байх гэж бодохоос би айж байна» гэж Полканов итгэмжгүйхэн инээн бодов. 

	 

	Харцыг чинь харахад өрөвдөх шинжгүй нь

	Харин үгэнд чинь хүйтэн инээд

	Миний сэтгэлийн ухаангүй солиорол

	Сэтгэл санаанд чинь тусан наалдахгүй нь

	 

	гээд Бенковский сэтгэл догдолсноос буюу өргөлт дутсанаас дуугүй болов. 

	 

	Гэтэл сэтгэл минь өнөр баян. 

	Дуу найраг, амьдрал минь бүтэн!

	Сэтгэл минь ахуй амьдралын нууцыг

	Дур зоргоороо нэгмөсөн шийдэж 

	Жаргалд хүрэх замыг эрнэм. 

	 

	«Явах хэрэгтэй!» гэж Полканов шийдээд залуу хархүүгийн улаан галзуу юм шиг хашхирахад өөрийн эрхгүй босож зогсов. Залуу хүүгийн дууны өнгөнд Уучлаарай! хэмээн сэтгэл зүрхэндээ залбирсан, Хайрла! хэмээн эмэгтэй хүнд хандсан хандлага хоёр нэгэн зэрэг тодорчээ. 

	 

	Би бол боол чинь, зүрхнийхээ гүнд

	Хаан ширээ чамд засаад

	Хүлээж байна... 

	 

	«Өөрийнхөө үхлийг, чухам үүнийг Венера хүсдэг биз дээ!» гэж залуу эрдэмтэн шүлгийг төгсгөн бодож цэцэрлэгийн замаар алхаж явахдаа хэлэв. 

	Тэрээр дүүдээ их гайхжээ. Тийм сайхангүй мөртөө энэ залууг яаж дурлуулж чадав аа. Лав үүнийг өнөөх эсэргүүцэх арга гэгчээрээ олж авсан биз. Түүнээс энэ тачаалдаа дийлдэн улангассан жаал хүүд хандаж байгаагийн үнэн учрын талаар ах зах, томоотой хүний хувьд өөртэй нь ярилцах уу? Гэвч одоо ийм яриа юунд хүргэх вэ? Энэ явдалд буюу Амур, Венера хоёрын хэрэгт тийм ч хэрэгтэй зүйл биш болох биз... 

	«Хэрэв энэхүү тачаалын гал Варенькагийн өмнө ингэж ассан бол юу болох сон бол?»

	Полканов энэ асуултыг шийдэх гэж оролдсонгүй, чухам энэ үед Варенька юу хийж байгаа бол? хэмээн бодлоо. Никоноо алгадаж байгаа бол уу? Тэр хол суудаг учраас тэр болгонд уулзаж, өдөр ирэх тутам санаа сэтгэлийг нь гажуудуулагч бүхнийг шүүмжилж байхын аргагүй нь юутай харамсалтай вэ?

	Байшингаас хийл хөгжмийн намуухан аялгуу, төгөлдөр хуурын ширүүн ая хоёр сонсогдоно. Үүний улмаас цэцэрлэг дотор гуйн залбирах, энхрийгээр уриалан дуудах дууны өнгө дуулдуулна. 

	Тэнгэрээс бас л хөгжмийн эгшиг сонсогдоно. Тэнд болжмор жиргэх ажээ. Нүүрсний хэлтэрхий шиг эв хавгүй хав хар шувуухай модны мөчир дээр суугаад хошуугаараа цээжнийхээ ноолуурыг онгичин, учиртайхан шулганахдаа нуруу үүрч, инээмсэглэх нүдээрээ алсыг ширтэн цэцэрлэгийн замаар алхан яваа бодлогоширсон хүнийг байн байн харна. 

	Оройн цайнаар Бенковский нэлээд биеэ барьж, улаан галзуу хүнтэй тийм ч адилгүй болсон ирлээ. Елизавета Сергеевна ч гэсэн бас л нэлээд номхорсон байв. 

	— Ипполит чи Петербургийн тухайд юу ч ярихгүй юм аа даа гэж Елизавета Сергеевнаг хэлэхэд: 

	— Юугаа ярих вэ? Их том, хөл үймээнтэй л хот доо... Цаг агаар нь чийгтэй, харин... гэтэл Бенковский дундуур орж: 

	— Харин хүмүүс нь их зантай гэж хэлэв. 

	— Арай ч тийм биш ээ. Аль эртний бодолд дарагдаж хөгцөрчхөөд бүрмөсөн баларсан хүмүүс ч олон бий. Ер нь газар газар, хүн хүн янз шүү дээ. 

	— Тийм байсан нь л яамай! гэж Бенковский дуу алдав. 

	— Хэрэв тийм байгаагүй бол амьдрал тэсэхийн аргагүй уйтгартай, байх сан биз! гэж Елизавета Сергеевна батлаад, — Манай тосгоны залуучууд хэр зэрэг байна даа? Доошоо буурч байна уу? гэв. 

	— Тийм ээ, жаахан гонсойж байгаа байх. 

	— Ийм үзэгдэл манай үеийн сэхээтнүүдэд тун нийтлэг болжээ. Сэхээтний ихэнх нь тайж нар байх цагт тийм байгаагүй. Гэтэл одоо нударган юм уу, наймаачин түшмэлийн хүү хэн бүхний мэдэх хоёр гурван ном уншчихаад сэхээтэн гэгдэх болсон үед хөдөө тосгон тийм сэхээтний сонирхол татах арга алга. Аль алиныгаа яаж мэдэх вэ дээ? Зөвхөн зуны цагт аятайхан сууж болохоос өөрөөр тэдэнд бодогдоно гэж үү! Тэдэнд тосгон гэдэг бол зуслан гэсэн үг. Ер нь ч тэд сэтгэл санааныхаа мөн чанараар зусланчид юм шүү дээ. Тэд нэг газар ирээд байж байснаа баахан цаас, хэмхэрхий, тасархай мэтийн байсныхаа гэрч болох зүйлүүдийг үлдээгээд л алга болдог. Тэдний дараа өөр нэг хэсэг ирээд тэр хогийг нь устгадаг. Тэр хогтой хамт ерээд оны шившигт тэнэг арчгүй сэхээтний дурсгал устгагдана. 

	— Тэр өөр нэг хэсэг гэдэг чинь дахин сэргэсэн тайж нар уу? гэж Полканов нүдээрээ инээн хэлэхэд: 

	— Та миний үгийг... өөрийнхөө хувьд тун базаахгүй ойлгосон бололтой байна. Та уучлаарай гэж Бенковский дүрсхийн хэлэв. 

	— Би зөвхөн ирээдүйнхэн хэн болохыг асуусан юм?

	— Тэд залуу тосгон гэсэн үг! Түүний өөрчлөгдсөн залуу үе, одоо юм мэдэх зориг эрмэлзэл төгс хүчирхэг хүмүүс болж, дэвшин гарч ирэхэд бэлхнээ байгаа юм. 

	— Тэдэнд эртнээс баяр хүргэе гэж Полканов хайнгадуухан хэлэв. 

	— Тийм ээ, тосгон ямархан нэгэн шинэ юмыг бий болгож эхэлж байна гэж Елизавета Сергеевна эвлэрэнгүй хэлээд, — Манай энүүхэнд Шаховын Иван, Григорий гэж хоёр тун сонин залуу бий, энэ хоёр миний номын сангийн бараг тал хувийг шахам уншсан, бас өөрийгөө «бүгдийг мэддэг» гэж хэлдэг Аким Мозырев гэдэг хүн бий. Үнэхээр авьяастай улс шүү! Би түүнд физикийн сурах бичиг өгөөд хөшүүрэг, тэнцвэрийн хуулийг уншаад тайлбарла гэсэн юм, тэгтэл тэр хүн долоон хоногийн дараа надад ирж шалгалтаа маш сайн өгсөнд би бүр гайхаж гүйцсэн! Бас тэгээд миний магтахад «Тэр яах вэ? Би хэнээс ч сураагүй болохоор энэ номыг хүн бүхэнд зориулан зохиосон байх!» гэж хэлсэн... Ямар? Харин тэднээс өөрийнхөө хүч чадлыг ойлгох ойлголт нь одоохондоо бүдүүн хадуун, эв хавгүй байгаа юм. Тэр ч байтугай энэ шинээр бий болсон шинж чанарыг надад тохоодог юм, би үүнийг нь тэсэж өнгөрүүлээд нутгийн даргад гомдол хэлдэггүй. Энэ хөрсөн дээр хүчирхэг галт цэцэг ургаж, нэгэн сайхан өглөө эдлэн газрынхаа үнсэн дээр хэвтэж байснаа сэрэх цаг ирж болно гэдгийг ч би ойлгодог гэж ярилаа. 

	Полканов инээмсэглэв. Бенковский, Елизавета Сергеевнаг гунигтайяа ширтэнэ. 

	Тэд өнгөцхөн бөгөөд бие биеийнхээ ая зүйг тааруулсхийн арван цаг хүртэл ярилцжээ. Тэгээд Елизавета Сергеевна Бенковскийн хамт тоглохоор явахад Полканов ирээдүйнхээ хүргэний, дурлалт хүүхнийхээ ахыг гарах болоход тун их баярласнаа нуух өчүүхэн ч чадалгүй байсныг мэдэнхэн тэдэнтэй салах ёс гүйцэтгээд өрөөндөө оржээ. 

	«... Мэдье гэсэн юмаа мэдэж болох ажээ... Харин тэгж их хөл болсны шан нь уйтгар гунигаар төгсөх юм» Полканов ширээнээ сууж хэдэн танилдаа захиа бичихээр суух үедээ чухамхүү ийм юм бодож, тэнхээ алдарчээ. Тэрээр дүүгийнхээ Бенковскийд хандаж буй өвөрмөц харьцааны утгыг ойлгож, бас түүний тоглоомд өөрөө ямар үүрэгтэй байгаагаа мэдэж байв. Энэ бүхэн тун тусгүй, нэг л муухай санагдаж битүүдээ дүүгээ зэмлэж байсан хэр нь Пигмалион, Галатья хоёрын явдал шиг юм өмнө нь болж байхад эвгүй санагдсангүй. Полканов үзгийнхээ ишээр ширээг уйтгартай мэт тоншин сууснаа дэнгийнхээ галыг багасгаж өрөөнийхөө гэрлийг багасгаад цонхоор гадагш харав. 

	Цэцэрлэг дотор нам гүм, цонхны шилний цаанаас харахад саран ногоовтор болсон мэт үзэгдэнэ. 

	Цонхон тушаа доор нэгэн сүүдэр шиг юм бүртэсхийгээд модны мөчир аяархан сэржигнэх сонсогдлоо. Полканов цонхонд хүрч онгойлгон харвал аягач бүсгүй Машагийн цагаан плать гялсхийгээд модны цаагуур алга болов. 

	«Яах вэ дээ? Эзэн авгай нь хайр сэтгэлээр тоглож байхад аягач бүсгүй нь дурлаж байвал байтугай!» гэж инээмсэглэн бодлоо. 

	Ядраантай нэгэн жигдийн өдрүүд аажуухан өнгөрнө. Сэтгэлд үлдэхээр юм юу ч үгүй, харин ажил зүдрээнтэй, нарны илч халуун, цэцэрлэгийн үнэр гашуун, бодолд дарагдсан саруулхан шөнө энэ бүхэн айхавтар залхуу хүргэнэ.

	Ургамлын амьдрал сонирхож зугаацсан Полканов ажлаа эхлэхийг өдрөөс өдөрт хойшлуулсаар байлаа. Заримдаа тэрээр уйдаад, ажилгүй, булчимгүй гэж зэмлэвч, энэ бүхэн түүнд ажиллах хүслийг үл оргилуулна. Полканов ийнхүү залхууран байгаагаа хүчин чадал нөөж буй бие цогцсын эрмэлзэл гэж тайлбарлана. Сайх хүн бөх сайхан унтаж өглөө босчхоод, бахдалтай амьсгалан байхдаа, булчин шандас яасан уян, арьс ямар зөөлөн, уушги яахин чөлөөтэй гүн амьсгална вэ гэж магтана. 

	Түүний дүүг даанч хэтэрхий номчирхдог хөөрхийлөлтэй зан анхандаа Полкановын эгдүүг хөдөлгөнө. Гэсэн ч Елизавета Сергеевнагийн эл дутагдалтай тэр аажмаар эвлэрдэг болж, гүн ухааны ашиггүйг түүнд хайр найргүй, эвийг нь олж тайлбарлаж чадах тул түүний дүү биеэ барих болжээ. Өөрөө амьдралд хэрхэн харьцаж байдгаа чинхүү сонирхлын үүднээс биш, өөрийн нь хүчтэй сэтгэлийг яагаад ч юм будилуулж болох бүхнийг хэмхчиж, онхолдуулах, хаяагаа манасан бодлогын үүднээс авч хэлэлцэж байна гэж Полканов үзэх тул дүүгийн юм бүхний тухай авч ярих гээд байдаг нь түүний дургүйг хүргэнэ. Тэрээр өөрөө тохирсон дадлагын бүдүүн тоймтой бол онолыг амьдрал болоод хүмүүст түүний итгэл муутай хуурай ханддагийг ах нь хаацайлан өнгөрөөж чадах учраас сонирхоно. Үүнийг мэддэг Полканов дүүгээ ичээх хүслийг зайлуулна. Түүний ухаантайг үнэлдэг боловч, түүнд нь дуулдахуйц хэлчихмээр юм хараахан үгүй байдаг ажээ. 

	Полкановыг бараг ирэх болгоны дараа, энэ залууд охин дүүгийн харьцаа ямар байгааг ярилцахаар ам өгөх боловч ийн ярилцах аятайхан эгзгийг үл тааруулна. 

	«Эмгэгтэй энэ эзэнд саруул ухаан сийхийн цаг шаналж байгаа тал нь үл мэдэгдэнэ. Тэр залуу, өөрөөс нь залуу гэдгийг дүү мэдэж байгаа. Иймээс дүүгийн талаар санаа тавиад байх юм алга. Харин залхаагдах болбол яах билээ? Хэрэв амьдрал нь үнэн мөрөөрөө л тэгнэ биз...» гэж бодон Полканов өөрийгөө цагаатгана. 

	Варенька байн байн ирнэ. Тэд гол өгсөж уруудан хоёул буюу дүүгийн хамт гурвуул, заримдаа Полкановтой ч зугаална. Ой модоор ч зугаална. Нэгэнтээ хорин бээрийн зайтай сүмд хүртэл очиж билээ. Бүсгүй түүнд аятайхан харагдсаар, бүдүүлэг яриагаараа дургүйцэл төрүүлсээр байгаа аж. Гэсэн ч түүнтэй хамт байх ямагт сайхан билээ. Бүсгүйн үнэн цагаан байдал Полкановыг будилуулах бөгөөд бие цогцсын чамбай чанга нь гайхшийг төрүүлнэ. 

	«Энэ бүсгүйн толгойноос эл тэнэг бүхнийг таягдуулахад хүрэлцэхүйц хүч чадал надад байхгүй юу» хэмээн тэр өөрөөсөө байн байн асууна.

	Тэнэгийг нь үзээгүй байж Полканов түүний бодлыг илүү дарамт болж байгаа бүхнээс салгах нь чухал гэж бодно. Гэвч Варенька ирээд л байдаг тэр нь өөрийн бодсоноо мартаад л байгаа ажээ. Заримдаа түүнээс юм сурахаар, үгэнд нь орж байна гэж Полканов өөрийгөө анзаарч өөрийн нь чөлөөт ухаан бодлыг хавчсан ямар нэгэн юм энэ бүсгүйд байна гэж ухамсарна. Өөрийн хүчийг гайхуулан, түүний илэрхий төөрөгдсөнийг үнэмшүүлэх няцаалт түүнд бэлэн байгаа ч гэсэн, энэхүү няцаалтаа хэлэхээсээ айсан ч юм уу, өөртөө нууж яваа ажээ. Өөрийн нь ингээд байгааг мэдэж бодсон нь: «Энэ өөрийн үнэндээ итгэх итгэл надад дутагдалтай байгаагийнх гэж үү?»

	— Үгүй гэж өөрийгөө үнэмшүүллээ. Тэр бүсгүй бас, нийтээр баримталж буй үзлээс өчүүхэн ч бараг үл мэдэх тул түүнтэй ярилцах Полкановт хэцүүхэн байлаа. Бүүр ул сууринаас нь эхлэх ёстой болно. Яагаад? Юунд? гээд байдаг түүний шургуу асуулт, Полкановыг бэрхтэйхэн хийсвэр байдалд ямагт оруулна. Нэгэнтээ, түүний эсэргүүцэлд ядарсан Варенька өөрийн гүн ухаанаа доор дурдах байдлаар түүнд хэлсэн нь: 

	— Бурхан, бусад бүх юмны нэгэн адил өөртэйгөө төсөөтэйгөөр намайг заяасан юм. Тэгэхлээр миний хийж байгаа бүхэн, бурхны эрхшээлээр хийгдэж байгаа юм. Түүний эрхшээлээр ч би амьдарч байна... Миний яаж амьдарч байгааг бурхан мэдэж байгаа биз? Ингэхлээр гүйцээ, та надад шал дэмий няцаалт тавьж байна. 

	Эм хүний охор ухаанаар тэр, байн байн дургүйг нь хүргэнэ. Гэвч Полканов биеэ барьж дүрсхийсэн уурыг түргэн дарж, тэр ч байтугай уурыг биеэсээ нуух гэж оролдов. Тэгээд чадахаа байх дээр өөрөө өөрийгөө буруутан болгож,

	«Яах вэ? Энэ ч түүний гол сайханд нь л ингэж байна... Би эр хүн. Миний бие махбод, нар агаарын нөлөөгөөр өдөр ирэх тусам л улам чийрэгжиж байна. Гэвч түүний хачин байдал өөртөө бүрэн татахгүй зааглаад байна» гэж инээвхийн ярилаа. 

	Тэрүүнд сохроор дурлах хүч байхгүйгээ мэдэж байв. Гэвч ухааны нь гүнд сайх бүсгүйг биедээ татах найдлага улам улмаар дүрсхийж, түүнийг дагуулъя гэж өөрөөсөө нууц цаагуур мөрөөснө. Юм бүхний тухай өөрөө өөртэйгөө авч ярилцахдаа өөрийгөө доромжилсонгүй, өөрийн учир зүйтэй байдалд эргэлзэл төрүүлж болох бүхнийг тэр өөртөө чадмаг нуулаа. 

	Нэгэнтээ, оройн цай ууж суутал дүү нь

	— Маргааш Варенька Олесовагийн төрсөн өдрийн ой болно. Гадагшаа гарцгаая. Би ч явмаар байна моринд ашигтай. 

	— Яв яв... Харин миний өмнөөс баяр хүргээрэй гэж хэлсэн тэр хүн өөрөө ч бас явмаар байгаагаа мэдлээ. 

	— Чи явахгүй гэж үү? хэмээн дүү нь түүнээс сонирхон асуулаа. 

	— Би юу? Аа мэдэхгүй, явмаар ч үгүй л байна, үгүй явсан ч болно.

	«Тэр алба биш ээ! гэж хэлж байгаа Елизавета Сергеевна нүдэндээ бадарсан инээдийг нуун зовхио буулгалаа. 

	— Би өөрийгөө мэднэ ээ! гэж тэр дургүйцэн хэлэв. 

	Нэлээд удаан хугацаагаар дуугүй болж, энэ бүсгүйгээс айж байгаа юм шиг өөрийгөө авч яваадаа Полканов өөртөө хатуу санамж өглөө. 

	— Тэдний тэнд их сайхан газар гэнэ ээ? гэж хэлээд тэрээр дүү мэдчихлээ гэдгийг санаж улайлаа. Гэвч эгчид нь иймэрхүү байдал огт үгүй харин ч түүнийг ятгаж гуйлаа. 

	— За явъя даа яах вэ! Алдартай сайхан газрыг нь харж үзье. Чамтай хамт явах нэлээд зүгээр... Бид удахгүй, тийм ээ?

	Тэрээр за явна гэсэн боловч зан нь өөрчлөгджээ.

	«Би худал хэлэх хэрэг юунд гарав? Сайхан бүсгүйг дахин харахаас дургүйцэж ичээд байх юу билээ?» хэмээн уурлан өөрөөсөө асуулаа. 

	Тэрээр маргааш өглөө нь эрт сэрэв. Түүнд дуулдсан, тэр өглөөний анхны дуун бол тачигнасан хөхрөөн байлаа. Тэгж гагцхүү Варенька л хөхөрч билээ. Полканов ор дээрээ өндийж, цагаан даавуугаа аваад чагнан инээвхийлнэ. Түүнийг шууд догдлуулж, сэтгэлийг нь дүүргэж байгаа, бараг баяр баясал гээд хэлчихмээр юм бол сэтгэл мэдрэл наалинхайтан байлаа. 

	Энэ бол баяр ойртсоны дохио биз ээ. Тэрээр орноосоо босон харайгаад сандарч тэвдэн түргэн хувцаслав. Тэр бүсгүй, төрсөн өдрийн баяртаа түүнийг дүүтэй нь урихаар ирсэн юм гэж үү? Ёстой хонгор бүсгүйеэ!

	Полканов хоолныхоо өрөөнд ортол Варенька инээдтэйгээр доош харчихсан, гараа ч өгч мэндлэлгүй эмээсэн дуугаар

	— Таныг... би айж байна. 

	— Чи харж байна уу! гэж Елизавета Сергеевна дуун алдтал, бүсгүй гэрээс гүйн гарлаа. 

	— Энэ яаж байна аа? гэж Полканов асуув. 

	— Гэрлэх санаатнаас... чимээгүйхэн... Тэдний нүүр царай ямар болно гэж санаж байна. Лучицкая, эгч намайг хүнтэй суулгах гэж их албадаад байх. Тэдэнд баярын урилга явуулсан. Бараг л хороо цэрэг болмоор шахам хүмүүст л хоол хийж цай чанасан. Би тусалсаан ... Өнөө өглөө сэрээд, мориор наашаа яваад ирлээ! Би Щербаковынханд очлоо гэж зурвас бичиж үлдээсэн... Мэдэж байгаа биз? Шал эсрэг зүг рүү нь шүү дээ?

	Түүн рүү харж буй Полкановын цээжнээ энхрийлэх халуун сэтгэл төрж инээд алдав. Варенькагийн өмссөн элбэг цагаан платье, мөрөөс хөлөө хүрсэн эвлэг аятайхан хунираатай ажээ. Түүний биеийг хөвсгөр үүл ороосон мэт санагдуулна. Инээж баясахгүй нүүрнээс нь улаа бутарна. 

	— Миний ингэсэн маань таны санаанд нийлэхгүй байж мэднэ. Үнэндээ ч бүдүүлэг юм болсон гэдгийг би мэдэж байна! гэж үнэхээр гэмшсэн байдалтай өгүүлээд дорхноо дахин инээд алдсанаа, — Тэднийг ч би таамаглаж л байна! Гоёж гоодчихсон ирсэн улс одоо ч... гашуудаж ууцгааж ч байгаа, ээ сахиус минь!

	Ипполит Сергеевич инээвхийн;

	— Тэд нар чинь олуул уу? гэж асуулаа. 

	— Дөрвүүл... 

	— Цай хийчихлээ шүү! гэж хэлж буй Елизавета Сергеевна, — Чи ингэж гарч ирсэндээ зэмлэл хүлээх болно доо. Варя... Чи энэ тухай бодож байна уу гэсэнд тэр,

	— Үгүй, яршиг гэж ширээнд суунгуутаа шийдвэртэй хариу өчөөд, тэдэн рүү эргэхдээ, — Өөрөөр хэлбэл орой л болъё! Яагаад гэвэл би танайд өдөржингөө байна. Орой болох юмны тухай өглөөнөөс бодож байх хэрэг юу байна гэж санагдаж байна уу? Аав уурлана, за тэр ч яах вэ, үгэнд нь орохгүй байж болно... Авга эгч яах бол? Надад ч ухаангүй хайртай шүү дээ! Тэд үү? Намайг тойроод дөрвөн хөллөөд яв гэж тушаасан ч чадна... хөгийн юм болно оо!.. Гүзээлчихснээрээ, Черпонебов л чадахгүй дээ!

	Елизавета Сергеевна түүнийг дуугүй болгохыг мэрийж

	— Варя! Чи солиорч байна уу даа! гэсэнд бүсгүй,

	— Болъё гэж инээдэн дундуураа ам алдсан боловч, номхроод, түдсэнгүй эгч дүү хоёрын үнэхээр сонирхож байгаад хөөрөн гэрлэхээр санаархагчдыг шоолно. 

	Цай уух зуур инээд хөөр тасарсангүй. Елизавета Сергеевна, Варяд зөөлөрч инээнэ. Ипполит биеэ барих гэж оролдовч үл чадна. Цай уусныхаа дараагаар хөгжилдөж эхэлсэн өдрийг яахин тэр чигээр нь дуусгах вэ? гэдгийг ярилцлаа. Варенька модонд зугаалж тэнд цай ууя гэсэнд Ипполит Сергеевич даруй, тэгье гэлээ. Гэвч дүү нь бодол болсон царай гаргаж байгаад,

	— Би чадахгүй. Надад өнөөдөр заавал Санино орох хэрэг байна. Бас зам зуураа чам дээр ч очъё гэсэн юм... Одоо тийшээ албаар явах хэрэгтэй байна... 

	Полканов дүү рүүгээ буландан харвал, Варяг өөртэй нь хамт хоёулхнаар нь үлдээх гэж бодсон мэт байлаа. Гэвч царайг нь харвал сэтгэл дундуурхан санаа зовсон байдал илэрхий байна. 

	Варенька, тэр үгийг нь дуулаад гутарсан авч төдхөн сэргэж

	— Одоо яая гэх вэ? Муу л болно доо. Харин бид хоёр явна! Тэгэх үү? Бидэнтэй хамт Григорий, Маша хоёр явж болох уу?

	— Григория бололгүй яах вэ! Харин Маша л байна. Хэн үдийн хоол хийж өгөх юм бэ?

	— Харин хоол, хэн хоол хийж өгөх вэ? Та Бенковскийнх руу явчих нь. Бид оройноос нааш эргэж ирэхгүй. 

	— За тэгвэл, Машаг аваад яв.

	Варенька нэгэн тийш гүйв. Полканов янжуур татаж, гонх руу гараад түүн дотуур хойш урагш алхална. Зугаална гэж бодохоос инээд нь хүрэх боловч Григорий, Маша хоёр илүү мэт санагдана. Тэр хоёр түүнийг ичээж зовоох нь маргаангүй биз ээ. 

	Хагас цагийн дараа Ипполит Варя хоёр завины дэргэд зогсчихсон, хажууд нь Григорий гэдэг сэвхтэй бүргэд хамартай шаргал залуу бас байлаа. Маша, завин дотор халуун тогоо, боодолтой юмс тавих зуураа

	— Шар аа, чи бушуухан хөдлөөч. Харж байгаа биз дээ, ноёд хүлээгээд байна шүү гэсэнд сэлүүрийн тасам бэхэлж агсан залуу, 

	— Одоохон бэлэн болно гэж бүдүүн дуугаар хариу өчив. 

	Шөнийн цаг хэн түүний цонхны хажуугаар түргэн алхалж өнгөрдгийг Ипполит тааварлах болов. 

	Варя, завинаа сууж Григорий руу толгой дохиутаа

	— Манайхны, ухаантайгаараа бас л нэрд гарсан хүн... хууль мэднэ дээ гэсэнд Григорий инээвхийлж бөх шүдээ яралзуулан байж

	— Варвара Васильевна та намайг хууль мэддэг хүн гэж байгаа юм биз дээ!

	— Ипполит Сергеевич ээ, нээрээ шүү энэ чинь орос хуулийг цөмийг нь мэднэ. 

	— Нээрээ юу, Григорий? гэж Ипполит Сергеевич сонирхов. 

	— Хаанаас даа, эд нар хэт явуулж байна! Харин тэднийг чинь Варвара Васильевна л мэднэ, өөр хэн ч мэдэхгүй. 

	— Тэднийг чинь хэн бичсэн бэ?

	— Сперанский гуай бил үү дээ? Тэр хүн ч эрт үхсэн гэнэ лээ. 

	Залуугийн ухаан суучихсан царай руу нарийвчлан харсаар суугаа Полканов

	— Чи юу уншдаг вэ? гэж асуулаа. 

	Григорий эрвэлзсэн нүдээр Варя руу харж

	— Хуулиудад юу гэсэн байдгийг уншдаг... Санаанд үгүй явж байтал аравдугаар боть нь дайралдлаа. Харж байтал, сонин юм нүдэнд туслаа. Уншдаг боллоо... Одоо надад нэгдүгээр боть нь бий... Түүнд нэгдүгээр зүйлд нь шууд л «Хууль мэдэхгүй хүн хэн ч гэсэн итгэлтэй ярьж чадахгүй» гэж байдаг юм. Удахгүй багш маань тариачдын байдлын тухай ном олж өгнө гэсэн. Юун тухай өгүүлснийг уншихад маш сонин байна байх. 

	— Хар аа биз дээ? гэж Варенька асуулаа. 

	Ипполит, Гоголийн Петрушкагийн тухай дурсан санаж

	— Чи ер нь их уншсан хүн үү? гэж шалгаав. 

	— Завтай цагтаа уншиж л байдаг. Энд ном их бий... Ганцхан Елизавета Сергеевнад л мянгаад ном байна. Хамаг роман тууж бусад төрлийн ном ганцхан тэр авгайд л бий. 

	Завь урсгал сөрөн явахад, эрэг аажуухан зөрөн өнгөрч, эргэн тойрноо бахдалтай сайхан, саруулхан, намуухан, үнэрлэг байлаа. Полканов ханхар цээжтэй сэлүүрчний урдаас харж суусан Варенькагийн нүүр лүү харжээ. Сэлүүрдэгч, сэлүүрээрээ усны толиог нэгэн хэм алгадаж ухаантай эзэн дуртай чагнаж яваад баярлан утга зохиолд дуртайгаа өгүүлнэ. Зовхио дарсан Машагийн нүднээ хайр бахархлын оч бадарна. 

	— Нар яаж шингэсэн жаргасан тухай юм уу, ер нь байгалийн тухай унших дургүй. Нар мандахыг би мөн ч олон удаа хараа биз дээ... Ой мод, гол мөрнийг би мэдэж байна. Тийм юмны тухай уншаад юугаа хийх вэ? Ном болгонд байдаг зүйл бол, миний бодлоор бүр илүү юм шиг санагддаг... нар аяндаа жаргадгийг хүн болгон мэднэ... Хүн болгон нүдтэй шүү дээ. Харин хүмүүсийн тухай л сонин байдаг. Уншчихаад энэ ч бүгдээрээ тийм биш ээ гэж мэдэж байгаа ч гэсэн: «Чамайг ийм байдалд оруулчихвал чи яах вэ?» гээд л бодож байгаа юм шүү дээ.

	— Юу нь тийм биш гэж хэмээн Ипполит Сергеевич асуулаа. 

	— Номонд. Ердөө зохиомол. Жишээлэхэд тариачны тухай байна... Тэд номд гарч байгаа шиг тийм гэж үү? Тэдний тухай хомхойрон бичдэг мөртөө, шал тэнэг болгож гаргах юм... сайнгүй дээ! Хүмүүс уншаад. бодож байна. Тэгээд үнэн хэрэг дээр тариачныг чин үнэнээр нь ойлгохгүй байна. Яагаад вэ гэвэл, номд дандаа өвчинтэй, дүлий тэгээд сохор, гээд л гарч байна...

	Энэ яриа Варенькаг чилээсэн бололтой тул бүрэлзсэн нүдээр эрэг өөд харж намуухан дуу аялж явснаа

	— За байз, Ипполит Сергеевич ээ, хоёулаа босож мод руу явган явъя. Тэгэхгүй бол суусаар байгаад наранд шарагдчихна, ямар зугаалга байх вэ дээ? Харин Григорий Машатайгаа Савелов жалга хүртэл яваад тэнд бууж, цай чанаад биднийг хүлээ... Григорий эрэг рүү оч. Би ой модон дотор нар, салхинд юм идэж уух тун дуртай... Сул тэнэж яваа хэрмэл шиг санагддаг юм. 

	— Хар даа гээд завинаас эргийн элсэн дээр харайнгуутаа, — Газар хүрэнгүүт л сэтгэл оволзмоор юм зөндөө байх юм. Би ботинкоороо дүүрэн элс хутгаад байна... өрөөсөн хөлөө усанд норгоод байна... Аятай ч бай, аягүй ч бай, сайхан байгаа юм, өөрийгөө гэж ухаарах ч сайхан юм... Хар даа завь түргэн явчихлаа шүү!

	Завинд долгиолсон голын ус эргээ аяархан цохино. Завь наранд мөнгө адил гялалзах урт мөр үлдээн ойн зүг тэр чигээрээ үгүй болов. Үзтэл Григорий Маша руу инээсэн учир тэр нь гар зангидлаа. 

	— Дурлалцсан хоёр доо гэж Варенька инээвхийн өгүүлээд, Маша, Елизавета Сергеевнагаас хүнтэй сууя гэж гуйсан боловч, Елизавета Сергеевна одоогоор зөвшөөрөхгүй л байгаа юм. Нөхөртэй шивэгчин, эхнэртэй зарцад дургүй юм байна. Харин Григорий албаны хугацаа намар дуусна. Тэгэхдээ л Машаг танайхаас аваад явна даа... Сайхан хоёр оо. Үнийг нь цувуулж төлөхөөр газар худалд гэж гуйгаад байгаа... Арван десятин3 газар авъя гэж байгаа юм. Аав амьд байгаа болохоор би өгч чадахгүй, хэцүү байна... Тун алдахгүй, бүх мөнгөө төлнө гэж би мэдэж байна... Энэ чинь слесарь... төмрийн дархан, танайд дэлбэгч хийдэг юм байна... ер нь юм юм л чадна даа. Надтай сууя гэж гуйгаад байгаа нутгийн дарга Кокович «цаадах чинь айхавтар зальтай, дарга нар хүндэлдэггүй хүн!» гэж түүний тухай ярьдаг юм. 

	Ипполит бүсгүйн царайг шохоорхон харж

	— Тэр Кокович чинь хэн бил ээ? Польш уу? гэж асуув. 

	— Мордов юм уу, Чуваш юм уу, би мэдэхгүй нэг их бүдүүн урт хэлтэй амьтан. Бараг амандаа багтдаггүй, ярихад нь саад болоод байдаг юм гэнэ лээ. Пөөх! Ямар их шавар вэ?

	Тэдний явж буй замд захаараа өтгөн шавартай, усан дээр нь ногоон замаг битүү бүрхсэн шалбааг дайралдав.

	Полканов, хөл рүүгээ харснаа

	— Тойръё доо гэв. 

	— Та харайгаад гарчихгүй гэж үү? Хатчихсан юм уу гэж би хараад байна. Тойроход хол байна... Дараагаар нь би харайя... Харайгаад үз л дээ. Амархан даа... нэ-эг!

	Бүсгүй бие хурааж байгаад урагшаа үсрэв. Тэгсэн нь бүсгүйн платье мөрнөөс нь шувтраад агаарт хөвж яваа мэт үзэгдэв. Гэтэл бүсгүй шалбаагийн цаад талд зогсчхоод

	— Яана аа, би ч бүр шавар болж гүйцлээ. Болохгүй нь ээ, чи тойроод ир... паах, яасан их шавар вэ?

	Полканов, хөлөө шаварт шигдэн байгааг мэдэж, өөртөө байгаа эгдүү хүргэсэн далдуур бодлыг мэдэн өнгө муутай инээвхийлэн түүн рүү харлаа. Шалбаагийн цаад талд Варенька платиа сэгсэрч сүр сар хийлгэнэ. Ипполит нимгэн оймстой чилгэр сайхан хөлийг сэтгэл догдлон харлаа. Тэр хоёрыг тусгаарлан буй шалбааг, аль нэгийг нь болгоомжлуулах бодолтой мэтээр агшин зуур түүнд бодогдов. Тэрээр ногоон доогуурх усан дундуур явж байгаа атугай ч бут ургасан талаар нь тойрохоор яаран явлаа. Учир нь эс олдох бодолд орчихсон, хөлөө норгочихсон түүн дээр хүрч ирвэл тэр, тал нүүрээ атируулан платье руугаа дохиод

	— Хар даа ямар вэ? Пай! гэв

	Ипполит цагаан эдийг тарлантуулах нүд хорсгосон хар толбонуудыг харж, Варенькагийн нүүр лүү мишээн ширтэж: 

	— Би чамайг дандаа цэвэр нандин харж сурчихжээ. Чиний платье дээр байгаа шавар толбо, миний сэтгэлд бараан сүүдрээ буулгах шиг болж байна гэж даруйхан үглэлээ. 

	Бүсгүй юу гэж хэлснийг нь түүнээс нүдээрээ асуулаа. Цаадхынх нь цээж халуу оргиулсан хөөсөөр дүүрсэн юм шиг болж амнаас нь хэзээ ч гарч үзээгүй, хэнтэй ч яриагүй уяхан үгс болж хувирах мэтээр санагдлаа. 

	— Та юу хэлчхэв ээ? гэж Варенька шургуухан асуулаа. 

	Түүний асуулт сүртэйеэ дуулдсан учир Полканов давхийв. Тэрээр аажууран ярьж түүнд тайлбарласан нь: 

	— Шүлэг шүү дээ, оросоор үргэлжилсэн үгийн зохиол болж гардаг. Юун шүлэг болохыг та дуулаа биз дээ? Италийн шүлэг шиг билээ дээ, сайн санахгүй байна. Харин нэгэн романаас ч авсан байж болох юм шүү... 

	Гэнэт нэгэн зүйлийг бодсон тэр

	— Яасан гэнэ ээ дахиад хэл дээ? гэж гуйв. 

	— Би дурлаж... гээд гараараа духаа арчин тасалдаад, — Чи итгэх байгаа? Юу гэдэг билээ би мартчихаж. Нээрээ шүү мартчихжээ!

	— За явъя! гээд бүсгүй, шийдвэртэй урагш алхлаа. Ипполит өөрийн хачин байдлыг тайлбарлах гэж оролдсон боловч чадсангүй. Варенькагийн өмнө эвгүй ч байлаа. Тэрээр толгой гудайсхийлгэн түүнтэй зэрэгцэн алхлах бөгөөд түүн рүү үл харна. Өөрийн нь тухай олиггүй юм бодоод яваа шиг санагдсан тул

	— Тантай суух гэж гуйдаг улс цагийг яаж өнгөрөөдгийг чинь мэдвэл яах бол?

	Бүсгүй, түүн рүү холоос дуудуулсан хүний адил харж байснаа зүс царай дорхноо жирийн гэнэн хонгор болж: 

	— За даа! Гэхдээ тэд мэдэцгээж байгаа! Мэдэцгээж байгаа!.. Миний тухайд... муу санацгааж ч байгаа байх. 

	— Та үүнээс айдаг уу?

	— Би юу? гэж хайхрамжгүй асуув. 

	— Ийм юм асуусан намайг өршөөгөөрэй. 

	— Та намайг мэдэхгүй байна... тэдний надад ямар муухай эгдүүтэй байдгийг ч мэдэхгүй байна. Заримдаа би тэднийг унагаж байгаад нүүрэн дээгүүр нь явж, дуугаргахгүй болгохын тулд уруул дээр нь гишгэчихмээр байдаг. Ээ дээ! Тэд ч муухай даа! гээд түүний хоёр нүднээ уур шар бадарсан тул түүн рүү хараад байх зохимжгүй болж цааш эргүүтээ

	— Дургүйцдэг хүмүүсийнхээ дунд байх танд ямар уйтгартай бол. Тэдэн дотор чинь арай дөнгүүр нь юм уу даа гэчихмээр нэг ч хүнгүй юу... гэв. 

	— Байхгүй! Энэ дэлхийд сонирхчихмоор хүн даанч цөөхөн юм даа... Цөмөөрөө л сэтгэлээр унаж, доройтсон, муухай улс юм. 

	Полканов, бүсгүйн хэлсэн гомдлыг чагнаад, доог хийх байдлаар, өөрөө ч учрыг олоогүйгээр

	— Та ингэж ярих эрт байна. Харин хүлээзнэ, тэгвэл санаандаа тохирох хүнтэйгээ учирна... Тэр аль болохоор танд сонирхогдох болно... 

	— Тэр чинь хэн бэ гэж бүсгүй түргэн асуугаад зогсов. 

	— Таны алсын чинь хань

	— Хэн байх билээ?

	Полканов түүний ухаштай асуугаад байгаад таагүйтэн

	— Би яаж мэдэх вэ дээ! гээд далаа хавчив. 

	— Хэлээ ч дээ! гээд бүсгүй санаа алдав. 

	Тэр хоёр бутан дундуур сүлжсэн замаар явна. Зам, хөврүүлэн хаясан тууз адил ямагт мушгиран тахирлана. Одоо тэдний өмнө, өтгөн төгөл харагдлаа. 

	— Та хүнтэй суухгүй юм уу? гэж Ипполит Сергеевич асуулаа. 

	— Аа... мэдэхгүй! Бодоод байсан ч юм алга! гэж зүгээр л нэг хариу өчив. Алины ч ширтсэн түүний торомгор нүдний харц эртний хайртай юмаа нэхэн санасан мэтээр нэгэн чиг шуударчээ. 

	— Та өвөл хотод суу. Гоо сайхан чинь бүхний анхаарлыг татна, хүсэж хүлээснийгээ ч олно... Чамайг эхнэрээ болгох гэж үнэхээр хүссэн олон хүн байх болно гэж Полканов бодолтойхон, аяархан, аажуухан хэлэв. 

	— Тэгэхлээр би зөвшөөрөх ёстой биз дээ!

	— Хүслийг хааж яаж болох вэ?

	— Аа мөн! Хүсэцгээж л байна биз!

	Тэр хоёр дуугүй хэд алхлаа. Бүсгүй алсыг бодлогошронгуй харж, нэг л юмыг дурсан бодно. Полканов яагаад ч юм бүсгүйн платье дахь толбыг тоолбол долоо байх бөгөөд гурав нь од адил том, хоёр нь бийрийн үзүүрээр тавьсан цэг адил ажээ. Хар толбо байрласан байдал нь бас л нэг юм байгаа шигээр түүнд санагдав. 

	— Та дурлаж үзсэн үү? гэж асуусан бүсгүйн дуу нухацтай бөгөөд шунаг байв. 

	— Би юу? гээд давхийсэн Ипполит, — Үзсээн... идэр насандаа, аль хэдийн.

	— Би ч бас аль хэдийн, гэж бүсгүй хэллээ. 

	— Хэн бэ тэр чинь? гэж асууж буй Полканов эвгүй юм асууснаа үл ухааран гартаа дайралдсан найлзуурыг тас татаж холоо шидэв.

	— Тэр үү? Нэг, морины хулгайч бий... Түүний барааг харснаас хойш гурван жил өнгөрлөө. Тэгэхэд би арван долоотой байсан... Нэг өдөр түүнийг барьж аваад зодож, зодож, манай хашаанд аваад ирсэн. Тэр, олсоор хүлээстэй тэргэн дээр хэвтэж байсан юм. Дуугүй над руу хараад л байна... Би үүднийхээ шатан дээр зогсож байсан юм. Тунгалаг сайхан өглөө байсныг санаж байна, эрт ч байсан, манайхан унтаж байсан юм... 

	Бүсгүй дуугүй болоод нэхэн бодож

	— Тэргэн дор өтгөн хүрэн цус тогтсон, дээрээс нь том томоор дуслаад л... Нэрийг нь Сашка Ремезов гэдэг юм. Тариачид хашаанд ирээд түүн рүү харж нохой шиг л шуугилдлаа. Тэдний бүгдийн нүд хилэнтэй байхад тэр тэдэн рүү тайван харж байсан... Тэр хүн жанчуулж хүлүүлснийгээ дөмөг эрийн шинж гэж бахархан байх шиг байна гэж би бодсон. Тэр том, хүрэн нүдээр харсаар л байсан. Би өрөвдөөд их хэцүү байлаа. Гэртээ ороод шилэн аяганд архи хийж гарч ирээд өглөө. Гар нь хүлээтэй болохоор, барьж ууж чадсангүй... Нилдээ цус болсон толгойгоо жаахан өндийлгөж байгаад «Хүүхээ ам руу» гэлээ. Аманд нь барьсан чинь их л удаан уусан. Тэгээд «Баярлалаа бүсгүй минь! Бурхан чамайг жаргуулна» гэсэн. Тэгэхлээр нь би «Зугтаач» гэж шивнэлээ. Тэгсэн «Амьд гардаг л юм бол заавал зугтана! Үүнд итгэж болно!» гэж чанга хэлсэн нь аятайхан санагдсан. «Хүүхээ, миний нүүрийг угаалгаач!» Би Дуняд хэлж нүүрийг нь угаалгасан чинь хавдаад хөхөрсөн байлаа. Удсангүй түүнийг аваачих болж, тэрэг хашаанаас гарч явахад би түүн рүү хараад байлаа. Тэгсэн нь хэдийгээр айхавтар зодуулсан ч гэсэн над руу нүдээрээ инээгээд л байсан. Түүнийг өрөвдөж хэчнээн уйлсан гэж санана! Оргоосой гэж хэчнээн ч бурханд мөргөв өө... 

	— Та тэгвэл гээд Ипполит түүний яриаг шоолонгуй таслаад, — Хүлээж болно. Оргоод, чам руу эргэж ирнэ. Тэгэхэд нь суух уу?

	Бүсгүй шоолсныг ойлгоогүй буюу дуулсангүй, шууд л

	— Тэр энд ирээд яах юм бэ? гэв. 

	— Ирвэл чи суух уу?

	— Хүдэх хүнтэй юу?... Үгүй гэж бодож байна!

	Полканов уурлаад

	— Варвара Васильевна, хөгийн юм бодож толгойгоо эргүүлж байгаа хүн байна шүү гэдгийг чинь хэлье гэсэн юм хэмээн ширүүхэн өгүүлэв. 

	Түүний халгүй үгэнд бүсгүй гайхан нүүрийг нь хараад дуугүй болж ширүүн хатуу, бараг зүхсэн үгийг анхааралтай сонсов. Үнэн байдлыг гуйвуулсан, үзэл санааны харш, амьдралын гаслантай үнэн, хүмүүсийн зовлон жаргалд амарлингуй түүний дуртай утга зохиол ухаан бодлыг нь хэрхэн үймүүлж буйг Полканов нотлов. Түүний дуу ойн анир чимээгүйд огцом хангинаж, замын хажуугийн модон дотор хүн нуугдчихсан юм шиг түгшүүртэй чимээ байн байн гарна. Замын хажуугаарх навчис унжиж бүрэнхий ойн дотор санаа алдаж дуулсан мэт зугуухан дуун гарч, навчис сулбуухан сэржигнэх нь мэдэгдэх төдий билээ. 

	— Амьдрахын ухаан, хүмүүсийн мөрөөдөл, тэдний хөдлөх аашлахыг ойлгуулж сургах тийм номыг унших л хэрэгтэй. Хүмүүс яагаад муу амьдарч байна, хэрэв бие биеийнхээ эрхийг хүндэтгэдэг, арай ухаантай сан бол яаж сайн амьдарч болох вэ гэдгийг мэдэх хэрэгтэй байна. Харин чиний уншдаг тэр номд чинь дандаа худал юм байгаа, муухай худал байгаа. Баатарлаг явдлын тухай зэрлэг таамаглал чамд шингээж байгаа. Тэгвэл яах вэ? Чи номын дотор гарч байгаа шиг тийм хүмүүс амьдралд байгаа эсэхийг эрэх болно... 

	— Ёстой олдохгүй, байхгүй гэдгийг би мэднэ. Байхгүй юм дүрсэлдгээрээ л ном сайхан байдаг юм даа. Жирийн юм газар сайгүй байна. Хамаг амьдрал бол жирийн байдаг. Зовлонгийн тухай мөн ч их ярьдаг даа... Энэ лав худлаа биз ээ. Хэрэв энэ худлаа бол чухамдаа бага байдаг юмны тухай их ярих ч сайнгүй дээ. Дуурайгууштай ухаан бодлын талаар хэрэгцээтэй юмыг номын дотор эрэх ёстой гэж сая та нар ярилаа... Хүмүүс бүгдээрээ л өөрийгөө ойлгодоггүй төөрчихсөн юм байна... номыг чинь хүн л бичдэг юм байна шүү дээ! Сайн юм гээд юунд итгэх ёстойг би яаж мэдэх вэ? Таны дайраад байгаа тэр номд чинь буянтай юм их бий дээ... гэсэнд

	— Та намайг ойлгосонгүй гэж тэр, уурлангуй дуун алдав. 

	— Тийм гэж үү? Ингэж хэллээ гэж надад уурлаж байгаа юм уу? гэж бүсгүй буруудсан байдалтай дуугаар асуулаа. 

	— Үгүй ээ, би уурлаагүй... 

	— Уурлаад байгааг чинь ч би мэдэж байна! Би өөрөө ч гэсэн надтай санаа нийлэхгүй хүнд дандаа уурладаг! Би таны санаанд нийцэж байх ямар хэрэг байна вэ? Надад ч гэсэн... Ер нь хүмүүс өөртөө тохируулах гэж хүсэж маргаж байх ямар хэрэг байна? Тэгвэл юуны ч тухай яриад хэрэггүй биз ээ гээд бүсгүй инээд алдаад инээд дундаа,

	— Бүх хүн хамаг байдаг үгнээс Тийм! гэсэн ганц үг л үлдээх гээд байх юм. Эгдүүтэй хачин аа!

	— Надад ямар хэрэгтэй юм гэдгийг та асуугаад байна... 

	— Сургамжлаад сурчихсан, таныг эсэргүүцэж саад хийхгүй байх нь чухал гэдгийг би ойлгож байна. 

	— Ерөөс тийм биш хэмээн Полканов гоморхон дуу алдаад, — Таныг тойрон, таны сэтгэлд юу болж байгааг л танаар шүүмжлүүлмээр байна гэсэнд түүн рүү бүсгүй гэнэн байдлаар хараад

	— Яах юм бэ? гэж асуув. 

	— Сахиус минь! Яах юм бэ гэдэг чинь юу гэсэн үг вэ? Та өөрийн ухаан бодол, үйлээ шалгаж чаддаг, амьдралдаа, өөртөө ухаалаг байхын тулд л юм шүү дээ. 

	— За даа... тэр ч амаргүй биз ээ! Өөрийгөө шалгана, өөрийгөө шүүмжилнэ... гэдэг чинь яана гэсэн үг вэ? Би ганц бие байна... За тэр яах вэ... Биеэ хоёр хуваах уу? Ёстой ойлгохгүй байна! Таныхаар бол үнэнийг зөвхөн та л мэддэг болж байна... Тэгвэл... би ч мэддэг... бүгдээрээ мэддэг байг... Тэгвэл бүгдээрээ алдаа хийдэг байж таарна! Яагаад вэ гэвэл, таны хэлснээр үнэн гэдэг хүн бүхэнд адилхан, тийм үү... Хар даа, яасан сайхан чөлөө вэ?

	Түүний дотор тааламжгүй бодол оволзож байгаа ч гэсэн бүсгүйгээс зөрөлгүй тийш харлаа. Өөртэйгөө хэл амаа ололцдоггүй хүнийг Полканов тэнэг гэж үзэж сурсан ажээ. Сайндаа л, энэ хүний ухаан одоогийн байгаагаасаа цааш явах чадалгүй болсон гэж үзээд, тийм хүнийг сонжиж харамсана. Тэгвэл энэ бүсгүй, тэнэг баймаар санагдсангүй, шүүмжлэгчийн урдаас эсэргүүцдэг тэр бодлыг гаргасангүй. Яагаад тэр вэ? Үүндээ өөрөө хариулсан нь: 

	«Гоц хөөрхөн учраас ингэж байгаа нь маргаангүй... Энэний хоосон яриаг түүний буруу болгож тавихгүй байж болно... Яриа нь чамин ч юм. Ийм чамирхал, тэгэх тусмаа хүүхнүүдэд тун ховор дайралддаг»

	Өндөр соёлтой тэр хүн, гаднах байдлаараа, хүүхэнд ухаан санаа адил мэтээр хандана. Гэсэн, бусад эр хүний адилаар, сэтгэлийнхээ гүнд бүсгүйг итгэл муутай, доогтой бодно. 

	Бараг жин дугариг чөлөө дундуур тэр хоёр аажуухан алхална. Тэрэгний дугуйн хоёр хар туузан мөр ойн чөлөөг тас хөндлөн гарч мод руу дахин шургажээ. Чөлөөн дундах зулзаган хусны өчүүхэн төгөл цоохортсон сүүдрээ, хадсан өвсөн дээр тусгасан байна. Төглөөс холгүйхэн байгаа, мөчрөөр бариад хагас дутуу нурсан овоохой хазайсан ажээ. Түүний дотор өвс, өвсөн дээр нь хоёр турлиах суусан харагдана. Тал бүрээсээ дуугүй номой модоор хүрээлэгдсэн өчүүхэн сайхан зайд тэр хоёр шувуу огт илүү, огт хэрэггүй мэтээр Ипполитэд санагдана. Турлиах, замаар яваа хоёр хүн рүү хажуулдан харах бөгөөд байдлыг ажвал өөрийн албан үүргээ гүйцэтгэж, овоохойд орох хаалгыг хамгаалан дотор нь сууж байна гэсэн мэтээр айсан шинжгүй итгэл төгс харагдана. 

	Полканов, турлиахуудыг харж бараг уурлахдаа

	— Та ядраагүй биз? гэж асуулаа. 

	— Би юу? Зугаалж яваа хүн ядрах уу? Болзоот газраа очиход нэгэн мод хүрэхгүй газар үлдээд байхад ийм үг сонсох мөн тоогүй еэ? Одоо хоёулаа мод руу оръё, зам ч уруудаж буух нь. Тэнд нарстай. Савелова Грива гэдэг довцог байдаг юм. Нарсны иш бүдүүн, мөчир найлзуур байхгүй. Мод нь зөвхөн оройдоо л хар ногоон шүхэртэй. Намуухан, аягүй дээ, хамаг газрыг нь хөвд бүрчхээд модыг нь цэвэрлэчихсэн юм шиг байдаг. Тэнд зугаалж явахад, яагаад ч юм надад дандаа бурхан бодогддог... Түүний сэнтийг тойроод бас аягүй байх ёстой, дээд сахилтнууд түүнийг алдаршуулдаггүй... Энэ ч худал даа! Тэрүүнд алдар гавьяа ямар хэрэг байна? Асар том гэдгээ өөрөө яагаад мэдрэхгүй байх вэ?

	«Хэрэв би номчирхдог нэр хүндээ далимдуулан энэний таг ухааныг сэргээвэл яадаг бол?» гэсэн саруулхан бодол Ипполит Сергеевичийн ухаанд гялсхийлээ. 

	Гэвч, түүний өмнө өөрийгөө дорой ядуу гэдгийгээ өөрийн эрхгүй хүлээснийгээ даруй үлдэн зайлуулав. Гэтэл бүсгүй түүний бодлыг бариад авсан мэтээр

	— Та бурханд шүтдэггүй биз? гэж асуулаа. 

	— Та яагаад тэгж бодов?

	— Хамаг эрдэмтэд, шүтдэггүй шүү дээ... 

	Энэ талаар тэр бүсгүйтэй ярилцахыг үл хүсэх тул

	— Тийм ээ цөмөөрөө! гээд инээсхийв. 

	— Цөмөөрөө юү дээ? Огт шүтдэггүй тийм хүмүүсийн тухай ярь даа!.. Яаж ингэж болно вэ, би ойлгохгүй байна? Яахаараа тийм болчихсон байдаг улс вэ?

	Бүсгүйн уянгат дуунд дарагдаж дотроо бодон Полканов дуугүй байлаа. Тэгснээ дараагаар нь дэлхий яаж үүссэн тухай өөрөө яаж ойлгосныгоо ярьсан нь:

	— Үл үзэгдэх асар их хүч мөнхөд хөдөлж, мөргөлдөж, тэр их хөдөлгөөн бидний харж байгаа дэлхий, түүн дээрх амьдрал, бадрал нэгэн хуульд захирагдана. Энэ хөдөлгөөнд эхлэл болоод төгсөл байхгүй... 

	Бүсгүй, түүний үгийг анхааралтай сонсож байн байн энэ тэр юмыг лавлан асууна. Онцгой анхааран байгааг царайгаар нь мэдсэн Полканов дуртайяа тайлбарлана.

	Яриад дуусахад нь, бүсгүй түр дуугүй байснаа, цайлганаар: 

	— Сая, бүр эхнээсээ эхэлсэнгүйеэ дээ! Эхлээд бурхан байсан, энийг яах вэ? Үүн тухай ердөө л яригдахгүй байгаа юм. Тэгэхлээр бурхан шүтэхгүй байгаа нь энэ үү?

	Полканов үүнийг нь сөргүүлэх гэсэн боловч, түүний нүүр царайны байдлаар ингээд ашиггүй болохыг ойлгов. Бурхан шүтдэгийг нүд нь гэрчилнэ. Нэгэн зүйлийг айсан байдалтай намуухан ярьсан нь: 

	— Хүмүүсийг хараад байхад ямар эгдүүтэй вэ, тэгээд дараагаар нь бурхны тухай, хийсэн нүглээ наманчлах цагийн тухай бодоход зүрх шимшрэх шиг болдог! Яагаад вэ гэвэл, өнөө маргааш, ер нь ямагт байдаг болохоор өчиг нэхнэ. Заримдаа ч, энэ ер удахгүй болох байх гэж л надад санагддаг. Гэгээн өдөр эхлээд нар бөхөж дараагаар нь дөл улсхийж түүн дотроос бурхан гарч ирнэ гэв. 

	Ипполит Сергеевич бүсгүйн дэмийрэхийг сонсох зуураа «Энэ хүүхэнд зайлшгүй байх ёстойгоос бусад бүх зүйл байна...» гэж бодлоо. 

	Яриан дундаа бүсгүйн царай цонхийж айсан байдал нүдэнд нь ил боллоо. 

	Ойрхон нэг газар тас тасхийн хөхрөхийг сонсоод түүний дэмийрэл дорхноо үгүй болов. 

	— Дуулж байна уу? Маша байна. Бид нөгөө газраа ч хүрээд ирлээ! гээд яарсхийн алхсанаа

	— Хүүе, ээ, Маша! гэж хашхирлаа. 

	Голын намуухан эрэг рүү бууж ирлээ. Түүний хэлсэнчлэн хэсэг бүлэг хус улиас эгдүүтэй хөөрхөн ургасан байна. Нөгөө талын эрэгт, яг усны хаяанаа ойр орчмын агаарт давирхай шингээсэн өндөр өндөр нарс номойхон байна. Тэнд юм бүхэн нь сүртэй, хөдөлгөөнгүй, ихэмсэг дээгүүр байдалтай байхад, энэ талд дэгжин хус туяхан мөчрөө ганхуулж, улиас мөнгөлөг мөчрөө санжгануулан, бөөн бөөнөөрөө ургасан монос, нигүүрс уснаа тольдон байна. Тэр талд бор хөвдтэй элс шаргалтан байхад энд хадсан өвсний дороос хэнз ногоо цухуйсан, таруу ургасан моддын хооронд байх бухлуудаас шинэхэн өвсний үнэр ханхална. Голын намуухан хүйтэн ус өөр хоорондоо ижилгүй хоёр талын эргийг тольджээ. 

	Хэсэг хусны сүүдэрт, тод өнгөтэй хивс дэвсэж, дээр нь халуун уур цэнхэр утаа гаргасан халуун тогоо тавьжээ. Хажууд нь Маша данх бариад явган суусан байна. Нүүр нь улаа бутран баяртай, толгойн үс нь нойтон байна. 

	— Чи усанд ор оо юу? Григорий хаана байна? гэж Варенька асуув. 

	— Бас усанд орох гээд явсан, одоохон ирнэ ээ. 

	— Тэрний хэрэг надад алга. Би юм л идэж уумаар байна, юм л идэж уумаар байна! Ипполит Сергеевич ээ та яах вэ?

	— Үгүй гэхгүй!

	— Маша, хөдөлж үзээрэй!

	— Эхлээд юу идэх сэн бол? Дэгдээхэй, таташ... 

	— Цөмийг нь аваад ир. Чи яваад өгч болно. Чамайг хүн хүлээж байгаа юм биш үү? гэсэнд Маша талбиун нүдээр түүн рүү харсхийгээд: 

	— Хэн хүлээдэг билээ? гэхэд

	— За за нуух гээд яах юм! гэв

	Ипполит Сергеевич дэгдээхэй идэх зуураа

	«Энэний юм бүхэн нь яагаад ийм энгийн байдаг юм бол» гэж бодов. 

	Баярын царайгаар инээвч, ичиж доош хараад өмнөө зогсож байгаа Машаг, Варенька инээн дооглоно. 

	— Чамайг цаадах чинь ч атгадаа хийнэ дээ! гэж тэр сүржин өгүүлэв. 

	— Яалаа гэж! Тэгвэл ч дэлсэнэ шүү дээ!.. Би түүнийг... ус руу түлхчээд ирсэн гээд элгэвчээрээ нүүрээ таглан инээдээ барьж ядан хөхрөхдөө ганхаж гуйвлаа. 

	— Ямар вэ? Сайн байна! Тэгээд?

	— Завины хойноос хөвсөн... тэгээд... аваач гэж гуйгаад л байсан... би түүн рүү хитгэ дээрээс олс хаясан. 

	Хоёр хүүхний цуурайтай их хөхрөөн Полкановыг ч тачигнатал хөхрүүлэв. Тэр, завины хойноос хөвсөн Григорийг төсөөлөн бодоод хөхөрсөн бус, сэтгэл сайхан байсан учраас хөхөрчээ. Чөлөөт бодлоор өөрөө өөрийгөө дүүргэж, урьд өмнө энэ удаагийнх шиг ийм баясгалантай хэзээ ч байгаагүйгээ санагалзан заримдаа өөрийгөө гайхна. Дараагаар нь Маша үгүй болж тэд дахин хоёулаа хоцорлоо.

	Варенька хивсэн дээр хажуулдан хэвтэж цай ууна, Ипполит Сергеевич түүнийг зүүдний нүдээр үзэх адил харна. Эргэн тойронд чимээ аниргүй, гагцхүү халуун тогоо л бодлогоширсон дуу аялж, хааяа ногоон дотор сүр сархийх чимээ гарна.

	Ипполит Сергеевич рүү санаашрангуй харж буй Варенька

	— Та яагаад дуугүй болчхов? Уйдаад байна уу? гэж асуулаа. 

	— Үгүй ээ, аятайхан байна. Харин юм яримааргүй л байна гэж аажуухан хэлсэнд бүсгүй: 

	— Би бас тийм юм шүү. Ийм чимээ аниргүй байхад ярих тун дургүй. Хэлээд байх үггүй тийм бодол байдаг... Ярилцаж байхад чимээгүй байна гэдэг бол шал дэмий. Чимээ аниргүйг үгүй хийхгүйгээр, түүний тухай ярьж болохгүй... Тийм үү?

	Бүсгүй нарсан ой руу дуугүй харж байснаа, гараараа зааж аяархан инээвхийлж хэлсэн нь: 

	— Хар даа, энэ нарснууд юм чагнаад байгаа биз. Дотроо мөн ч чимээгүй байна даа. Ийм чимээгүй амьдарвал дээр баймаар заримдаа санагддаг юм. Ширүүн бороон дунд ч зүгээр. Тэнгэр хар, цахилгаан ууртай, салхи шуугиад л... яг ийм үеэр хээр очиж дуулах, тэгэхдээ чанга дуулах, үгүй бол бороон дундуур салхи сөрөн гүйх ямар сайхан байдаг гэж бодно. Өвөл ч гэсэн дээ. Нэг өдөр шуурганд төөрөөд золтой л хөлдөж үхээгүй гэсэнд Полканов

	— Яриач, яасан юм бэ? гэлээ. Бүсгүйн ойлгомжтой ч гэсэн түүний мэдэхгүй хэлээр ярьж байгаа мэт санагдана. 

	— Би шөнө оройтож хотоос гарлаа гээд түүн рүү дөхөж, урдаас нь баясан байж хараад ярьсан нь: — Дэлбэгч маань хөгшин, ширүүн зантай эр Яков байлаа. Шуурга эхэллээ. Их хүйтэн, яг урдаас шуурч байлаа. Морьд ар тийшээ чангаагаад явдаггүй, салхи биднийг авч хаяад цас руу хаях нь уу гэмээр л байлаа. Эргэн тойрны юм тогоон дотор буцалж байгаа адил манарч, бид хоёр хүйтэн хөөсөн дунд яваа юм шиг л болчихлоо. Яваад л байлаа, яваад л байлаа, нэг харсан чинь Яков малгайгаа авчихсан л залбирч байна. «Чи яагаа вэ?» «Эзэгтэй минь их энэлгэгч эзэн, Варварад мөргө, тэр лав, золгүй үхлээс биднийгээ гэтэлгэнэ» гээд Яков айсан шинжгүй, зүгээр л яриад байхад нь би ч айсангүй. Төөрчхөв өө дөө? гэсэн чинь - Тэглээ гэв. «Гараад явчхаж болох байлгүй?» гэхээр «Ийм шуурган дунд хаашаа гарах юм бэ. Харин жолоогоо тавьчихъя, морьд өөрсдөө яваг. Харин та бурхан сахиусыг дурсаач дээ» гэв. Яков маань их бурхансаг хүн байлаа. Тэгсэн чинь морьд зогсоод хөдөлдөггүй, цас булаад л байдаг. Хүйтэн гэж жигтэйхэн, нүүр чим чим хийгээд л! Яков, суудлаасаа босож, бие биедээ бүлээн байхын тулд хоёр толгойгоо хивсээр ороолоо. Хивсэн дээр цас шавж,улам хүнд боллоо. «Хотоос авчирсан чихрээ идэж чадалгүй, би гэдэг хүн үрэгдлээ...» гээд л бодож суулаа. Яков дандаа яриад суусан болохоор надад аймшигтай юм болсонгүй. «Эзэгтэйгээ өрөвдөж байна. Та үхээд яах юм бэ?» гэж ярьж байсан нь санаанд орж байна. Тэгэхэд нь «Чи ч бас даарч байгаа биз дээ?» гэсэн чинь «Би ч яах вэ ээ, үеэ өнгөрөөсөн хүн, харин та л...» гээд дандаа миний тухай санаа зовлоо. Яков надад тун хайртай, заримдаа намайг хараадаг, над руу үглэдэг бүр л уурлачихсан: «Шүтлэг мэддэггүй, тархигүй толгой, ичих нүүргүй хөвсгөнүүр!..» гэдэг байсан гэв. 

	Бүсгүй царайгаа сүржин болгоод үгээ сунжруулан бүдүүн дуугаар ярина. Яковын тухай дурсаад, ярих гэж байсан юмнаасаа хөндийрөөд явчхав. Полканов, түүнээс: 

	— Та нар замаа яаж олсон бэ? гэж асуух хэрэг гарав. 

	— Морьд бөмбөгнөтөл чичирч байгаад өөрсдөө явсан. Тэгээд явж явж, манай тосгоны чигтэй арван гурван бээр яваад нэг тосгонд очсон. Та мэднэ биз дээ, манай тосгон эндээс ойрхон, дөрвөн бээр хавьцаа л байгаа байх. Ингээд эрэг дагаж яваад, дараагаар нь замаар явж мод руу орж, баруун тийшээ явбал тэнд хотос бий. Тэндээс эдлэн харагдана. Замаар явбал ч арваад бээр байх бол уу. 

	Айдаггүй хөх цөцгийнүүд тэднийг тойрон нисэлдэж бутны гишүү дамжин сууж шулганалдахдаа, ойн дунд хосоороо байгаа энэ хоёр хүний тухай сэтгэгдлээ хуваалцах адил сүрхий шулганалдана. Голын уснаа явж байгаа Григорий, Маша хоёрын инээд, яриа, усны цалгилт алсаас дуулдана. 

	Тэр хоёрыг дуудаад, голын цаад талын бургас руу очих уу? гэж Варенька хэлсэнд Полканов ч тэгье гээд бүсгүй хоёр гараа амандаа бүрээ болгож бариад: 

	— Наашаа сэлээд ир ээ! гэж хашхирав. 

	Хашхирсны улмаас түүний цээж түнхэлзсэнд Ипполит дуугүйхэн шохоорхон харж байлаа. Тэрээр нэг юмны тухай, тэгэхдээ чухал нэгэн юмны тухай бодох хэрэгтэй байлаа. Санагалзах авч бодох сэтгэл төрсөнгүй. Явуургүй ийм ухаан бодол арай илүү хүчтэй санагалзал руу чөлөөтэй уужуу татагдахад нь саад эс болов. 

	Завь хүрээд ирлээ. Григорийн царай гэмтэй, Маша бол уурласнаа нуух гэсэн байдал харагдана. Гэвч Варенька завинаа суугаад тэр хоёр луу хараад инээсэнд цаадуул ч эрх дураараа боловч биеэ барьсхийн инээлээ. 

	“Энэ бүсгүйд хайрлагдсан тэнгэр, боол хоёр” гэж Полканов бодов. 

	Нарсан ой дотор, сүмд байх адил бахдалтай. Бүдүүн чилгэр нарснууд хүнд өтгөн ногоон мөчрөө дааж яджээ. Давирхайн бүлээн их үнэр агаарыг дүүргэн, хөл дор хөвд хүржигнэнэ. 

	Өмнө хойно, хоёр хажууд улаавтархан өнгөтэй нарс байх бөгөөд харин хааяа зарим газар модны ёроолын хөвдийн цаанаас цайвардуухан ногоо цухуйсан байна. Чимээ аниргүйн дунд замдаа тулсан моддын баруунаар нь, зүүнээр нь сүлжилдэн аажуухан явж байв. 

	— Чи бид хоёр төөрөөгүй байгаа? гэж асуув. 

	— Би төөрнө гэж үү? гэж Варенька гайхаад, — Би зогсож нар луу хараад, хаа ч байсан явах чигээ олно гэв. 

	Полканов, заримдаа түүнд их юм ярьчихмаар бодогдовч ярьсангүй. 

	Варенька, түүнтэй зэрэгцэн алхална. Дотроо баяртай яваа нь түүний царайнд харагдана. 

	— Аятайхан байна уу? гэж бүсгүй Полкановоос асууна. Намбатай инээддээ уруул нь жуумалзана. 

	— Тун аятайхан байна гэж тэр товчхон хариу өчив. Тэр хоёр модон дундуур дахин дуугүй явлаа. Дурлалдаа умбасан идэр залуу шиг өөрийгөө бодон дотоодын тэмцэл, чивэлт муу санаа харш байгаа мэт санагдана. Бүсгүйн хувцас дээрх хар толбонуудыг харах бүрийд дотор нь харанхуйлна. Дотор нь хар буух тэр үес гэнэт яахин боссоныг өөрөө мэдсэнгүй дээрээсээ дараад байгаа хүнд юмыг авч хаясан мэтээр гүнээ санаа алдаад: 

	— Та яасан хөөрхөн хүүхэн бэ? гэсэнд бүсгүй түүн рүү гайхан харж: 

	— Та юу гэнэ ээ? Дуугүй байж байж, гэнэтхэн харин! 

	Ипполит дуугүйхэн инээнэ. 

	— Энд даанч сайхан байна! Мод сайхан... та түүн дотор тэнгэрийн буюу эх дэлхийн дагина юм. Энэ ой бол таны дуган мөн гэсэнд бүсгүй инээн: 

	— Яалаа гэж энэ ой мод миний байх вэ. Энэ чинь улсынх. Манай ой мод голын цаад талд доошоо байдаг юм гээд хажуу тийш нь гараараа заав. 

	«Тоглоом хийж байна уу, ойлгохгүй байна уу?» гэж Ипполит бодов. Эл хүүхний гоё сайхныг заавал ярих мөрөөдөл төрнө. Гэсэн ч хүүхний бодлогошронгуй тайван байдал үүнийг нь саатуулна. 

	Удаан зугаалсан боловч бага ярилцав. Өдөр үзсэн зөөлөн намуун сэтгэгдэл, тэр хоёрын бодлыг амтат алжаалаар даржээ. Сэтгэл санааны дотор үгээр хэлж болшгүй, дуугүй бодох мөрөөдлөөс гадна, хамаг мөрөөдөл нойрсон байна. 

	Гэртээ харьцгаагаад тэд Елизавета Сергеевнагийн арай ирээгүй байгааг мэдэв. Машагийн түргэн чанасан цайг ууцгаалаа. Цайны дараа Варенька, Елизавета Сергеевнагийн хамтаар эдлэн рүү нь очно гэсэн үг Полкановоос дуулаад харихаар явлаа. Тэгээд Варенькаг гаргаж өгөөд гонхондоо ирж зогсохдоо чухал хэрэгцээтэй юмаа алдаж харамсаж байгаагаа ухаарав. Хөрсөн цай аягалаад ширээнд суухдаа өдрийн туж эгдүүцэл төрснийгөө үгүй хийх гэж оролдов. Бас өөрийгөө өрөвдөж, тэр бодлоо таягдан хаяхгүй гэж шийдлээ. 

	«Яах юм бэ? Энэ бүхэн үнэхээр тийм гэж үү? Хэрэв би хүссэн бол түүнд гэм болохгүй, гэмтээж чадах ч үгүй. Энэ л надад жаахан саад болоод байна... гэтэл бас залуу насыг санагдуулж байх юм» гэж бодлоо. 

	Дараагаар нь тэр, өөрөө өөртөө хүлцэнгүй инээж, хүүхний ухааныг сэргээх гэсэн өөрийн шийдвэр, бүтэлгүй оролдлогоо нэхэн санав. 

	«Үгүй ээ, тэрүүнтэй өөр үгээр ярилцах хэрэгтэй юм байна. Энэ цэвэр ариун цогцос, бүдүүлэг сохор сэрэхүйн хуягаар үнэн ухаанаас хамгаалан, үл ойлгогдох юмны өмнө шууд гарч ирэх гэдэг юм байна, хачин бүсгүйеэ!» гэж бодов. 

	Ийнхүү бүсгүйн тухай бодол болчхоод сууж байтал дүү нь ирлээ. Дүүгийнхээ ийм хөгжөөнтэй, цэнгэлтэй орж ирэхийг ер үзээгүй ажээ. Халуун тогоогоо халаа гэж Машад хэлээд ахынхаа урдаас харан сууж түүнд Бенковскийнхний тухай ярьж эхэлсэн нь: 

	— Энэ айлын хуучин муу байшингийн хамаг юманд нь гуйлгачны байдал харагдаж байна. Гэрт нь ч сохор зоос, хоол хүнс юу ч байхгүй дэг ээ. Үдийн хоолон дээр өндөг өгөх гээд, тосгон руу явж байна шүү дээ. Махгүй хоол хийгээд өвгөн Бенковский мацаг барих тухай дэлхийн хүмүүсийн ёс суртахуун өөрчлөгдөх боломжийн тухай ярьж байна. Тэднийхэн ялзарч байгаа юм байна. Өлсөөд тэгдэг юм уу, цөмөөрөө ууртай. Миний эзэмшил рүү орчихсон жаахан газраа худалд гэж хэлэхээр очсон юм. 

	— Түүгээр яах гэсэн юм бэ? гэж Ипполит сонирхон асуусанд дүү нь инээн байж

	— Үрсээ бодолгүй яах вэ. Харин чи юу хийж өдрийг өнгөрөөв?

	— Аятайхан өнгөрөөсөн. 

	Дүү нь түүн рүү дуугүй сөлийн хараад

	— Чи Варенькагаар хөөцөлдөхөөсөө жаахан айх биш үү? Харин ийм юм асуусныг өршөөгөөрэй. 

	— Юунаас айх вэ?

	— Хөөцөлдөх боломж их үү?

	— За даа, би чадах бол уу даа... гэж тээнэгэлзэнгүй хариу өчив. Үнэнээ хэллээ гэж өөртөө итгэсэн ажээ. 

	— Хэрэв тийм бол ч тун гоё доо. Хэрэв жаахан гэж байгаа бол сайн хэрэг. Чи өөрийнхөө насанд хэтэрхий хянуур, юмнаас хөндий хүн шүү. Хэрэв тэр бүсгүй чамайг налбайлгаж өгвөл би баярлалгүй яах вэ. Чи ойр ойрхон уулзаж баймаар байна уу?

	— Би тэднийд очъё гэж хэлээд явуулсан. Үүнийг танд хэлээрэй гэж байна лээ гэж Ипполит хэлэв. 

	— Чи хэзээ явмаар байна?

	— Хэзээ ч яах вэ... Чи л өөрийнхөө ая байдлыг хар. Чиний зан өнөөдөр ч сайхан байна. 

	— Мэдэгдэж байна уу? Тийм үү? гэж инээгээд, — Өдөр сайхан өнгөрлөө. Ер нь чамд түүнийг үзүүлэхээсээ айж байна. Нөхрөө оршуулсан өдрийнхийгөө бодвол сэргэж байгаа юм шиг байна... Миний аминчхан нь үнэн! Гэсэн ч энэ бол шоронгоос суллагдсан хүний баярлалтай аминчирхал мөн. Шүүж ярилцдаг, гэхдээ үнэн л ярилцах учиртай!

	— Ийм жаахан ярианы төлөө хэчнээн үглэх юм бэ? Баярлалаа, гялайлаа гээд л гэж Ипполит хэлээд уриалгахан инээв. 

	— Чи өнөөдөр тун зүгээр, тун сайхан байна. Хүн гэдэг чинь жаахан баясахад шал өөр болдог юм шүү дээ. Харин хэт цэцэрхдэг зарим хүн, шаналаан л биднийг цэвэрлэж байна гэдэг, амьдрал энэ онолын нь ёсоор, тэдний ухааныг төөрөгдлөөс цэвэрлээсэй билээ гэж хүсэх л байна. 

	«Хэрэв Варенькаг шаналаах гэж албадвал, яах байсан бол?» гэж Полканов өөрөөсөө асуув. 

	Тэд удалгүй хоёр тийшээ болов. Дүү нь тоглож, Полканов өрөөндөө орж хэвтээд бодсон нь: Тэр бүсгүйд би ямар санагдаа бол? Миний юу тэр хүүхэнд таалагдаа бол? Түүний юу нь ч юм бэ дээ надад сайхан санагдаад байна, энэ үнэн. Харин би тэрүүний нүдэнд ухаантай эрдэмтэй хүн гэж харагдаа бол уу. Тэр бүсгүй миний онол, үзэл сургаалыг өөртөө хавьтуулахгүй байна даа. Би жирийн нэг эр хүн шиг л түүнд таалагдах шиг боллоо. 

	Ипполит Сергеевич ийм дүгнэлтэд хүрээд баярлав. Тэгээд нүдээ аньж, бахархан инээвхийлж, түүнийг дагах, өөрт нь хамаг бүхнээ өгөхөд бэлэн, өөртөө авч юм бодож, амьдарч, дуулж, сургаач гэж айсхийн залбиран гуйж байгаа тэр бүсгүйг таамаглан бодлоо.

	 


III

	Елизавета Сергеевнагийн жуузтай тэрэг хурандаа Олесовын байшингийн үүдэн дэх шатны дэргэд ирж зогсоход, шатан дээр саарал цамцтай туранхай өндөр эмэгтэй хүн гарч ирлээ. Тэгснээ баргил бүдүүн дуугарч

	— А-а! Санаандгүй ямар сайхан юм болж байна аа! 

	Архирах адил энэ дуунд Ипполит Сергеевич давхийв. Елизавета Сергеевна нөгөө хүүхэнтэй үнсэлцэх зуураа

	— Миний ах Ипполит гэж танилцуулав. 

	— Маргарита Лучицкая.

	Хүйтэн, хатуу таван яс Ипполит Сергеевичийн хурууг атгаж, гялалзан байгаа бор нүдээ түүний нүүр дээр тусгав. Авга Лучицкая үгийн үе бүрийг жигд болгон өргөж илүү үг хэлчих вий хэмээн айн, цэгнэн тоолох адил: 

	— Тантай танилцсандаа тун баяртай байна гэв. 

	Дараагаар нь тэр хүүхэн хажуу тийшээ болж, гараараа хаалга түлхээд

	— Орцгоо гэв. 

	Ипполит босго алхангуут, хаа нэг газраас ханиалгаж хэржигнэн зэвүүцсэн дуугаар: 

	— Золиг бол доо! Очиж хараад хэн ирж вэ хэлээдэх

	Ахаа эргэлзэнгүй зогсоход Елизавета Сергеевна хөөртэйгөөр: 

	— Яв яв, хурандаа хашхираад байна... Бид ирлээ хурандаа!

	Намхан таазтай том өрөөний дунд түшлэгтэй лагс сандалд үрчгэр улаан царайтай, буурал үстэй, ялхгар том биетэй хүн чихэн суужээ. Лагс бачуурсан дуу гаргаж зүдрээнтэй эргэлдэсхийнэ. Түшлэгтэй сандлын цаана өндөр том биетэй хүүхэн яг Ипполит Сергеевич рүү хараад зогсож байна. 

	— Таныг харах болсондоо баяртай байна. Хурандаа Василий Олесов чинь турк текинчүүдийг4 намнаж явсан юм сан. Тэгэхэд одоо өөрөө өвчинд намнуулчхаад сууж байна... ха-ха-ха! Тантай уулзахад баяртай байна... Варвара, таны эрдэмтэй ухаантайг зуны турш, чихэнд чийр болтол ярьсан. Ийшээ зочны өрөөнд ор. Фекла намайг оруулаад орхи!

	Сандлын дугуй чийртэй хяхнаж, хурандаа урагш зүтгэн ганхуулаад, гэдрэг налаад толгойгоо санжгануулан хэржигнэн ханиалгав. Толгой нь тасраад явчих гэж байгаа юм уу гэмээр харагдав. 

	— Эзнийг ханиахад нь зогсож бай! Би чамд үүнийг хэчнээн дахиж хэллээ?

	Авга Лучицкая, Феклаг мөрнөөс нь дугтран шил дээрээс нь дараад авлаа. 

	Хүнд биетэй Олесовын оволзсон ханиалгыг дарагдтал Полкановынхан хүлээн зогсоно. 

	Эцсийн бүлэгт тэр урагш хөдөлж, дарвуулан бүрээстэй жижиг модон тавил дүүрэн давчуухан, бүгчим, жижиг өрөөнд ороод ирлээ. 

	— Сууцгаа... Фекла, эзэгтэй рүү яв! гэж авга Лучицкая хэлэв. 

	Шар шувууны адил жин дугариг нүдтэй, нийлж ургасан буурал хөмсөг дороос харан байгаа хурандаа: 

	— Елизавета Сергеевна, эрхэм ээ, би баяртай байна! гэж хэлэв. 

	Хурандаагийн хамар том, үзүүр нь хөхөлбөр, тэр нь буурал ширүүн сахалдаа гялалзан нуугджээ. 

	— Тантай уулзсандаа би баяртай байгаагийн адил, та бас надад баярлаж байгааг би мэдэж байна гэж зочин авгай эелдэгхэн хэллээ. 

	— Ха-ха-ха! Өршөөнө биз! Та худлаа хэлж байна. Үе мөчний өвчтэй, архинд орж сэхээ авахаа байсан өвгөнтэй уулзаад ямар сайхан байх вэ? Харин таван жилийн өмнө сөн бол Васька Олесовыг хараад үнэхээр баярлахаар байсан... Олон хүүхэн баярладаг байсан... Харин одоо бол та надад, би танд огт хэрэггүй... Тэгэхдээ таны дэргэд надад архи уулгана, иймээс би танд баяртай байна. 

	— Битгий олон юм ярь, дахиад ханиалгана шүү гэж Лучицкая анхааруулав. 

	Хурандаа, Ипполит руу хандаж,

	— Дуулав уу? Би ярих учиргүй хортой! Уух хортой, хэчнээн ч хамаагүй идмээр байх юм, бас хортой! Бүгдээрээ хортой, золиг болсон ч юм аа даа. Амьд байх ч бас хортой л болж байх шиг байна. Ха-ха-ха! Үеэ өнгөрөөжээ... Та нарт өөрийн тухай хэлэхийг хүсэхгүй байна... Та нар ч гэсэн удахгүй үхнэ... Та нар хавчгар цээжтэй улс юм. Томуу шүүрээд л авна даа... 

	Ипполит түүн рүү нэг харж, авга Лучицкая руу нэг хараад Варенькагийн тухай бодсон нь: 

	«Ийм гайхлуудын дунд байдаг юм байжээ!»

	Авга Лучицкаягийн эгдүүтэй муриганаж явдаг нь Ипполитын нүдэнд содон харагдана. Түүний шар арьсаар бүрхмэл урт хүзүүг тэр харж үл чадна. Энэ авгайн ярих болгонд, түүний хавтгай ханхар цээж нь баргил дуундаа урагдчих гээд байгаа юм шиг санагдах тул айдас төрүүлнэ. 

	Авга Лучицкаягийн сүрчигнэх банзал түүнд ясыг нь үрэх адил санагдана. Хурандаагаас спирт, хөлс, тамхины муухай үнэр ханхална. Нүдний гялалзах байдлыг харвал байн байн уурладаг байсан мэт тул Полканов түүнийг уурласан байдлаар төсөөлөөд, өвгөнийг аягүйцнэ. Өрөөний хана нь тортогтой, пийшингийн шавар хөндлөн гулд хагарчээ. Шалны будаг сандлын дугуйд холцрон, цонхны жааз муруй, шил хиртсэн ер нь л газар сайгүй, хуучирсан хэмхэрсэн байдал харагдана. 

	— Өнөөдөр бүгчимхэн байна гэж Елизавета Сергеевна хэлсэнд Лучицкая: 

	— Бороо орно гэж шууд хэлэв. 

	— Нээрээ юу? гэж зочид эргэлзвэл өвгөн хэржигнэн

	— Маргаритагийн хэлсэнд үнэмшиж болно. Юу болох бүхнийг мэднэ дээ. Үүндээ намайг өдөр бүр л үнэмшүүлдэг юм. Чи үхэж, Варька дээрэмдүүлж алуулна... Хар аа биз? Хурандаа Олесовын охин хэнд ч алуулахгүй гэж би маргадаг юм. Өөрөө үүнийг хийх хүн юм шүү! Миний үхэх ч үнэн, тэгэх ч ёстой. Харин эрдэмтэн та энд ямаршуу байна?

	— Яалаа гэж? Ойтой их сайхан газар байна... хэмээн Ипполит эелдэгхэн дуугарав. 

	— Энд газар сайхан байна гэж үү? Пээх! Тэгэхлээр чи чинь сайхан газар гэдгийг үзээгүй хүн юм аа. Сайхан газар гэвэл Болгарын Казанликийн хөндий байна. Хорассанд сайхан... Мургаб ууланд диваажин гэж хэлмээр газар бий... 

	Үхширсэн үнэртэй зочдын өрөөнд Варенька анхилам сайхан үнэр авчрах шиг боллоо. Түүний бие, ханан хээтэй цайвар ягаан нимгэн хувцас өмсжээ. Тэрээр зочидтой мэндлэх зуураа: 

	— Та нар яг өнөөдөр ирдэг чинь ямар сайн болов оо! Би та нар луу очих гэж байлаа. Эд нар намайг зовоогоод байна гэж зочидтой зэрэгцэн, ууц нуруу нь хөшчихсөн юм уу гэмээр нэг л жирийн биш хөдлөхгүй суугаа эцэг, авга хоёр луугаа гар даялан заалаа. 

	Авга нүдээ эргэлдүүлэн: 

	— Варвара! Чи ч дэмийрч байна шүү! гэж залуу бүсгүй рүү ширүүн хашхирав. 

	— Битгий хашхичаад бай! Дуугүй байхгүй бол Ипполит Сергеевичид поручик5 Яковлевын чинь тухай, түүний уур шартайг ярина шүү... 

	— Ха-ха-ха! Варька аяд! Би ярьж өгье... 

	Ипполит гайхасхийн дүү рүүгээ харж «Би хаана ороод ирэв ээ?» гэж бодлоо. 

	Гэсэн ч дүү нь энэ бүхнийг аль хэдийнээс мэддэг байртай тоомсоргүй жуумалзасхийн суув. 

	— Цай чануулъя! гээд Маргарита Лучицкая цэх байснаараа босож, яваад далд орохдоо, хурандаа руу уцаартай харав. 

	Варенька түүний суудал дээр суугаад Елизавета Сергеевнагийн чихэнд юм ярьж эхэллээ. 

	Гоо сайхнаар дүү рүү нь тонгойсхийн байгаа түүний биеийг нүд буландан харсан Ипполит Сергеевич «Элбэг хувцас өмсөх ямар сонирхол байна?» гэж бодлоо. 

	Хурандаа, хэмхэрсэн их бүрээний адил дуугаар ярьсан нь,

	— Та нар Эски-Загред алагдсан миний нөхөр дэд хурандаа Лучицкийн эхнэрийг танина биз дээ? Энэ хүүхэн бидний хамт аян дайнд мордсон юм даа! Тэнхээтэй хүүхэн. Манай хорооны поручик Яковлев гэж хүн явлаа. Хүүхэн ч сайхан... Яковлевын цээж бууны бөгсөнд цохиулсан, эцсийн бүлэгт мэнгэртэй! Тэр эр өвдөж, энэ хүүхэн түүнийг таван сар арчилж сувиллаа. Ямар байна? Тэгэхдээ түүнтэй суухгүй гэж хэлсэн юм байжээ. Хүүхэн залуухан ч байсан, аятайхан ч байсан. Олигтой олон эр, эргэлдсэн дээ... Ахмад Шмурм тун хөөрхөн украин эр байсан. Сүүлдээ архичин болоод цэргийн албаа орхисон. Би ч бас... «Маргарита нааш ир, надтай суу» гэж гуйдаг л байлаа. Суугаагүй. Тэнэг явдал болсон, гэсэн ч яах вэ. Харин би ингээд үе мөчний өвчтэй болоод ирэхэд тэр хүүхэн өөрөө хүрч ирээд «Чи ганцаараа, би ганцаараа...» гээд эсэн бусын юм ярьсан. Сэтгэл хөөрмөөр ариун сайхан явдал. Үеийн үед, эгнэгт найртай явна. Энэ хүүхэн зун болгон л хүрээд ирдэг. Тэр ч байтугай, эдлэнгээ худалдана. Манайд бүр ирнэ. Намайг үхэн үхтэл энд байна гэдэг юм. Би үнэлж үздэг, гэхдээ, энэ бүхэн инээдэмтэй байгаа биз! Ха-ха-ха! Ямар гал цогтой хүүхэн ирж вэ, цаадах нь яаж унтраасан байна? Галаар наадахгүй, ха! Түүний амьдралын сайхнаас ярихад цаадах чинь уурлаад: 

	«Миний зүрхний ариун нандин юмыг муухай үгээр бүү доромжил!» гэдэг юм. Ха-ха! Чухамдаа л элэнцийн нь ариун явдал байх вэ дээ! Ухаан бодолд төөрөгдөл... оюутан бүсгүйн хий санаархал. Амьдрал бол тун жирийн эд, тийм үү? Жаргаж яваад л цагтаа үх! Хамаг хүний ухаан ийм л байх биз! Харин... цагтаа л үхнэ шүү! Харин би хугацаанаасаа хэтэрчхээд золиг болж явна, та нар л ийм битгий болоосой билээ... 

	Хурандаагийн яриа, түүний үнэрт Ипполитийн толгой эргэнэ. Варенька яриаг нь анхааралтай чагнавч, анхаараагүй байдлаар Елизавета Сергеевнатай аяархан ярилцана. 

	— Цай ууцгаагаарай! Варвара аавыгаа аваад ор гэсэн Маргарита Лучицкаягийн бүдүүн дуу үүднээ гарлаа. 

	Хүнд сандал амархан түрж яваа Варенькагийн араас Полканов санаа алдаж алхлаа. 

	Хүйтэн зууш нэлээд тавилж, англи маягаар ширээ засжээ. Үхрийн том шарсан махыг тойруулан лонхтой дарс тавилсан байна. Энэ нь хурандаагийн инээдийг хүргэнэ. Баавгайн арьсаар хучсан түүний суунги хөл бахтай сайхныг зөгнөн чичгэнэх шиг болно. Хурандаа хар үстэй чичирсэн ялхгар гараа лонхнууд руу ухалзлуулан сүлжмэл сандалтай энэ өрөөний агаарыг доргитол хөхөрнө. 

	Тун удаан хугацаагаар цай уулаа. Хурандаа хэржигнэсэн дуугаар цагийн цагт цэргийн мааз яриа ярьж, Маргарита бүдүүн богинохон дуугаар санамжаа хавчуулна. Варенька намуухан, тэгэхдээ хөгжөөнтэйгөөр Елизавета Сергеевнатай ярилцана. 

	Хурандаа Ипполит «Юугаа ярина вэ?» гэж дотроо хорсон бодов. 

	Өнөөдөр бүсгүй түүнийг арай ч дэндүү бага анзаарч байгаа юм шиг санагдана. Ямар таалал бэ? Полканов түүнд уурлахад бэлэн байгаагаа ухаарав. 

	Гэтэл бүсгүй түүн рүү нэг хараад хангинатал хөхөрлөө. 

	«Дүү л над руу харууллаа!» гэж бодсон Полканов дургүйцэн хөмсөг зангидав. 

	— Ипполит Сергеевич ээ! Та цайгаа ууж дууссан уу? гэж Варенька асуулаа. 

	— Аль хэдийн... 

	— Зугаалах уу? Би танд сайхан нутаг үзүүлье!

	— Явъя, Лиза чи явах уу?

	— Би явахгүй! Маргарита Родионовна хурандаа хоёртой байх аятайхан байна. 

	— Ха-ха-ха! Үхсэн амьд хоёрын хоорондох хүн өнхрөөд орчих гэж байгаа авсны ирмэг дээр зогсох сайхан гэнэ ээ! Юунд тэгж ярина вэ?

	Ипполит, Варенькатай хамт өрөөнөөс цэцэрлэг рүү орохдоо «Та манайд уйдаж байна уу?» гэж асууна байх гэж бодлоо. Гэтэл харин: 

	— Аав санаанд чинь таарч байна уу? гэж асуулаа. 

	— Иш! Хүндэтгэлгүй яах вэ гэж Ипполит Сергеевич аяархан дуун алдав. 

	— Аа-н-ха! Тэгэх л учиртай гэж Варенька бахдангуй дуугарав. Аав мундаг зоригтой шүү дээ! Өөрөө өөрийнхөө тухай ярьдаггүй юм. Харин тэдний хороонд хамт байсныг авга Лучицкая л ярьдаг юм. 

	Горный Дубнякийн дэргэд морь нь хамраа сэт буудуулаад, туркчүүд рүү шууд аваад давхижээ. Туркчүүд довтолж байсан юм байж. Аав мориныхоо амыг эргүүлээд фронтын шугам дагуу давхижээ. Морийг нь алчхалгүй яах вэ, харсан чинь дөрвөн хүн гүйж байна гэнэ ээ... Нэг нь бүр тулж ирээд бууны бөгсөө далайж байна гэнэ. Аав хөл рүү нь цохиж унагаад улаан нүүр лүү нь панхийлгэчихжээ. Моринд даруулсан хөлөө татаж авчхаад байтал гурав нь гүйж явна гэнэ ээ. Цаана нь манай цэргүүд, Яковлев давхилдаж байсан байна... Яковлев гэж ямар хүн байдгийг мэдэх үү?.. Аав нөгөө алагдсан хүний бууг шүүрэн аваад урдаас нь ухасхийн босжээ. Манай аав их бяртай шүү дээ. Тэгж алуулчих дөхсөн байна... Туркийн толгой руу цохиж аваад буугаа хугалчихжээ. Сэлэм байсан боловч аргаа барсан мохоо, турк нь жадалчих гээд байсан юм байна. Тэгэхэд нь аав нөгөөгийн бууны оосроос шүүрч аваад хөтлөн өөрийнхөн рүүгээ гүйжээ. Энэ зуур аавыг хажуугаас нь сум шархдуулаад, хүзүү нь бас жадлуулчихжээ. Үхлээ гэж бодоод турк рүү эргэж хараад туркийн бууг угз татан автал тэдэн рүү уухай туухай хашхираад дайрчээ. Яковлев ахин цэргүүдтэйгээ гүйлдээд ирсэн байна. Тэд эв дүйгээрээ хөдөлж туркчүүд ухарсан юм гэнэ лээ. Энэ явдлын дараа аавд Георгийн одон шагнасан боловч аав түүний хорооны нэг бага даргад өгсөнгүй гэж уурлаад одонг авсангүй. Тэгсэн тэр хүн, бага дарга Яковлевыг хоёр удаа, аавыг нэг удаа аварчээ. Тэгээд бага даргад одон өгөхөд аав одонгоо авсан юм гэнэ лээ. 

	— Тулалдаанд өөрөө оролцсон юм шиг л ярьж байна гэж Ипполит хэлсэнд бүсгүй амьсгаа авч, нүдээ онийлгон: 

	— Тийм үү, дайны тухай ярих надад зүгээр байдаг... Хэрэв байлддаг л юм бол би сувилагч нарын хэсэгт ороод л явчихна. 

	— Тэгэх юм бол би ч цэрэгт явна... гэсэнд түүний биеийг харж байгаад: 

	— Та юу? Та тоглож байгаа байлгүй. Ийм туранхай хүн чинь муухан цэрэг байдаг байгаа даа... 

	Ийнхүү хэлсэнд тэр эгдүүцэж түүнийг болгоомжлоосой гэсэн байдлаар: 

	— Би чинь нэлээд бяртай хүн шүү дээ гэв. 

	— Хаана чинь байна? гэчхээд Варенька түүнд үл үнэмшив. 

	Бүсгүйг барьж аваад нүднээс нь нулимс гоожтол тэвэрч бяраа үзүүлье гэсэн халуун мөрөөдөл түүний дотор манасхийв. Тэрээр түргэн зуур эргэн тойрныг хараад даруй хүссэн хүслээсээ ичих шиг болов. 

	Тэд хоёр талаар алимын модод жигдхэн эгнүүлж тарьсан замаар алхална. Замын үзүүрт буй байшингийн цонх тэдний араас харжээ. Модноос унаж буй алим газар түгхийтэл цохиж унана. Ойрхон хүмүүсийн ярилцах дуун гарна. 

	— Тэр тэгвэл, бас манайд хүргэн болох хэрэг үү? гэсэнд нөгөө нь базаахгүй хараал тавина. 

	— Байзнаач гэж Варенька хамт явах хүнийхээ гарыг атгаж зогсоод, — Чагная. Энэ хоёр бидний тухай ярьж байна... 

	Полканов хайнгадуухан түүн рүү харж: 

	— Зарц нарын яриа чагнах дургүй. 

	— Тэгвэл би дуртай! Сахиус минь, бидний тухай тун сониныг ярилцана шүү дээ... 

	— Сонин байж болно, харин олигтой байх уу даа! гээд Ипполит инээвхийллээ. 

	— Яалаа гэж? Намайг дандаа сайнаар л ярилцдаг юм. 

	— Баяр хүргэе... 

	Байшин дотор байхдаа, энэ бүсгүй, Полканов суумал эцэг, хатангир авгад нь биш түүнийг гэж зорьж ирснийг мэдэхгүй байгаа мэтээр анхаарахгүй байсан тул бүсгүйн ааш давтир өнөөдөр түүнийг эгдүүцүүлжээ. Иймээс түүнтэй ширүүн, бүдүүлэг ярилцаж, түүнийг доромжлох, муухай санаандаа Полканов бүрэн эзэмдүүлсэн байлаа. Харин дараагаар нь бүсгүй түүнийг дажгүй эр гэж мэдээд түүн рүү нэг л зөөлөн харах болсон билээ. 

	«Энэ бүхэн ер нь юу гэсэн үг вэ? Би гадаад үзэмжээрээ ч таалагдаагүй, дотоод сэтгэл ч гологдож байгаа бол энийг юу над руу татчихав? Шинэ хүн л харах гэсэн болж байна уу?» гэж Полканов бодов. 

	Тэрээр түүний татагдан буйд итгэж, гэнэн цайлгандаа халхлагдан таалагдах гээд байгааг нь дахин бодож үзлээ.

	«Намайг тэнэг хүн гэчхээд, ухаан орно байх гэж хараад байна аа даа» гэж ч санагалзав. Варенька алсыг ширтэж байгаад: 

	— Бороо орно гэж авга үнэн хэлсэн байна! Хар даа, ямар үүл гарч байна! Бүгчимхэн ч болж байна, ширүүн борооны өмнө л ийм байдаг. 

	— Энэ ч онцгүй дээ... Очиж дүүд хэлье... гэж Ипполит хэлэв. 

	— Яах юм бэ?

	— Борооноос өмнө харья гэж... 

	— Хэн та нарыг явуулах юм? Эндээ хүлээсэн нь дээр. 

	— Бороо шөнө болтол орвол яах вэ?

	— Манайд хоно... гэж Варенька шууд хэллээ. 

	— Үгүй дээ, эвгүй... гэж Ипполит эсэргүүцвэл

	— Сахиус минь! Эвгүй ч гэсэн ганц шөнө өнгөрүүлэх хэцүү гэж үү?

	Учир нь надад байна гэж байгаа юм биш ээ. 

	— Тэгвэл бусдын талаар бүү санаа зов. Хэн ч гэсэн өөрийгөө арчлалгүй яах вэ. 

	Тэр хоёр маргалдан алхаж тэдний урдаас тэнгэрт өтгөн хар үүл түргэн хөвнө. Нүүж байгаа үүл лүгхийм халууныг урдаа хөөж улам чангаруулж байгаа мэтээр агаар бүгчимдэж ирлээ. 

	Модны навчис ундаалах чийгийг хомхойрон хүлээж аниргүй болсон байна. 

	— Буцах уу даа? гэж Ипполит хэлэв. 

	— Яасан бүгчимхэн юм бэ... Ширүүн борооны өмнөхөн, баярын өмнөхөн үеийг таалж үздэггүй. Яг ширүүн бороо асгаад, баяр болох бол сайхан. Хүлээх л хэцүү дээ. Хэрэв юм бүхэн нэгэн зэрэг болдог сон бол, өвөл хүйтэнд нь унтаад, хавар болж нар ирээд навч цэцэг дэлгэрэхэд сэрэх... буюу нар гийж байтал гэнэт харанхуйлж ширүүн бороо асгаж, мөндөр цутгаж байхад сэрэх сайхан. 

	— Та тэгвэл бас хүн гэнэт цочирхон өөрчлөгдөөсэй гэж хүсдэггүй юү? гэж Ипполит инээвхийн асуулаа. 

	— Хүн дандаа сонирхогддог байх ёстой. 

	— Сонирхогддог байна гэсэн чинь юу гэсэн үг вэ? гэж Ипполит цухалдангуй дуун алдав. 

	— Энэ ч хэлэхэд амархангүй ээ... Ер нь хүмүүс бүгд л... хөгжөөнтэй... сэргэлэн байвал л сонирхогддог байна. Их л дуулж, хуурдаж, инээвэл зоригтой, баяртай... омголон... тэр ч байтугай бүдүүлэг ширүүн байх ёстой. 

	Полканов анхааралтай сонсож байгаад, өөрөөсөө асуусан нь: 

	«Надад өөрийн дураар л ханд гэж хэлж байна аа даа?»

	— Хүмүүс юмыг түргэн хийж чадахгүй байна. Харин сонин амьдрахын тулд бүхнийг түргэн хийх хэрэгтэй. 

	— Таных зөв байж болох юм. Тэгэхдээ яг таг зөв ч биш ээ гэж Ипполит аяархан хэлэв. 

	— За битгий булзаад бай! Яг таг зөв ч биш ээ гэдэг чинь юу гэсэн үг вэ. Үгүй бол яг таг, үгүй бол буруу, эсвэл сайн, эсвэл муу, нэг бол гоё, нэг бол муухай! гэж авч хэлэлцэх ёстой! Тэрнээс биш, сайхан, хонгор гээд ярьдаг чинь аймхайдаа л тэгж ярьж байгаа юм. Үнэнийг хэлэхээсээ айж байгаа юм. 

	— Хоёр ангид ингэж хуваавал та хүн дэмий гомдооно доо!

	— Юугаар?

	— Шударга бусаар хуваасандаа.

	— Хүнд энэ шударга нь байгаа юм. Хамаг амьдрал түүнд гарах учиргүй. Тэгдэг юм аа гэж бодвол хэнд хэрэг болох юм вэ?

	Бүсгүй уцаарлангуй зориудаар санаа алдаж, сав л хийвэл нүд нь онигонон оч үсэргэнэ. 

	Ипполит, түүний догдлон байгааг ажиж учрыг нь өөртөө тайлбарлахыг хичээхдээ

	— Варвара Васильевиа, хүн бүхэнд хэрэгтэй! Эр хүнээс аваад таныг хүртэл хүн бүхэнд хэрэгтэй!.. 

	— Надад ямар ч шударга ёс хэрэггүй! гэж бүсгүй биеэсээ юм түлхэн зайлуулах адил шийдвэртэй няцаагаад, — Харин хэрэг болох юм бол би өөрөө олно. Та яагаад дандаа хүн бүхний төлөө санаа зовж байдаг юм бэ? Ердөө л... намайг уурлуулах гэж тэгж яриад байх шиг байна... Яагаад вэ гэвэл та өнөөдөр ихэмсэг, додигор байна... 

	— Би юу? Таныг уурлуулах гэж үү? Яах юм бэ? гээд Ипполит гайхав. 

	— Би яаж мэдэх вэ? Уйдсандаа л бодвол... Гэсэн ч үүнийг орхисон нь дээр. Би чамгүйгээр ямар бэлтгэлтэй байсан гэж санана. 

	Гэрлэх гэсэн улс ирсээр байгаад бүтэн долоо хоног намайг янз янзын хоолоор хооллосон... Над руу хор асгасан... муухайгаар хардацгаасан... таныг талархаж байна. 

	Түүний нүд цог адил гялалзаж, хамар сарталзан уурласандаа бие нь чичирнэ. Ипполитын нүд манаравч бүсгүйн өмнө өөрийгөө гавшгайлан цагаатгаж

	— Би таныг уурлуулах гээгүй гэлээ. 

	Энэ зуур зөөлөн сайхан санаатай, аварга том биетэн хөхрөх адил, тэдний дээгүүр тэнгэр нир нярхийлээ. Тэр хоёр чих дөжрөн давхийж агшин зуур зогссон боловч гэрийн зүг бушуухан алхлаа. Модны навчис чичирхийлж тэнгэрийг бүрхсэн хилэн бүтээлгээс үүлэн сүүдэр буув. 

	— Бид хоёр юу гэж маргаж эхэллээ дээ байз. Яагаад тийм юм руу орчихсоныг би анзаарсангүй гэж Варенька явуут дундаа хэлэв. 

	Елизавета Сергеевна, сүрлэн цан малгай өмссөн Лучицкая хоёр гадаа үүдний шатан дээр зогсож байв. Бүрх малгай түүнийг наран цэцэгтэй төс бүхий болгожээ. 

	— Аюултай ширүүн бороо орох нь дээ гэж байгаа Лучицкая, ширүүн бороо дөхсөнийг түүнд итгүүлэхээ өөрийн үүрэг гэж үзсэн мэт нухацтай бүдүүн дуугаар Полкановын яг урдаас нь тулгаад хэлэв. Дараагаар нь бас, — Хурандаа дугхийсэн гэв. 

	Елизавета Сергеевна тэнгэр өөд толгойгоо дохингуутаа

	— Ямар шүү санагдаж байна? Эндээ хонохоос яах вэ. Хүн шахахгүйгээр бол яах вэ дээ гэсэнд

	— Мөн хүн ээ? гээд дуун алдаж буй Варенька түүнийг гайхан харж, бараг гоморхсоноо, — Бүгд шахцалдаж, шударга бус болохоосоо айцгааж байгаа юм... Ээ сахиус минь! Та дандаа даруулгатай амьдардаг болохоор уйтгартай л байх ёстой! Миний бодлоор бол та шахаж үзэх гээд байх шиг байна. Шударга бус байя гэж байгаа бол шахаад үз л дээ. Тийм л болно!.. 

	— Хэнийх зөв болохыг бурхан шүүж үзэг... гээд түүний яриаг тасалж буй Елзавета Сергеевна өөрийн давуутайг ухамсарч түүнд инээмсэглэхдээ, — Дотогшоо оръё гэж би бодож байна. Харин та нар яах вэ?

	— Бид хоёр эндээсээ ширүүн бороо харна, тэгэх үү? гэж бүсгүй Полкановоос асуусанд тэгье гэдгээ мэхийж мэдэгдлээ. 

	— Гэхдээ, би байгалийн элдэв их үзэгдлийг сонирхдог хүн биш. Ханиад томуу ч хүргэж мэднэ. Тэгэх тусмаа бороо мэтийг бол цонхны цаанаас харж болно... 

	Цахилгаан гялсхийв. Цахилгаанд цуу цохиулсан харанхуй агшин зуур ангасхийгээд дахин нийллээ. Хоёр секунд хэр аниргүй байснаа дараагаар нь буудаж байгаа мэт тэнгэр нижигнэж, цуурай нь байшин дээгүүр ч дуурслаа. Нэгэн зүгээс салхи галзуурсан мэтээр орж ирээд тоос шороо, хог сэлтийг хаман авч хуйлруулан босгож дээш нь аваачлаа. Сүрэл, цаасны хог, навчис, модны харуулдас агаарыг нэвтлэн модны навчис шуугин тоос шороо төмөр дээвэр дээр хяхнуун дуу гаргаж унана. 

	Шуурга ийнхүү наадахыг Варенька хаалганы завсраар харж, Ипполит тоосонд ярвайсхийн түүний хойно зогсжээ. Үүдний шат, дотроо харанхуй, хайрцаг мэт байсан бол цахилгаан гялсхийхэд түүний чилгэр сайхан бие, хөхөлбөрдүү цайвар гэрлээр туяарна. Цахилгаан гялс хийхэд Варенька: 

	— Хар даа, хар даа! Үзэв үү? Үүл инээх шиг боллоо, тийм үү? Дуугүй урвагар хүмүүс байдаг... тийм хүнийг дуугүй байж байж, инээхэд нүд гялалзаж шүд нь яралздаг. 

	Байшингийн дээвэр дээр хүнд том дусал ганц нэгээр тусч байснаа улам олширч, эцэст нь зайгүй нижигнээд явчихлаа. 

	— Оръё доо, та норчихно! гэж Ипполит хэллээ. 

	Энэ давчуу харанхуйд ийм ойрхон зогсох эвгүй боловч аятайхан санагдана. Тэгээд хүзүү рүү нь харж байгаад «Үүн дээр нь үнсвэл яах бол?» гэж бодов. 

	Цахилгаан гялсхийж, тэнгэрийн талыг гэрэлтүүлэв. Түүний гэгээнд Варенька бахархан дуу алдаж, хоёр гараа саравсхийлгэн, цахилгаанд цээжээ тосгуулах адил гэдэсхийн зогсож байлаа. Полканов түүний араас бүслэхээр нь тэврэн авч толгойгоо мөр дээр нь бараг тавин байж амьсгаадан асуусан нь: 

	— Та юу гэнэ ээ? гэсэнд бүсгүй уян хүчтэй хөдөлгөөнөөр түүний гараас биеэ мултлахдаа

	— Юу ч гээгүй ээ! Сахиус минь, та эр хүн байж яасан айдаг юм бэ? гэж дуун алдсанд Ипполит булан руу хойшилсхийн: 

	— Таны төлөө л айж байна гэж хүнгэнэн хэллээ. 

	Варенькагийн биед хүрсэн Полкановын гар шатах шиг болж, өвдтөл нь тэврэх дийлдэшгүй гал халуун хүсэл цээж дүүрэн болж ирлээ. Нэгэнт тэвчээрээ дийлэхээ байсан учраас шатнаас бууж, том том дуслаар, ташуурдах адил мод руу шавхчиж байгаа бороон доор орж зогсмоор санагдлаа. 

	— Би дотогшоо орлоо гэж Полканов хэлэв. 

	— Орох уу даа гэж Варенька дурамжхан хэлээд Полкановын дэргэдүүр чимээгүйхэн өнгөрч хаалгаар оров. 

	— Ха-ха-ха! гэсээр хурандаа тэднийг угтахдаа, — Яав? Байгалийн үзэгдэл захирагчийн тушаалаар түүнийгээ өөрчлөх хүртэл нь баривчлагдав уу? Ха-ха-ха! гэвэл

	— Аюултай бороо орж байна гэж зочны цонхигор царай руу хянуур харж буй авга Лучицкая үнэхээр чухалчлан хэлэв. 

	Елизавета Сергеевна хүйтэн царайдаа үл тоомсорлох байдал гарган

	— Байгалийн ийм ухаангүй явдалд дургүй хүрээд байдаг юм. Шуурга, мөндөр гэхчлэн өчнөөн их хүч барсан юм юунд хэрэгтэй юм бэ? гэв. 

	Ипполит, сандран байгаагаа нуусаар, дүүгээсээ тайван юм асуух хүчийг олж

	— Удах бол уу, та юу гэж бодож байна?

	— Шөнөжин асгана байх аа гэж Маргарита Родионовна хариу өчив. 

	— Та нар ч эндээс арай нэг гараад явчихгүй юм байгаа байх аа! гэж Варенька инээн хариуллаа. 

	Түүний инээдэд нэг л хүйтэн өнгө байх шиг санагдсан тул Полканов давхийв. 

	— Хонохоос биш дээ, бид шөнө Камовын модноос гарч чадахгүй. 

	— Хүрэлцэхүйцээр өрөө бий гэж авга Лучицкая өгүүлэв. 

	— Тэгээд... амармаар байна... өршөөнө биз!.. Бороо миний дургүйг хүргэчихлээ. Би... хаана байхаа мэдэж... тэндээ орж жаахан баймаар байна. 

	Хүнгэнэн, тасалданги хэлсэн түүний үгс бүгдийг сандаргах байдалд оруулав. 

	— Хурган чихний спирт авчиръя! гэж Маргарита Родионович аргил дуугаар өгүүлээд суудлаасаа босон харайж алга боллоо. 

	Варенька өрөөн дотуур мөн сандчин гүйж: 

	— Би танд одоохон үзүүлээдэхье... Тийшээ очъё... тэнд чимээ анир ч үгүй... 

	— Елизавета Сергеевна бусдаас тайван байж, инээвхийн түүнээс: 

	— Толгой эргэв үү? гэж асуулаа. Тэгтэл хурандаа, хэржигнэн: 

	— Яах ч үгүй! Дороо зүгээр болно. Миний нөхөр хошууч Горталов гэж нэг сайн эр байлаа. Бүслэлтээс гарч яваад туркчүүдэд нэвт жадлуулсан. Оо! Ховорхон хүн! Зоригтой эр! Систовын дэргэд жадан дундуур цэргээ дагуулан гарахдаа ердөө л цохиж, цавчиж, хашхичиж, сэлмийг нь хугалж, бас шийдэм олж аваад түүгээрээ туркчүүдийг дэлсэн байсан юм. Тиймэрхүү зоригтнууд ч ховор доо! Тэгэхдээ, ширүүн бороонд хүүхнүүд шиг дургүйцдэг хүн байлаа. Тан шиг л пөөх, паах болдог, царай нь цайчихдаг, далбиганадаг байсан юм. Архичин, зоригтой эр, тэгэхдээ л тийм л хүн байсан юм даа. 

	Ипполит уучлалт гуйж, өөрийгөө харааж бүгдийг тайвшруулав. Түүний толгой үнэхээр эргэсэн байжээ. Маргарита Родионовна шилтэй юм авчраад хамар дор нь бариад үнэрлэ гэж хэлэхэд тэрээр спиртийг авч эхүүн үнэрийг хамар дүүрэн татаж амьсгалахдаа, энэ байдал, Варенькад инээдтэй, хөгийн харагдаж буй гэдгийг ухаарлаа. 

	Бороо цонхны шил рүү шавшиж цахилгаан гялсхийн шагайхад тэнгэр дуугарч, шил айсан адил чичиргэнэнэ. Энэ бүхэнд хурандаад тулалдаанд гардаг шуугианыг дурсан бодогдуулсан тул: 

	— Туркийн дайны үед... хаа билээ санахгүй байна... Иймэрхүү дуу шуугиан гарсан юм даг. Ширүүн бороо, мөндөр, цахилгаан, зэрэг зэрэг буудалт, явган цэргүүд савирч буудаад л... поручик Вехирев лонх коньяк гаргаж ирээд шилний нь амаар хүд-хүд-хүдхийлгэн ууж байтал шил дээр нь сум тусаж нярхийлээ! Поручик шилнийхээ ам руу нэг хараад, гар луугаа нэг хараад «Аа золиг бол, эд нар чинь архины шилтэй байлдах нь ээ!» гэсэн шүү. Ха-ха-ха, тэгэхэд нь би түүнд «Чи эндүүрч байх шиг байна. Туркчүүд архины шил рүү буудаж, шилтэй харин чи байлдаж байна...» гэж байсан. Ха-ха-ха! Сонин биз, аан!

	— Бие чинь овоо юу? гэж авга Лучицкая Полкановоос асуулаа. Чих рүү нь тонгойсхийсэн түүний дүүгийн шивнээнд Варенька итгэл муутай, гайхасхийн инээж байгааг Полканов харж анзаараад, шүд зуун талархал илэрхийлэв. Эцсийн бүлэгт тэр, жич гаргасан жижиг өрөөнд орж эл хүмүүсээс салж амжлаа. Тэр бороон шаагиан дунд санаа бодлоо цэгцлэв. 

	Өөртөө утгагүй уурласан нь биеэ барьдаг чадвараа алд аа юу, яагаад ийм болов гэдэгтэй нь тэмцэлджээ. Энэ бүсгүйг ийм их сонирхлоо гэж үү? Гэвч тэр энэ хоёр санааны алин дээр нь ч тогтож чадсангүй. Түүний дотор сэтгэлийн догшин шуурга оволзжээ. Өнөөдөр түүнтэй учраа ололцъё гэж шийдсэнээ, Варенькатай тодорхой харьцаатай болоод дэмий, ийм илүү сайхан гоё бүсгүйд нөхөр болон суух боломжгүй гэж санаад тэрхүү шийдвэрээ дор нь үгүй хийлээ. Энэ бүсгүйгээр хэт сонирхож байна, гэхдээ зориг дутмаг байна гэж өөрийгөө зэмлэнэ. Тэр бүсгүй биеэ тушаахад бэлнээр наадах гэсэн хүүхний адил эрхлэх шиг түүнд санагдав. Полканов, бүсгүйг тэнэг, сэтгэлгүй гэж нэрлэчихсэндээ, түүнийгээ цагаатган өөрийгөө сөргүүлнэ. Бороо цонх руу сүртэйеэ шавшиж тэнгэрийн дуунд байшин доргино. 

	Эцсийн бүлэгт, өөрийгөө өөрөө эзэмдсэн учир, доголдсон сэтгэл зүрхний альхан нэг газар луу одож өөртөө гомдох гомдолд байраа тавьж өглөө. 

	Гаж буруу байдалд засаршгүй эвдэрч, эрүүл ухаан саруул бодол үл хүрэлцэх, төөрөгдөлдөө туйлбартай энэ хачин бүсгүй гуравхан сарын дотор түүнийг бараг мал болгон хувиргажээ. Иймээс тэр өөрийгөө харанхуй хар шившиг гэж бодох болов. Тэр, эл бүсгүйг хүн төрхөд нь оруулахад хэдий хэрийг оруулж чадах боломжтойгоосоо багагүйг хийсэн аж. Хэрэв түүнд, илүү ихийг хийх боломж байгаагүй бол тэр өөрөө буруутан биш ээ. Тэр, чадах бүхнээ хийгээд түүнээс холдох ёстой байжээ. Гэтэл цаг тухайдаа холдож чадалгүй, талархан ойртох сэтгэлийг тэр бүсгүйд оргилуулжээ. 

	«Хүн, чухамдаа надаас бага учир зүйч байвал, надаас ухаантай байна байх аа» гэж бодов. 

	Гэтэл санамсаргүй нэгэн бодол түүнийг ёгхийлгэсэн нь: 

	«Учир зүй маань намайг барьж байна уу? Би ер нь дурлаж болох уу... Би эр нөхөр, эцэг байж чадах уу... Энэ мэтийн эзэн нь байх тэр бүхэн надад байна уу?»

	Полканов энэ талаар бодоод өөрийн дотор өөрийгөө доромжилсон, айдас хүрэм хүйтэн байгааг мэдэв. Оройн хоол ид гэлээ. 

	Варенька, түүнийг ээлтэй харцаар угтаж, эелдэг зөөлнөөр

	— Толгой чинь зүгээр болов уу? гэж асуусанд түүнээс хол зайтай сууж байгаа Полканов,

	— Тэглээ, асуусанд чинь талархъя... гэж явцгүй хариулахдаа: «Толгой зүгээр боллоо гэж ч хэлж чадах байна!» хэмээн дотроо бодлоо. 

	Нойрсож буй хурандаа толгой бөндчин, хурхирна. Авгай хүүхнүүд диван дээр зэрэгцэн сууж шал хэрэгцээгүйг хүүрнэнэ. Гадаа борооны шаагиан татарсан авч, зөөлөн нухацтай дуун нь удтал орж газар дэлхийг услан дэвтээхээр хатуу шийдсэнийг үзтэл илтгэнэ. 

	Гадаа харанхуй, дотор бүгчимхэн аж. Керосин гурван дэнгийн үнэр хурандаагийн үнэртэй хутгалдаж Ипполитын эгдүүцлийг улам төрүүлнэ. Тэр, Варенька руу харж: 

	«Надад таарахгүй хүн юм байна... Елизавета Сергеевна миний байдлыг харж байгаад... дэмий тэнэг юм хэлчхээгүй байгаа?» гэж нарийвчлан бодов. 

	Хоолны өрөөнд өндөр Фекла их л удаан хөдөлнө. Түүний том нүд дуугүйхэн янжуур татаж буй Ипполит дээр сав л хийвэл тусна. 

	Тэр, зочны өрөөний хаалгаар биеэ цухуйлгаж байгаад: 

	— Эзэгтэй! Оройн хоолонд бэлэн биз... гэж санаа алдан өгүүлэв. 

	— Очиж хоол идэцгээе... Ипполит Сергеевич ээ. Авга аа, аавыг бүү сэрээ. Тэгээд унтаж байг. Тийшээ орвол дахиад л уух болно. 

	— Тэр нь дээр байх аа гэж Елизавета Сергеевна хэлэв. 

	Авга Лучицкая далаа хавчин доогуур хоолойгоор: 

	— Энэ бүхэн одоо оройтжээ. Уувал тэр түргэн л үхнэ. Тэгэхдээ биед нь илүү таатай байгаа юм. Уухгүй бол удаан амьд байх болно. Тэгвэл муу л болно доо гэлээ. 

	— Энэ ч бас л үнэн гэж хэлэхдээ Елизавета Сергеевна инээлээ. 

	Ипполит, ширээнд Варенькатай зэрэгцэн суугаад, бүсгүй ойртсон учраас түүний дотор бишдэж буйг анзаарч суулаа. Бүүр ойртоод биед нь шүргэмээр ч санагдана. Гэсэн ч өөрийгөө харж явдаг заншлаараа, бүсгүйд татагдан байгаа түүний хүчтэй тэмүүлэлд бие цогцсын олон уцаар зөрүүдлэл байна, тэгэхдээ харин сэтгэлийн хүч алга гэж тэр бодлоо... 

	«Таарсан ч зүрх ээ дээ» гэж өөрийн тухай харамсан дуу алдав. Үүнийхээ дараагаар тэр өөрийн тухай үнэнээ хэлэхийг айхгүй байна, өөрийн «би» эргэлзэх бүрийд ойлгож чадаж байна гэж бараг бахархан тэмдэглэв. 

	Өөрийн тухай бодоод дуугарах зав ч байсангүй. 

	— Эхлээд Варенька түүнтэй байн байн ярилцах гээд нэгэн жигдийн хуурай хариу сонсож ярилцах мөрөөдөл үгүй болов. Гагцхүү оройн хоолны дараагаар, санаандгүй хоёулхнаа үлдчихээд Варенька

	— Та яагаад ийм урвагар байна? Та уйдаа юу, эсвэл надад дургүйцээ юү? гэж түүнээс асуулаа. 

	Тэрээр, урвайх юм алга, тэгэх тусмаа танд дургүйцсэн юм ер үгүй гэж хариу өчжээ

	— Тэгвэл та яагаа вэ? гэж бүсгүй байцааваас

	— Онцын юм ч алга даа... Харин... Хүнд хэт анхаараад ядрах явдал байдаг. 

	— Хэт анхаараад аа? Юуг тэр вэ, аавыг уу? Авга танд яриагүй байх нь ээ гэж Варенька хичээнгүйлэн асуулаа. 

	Эв дүйгүй ийм цагаан сэтгэл буюу найдлагагүй гэнэн хүний өмнө улайж байна гэдгээ тэр ухаарна. Гэвч бүсгүй түүний хариулахыг хүлээлгүй, инээвхийн байж: — Ийм байх аа больё, мэдэв үү? За юу! Дуугүй дүмбэгэр хүмүүст би үнэнээсээ дургүйцдэг.. Алив хөзөр тоглоё... Та чадах уу?

	— Би ч муу даа... Цаг дэмий гарзадсан, тийм тоглоомд дургүй гэдгээ хэлье гэж Ипполит өгүүлсэн нь: түүнтэй эвлэрч байгаагаа ухаарсан хэрэг байжээ. 

	— Би ч бас дургүй. Тэгэхгүй гээд өөр юу хийх вэ? Манайхан ямар уйтгартай байдгийг та харж байгаа биз дээ. Уйдаад л ийм болчихлоо гэдгийг чинь би мэдэж байна гэж гутрангуй хэлэв. 

	Полканов, тийм биш гэдгийг бүсгүйд итгүүлэв. Ярих тусмаа түүний үг чангарч эцсийн бүлэгт ярьсныгаа дуусгахыгаа өөрөө ч мэдэлгүй

	— Хэрэв та хүсвэл, говь газар ч тантай уйдахгүй байх гэв. 

	— Үүний тулд би яах ёстой вэ? хэмээн бүсгүй өлгөөд авсанд Полканов зугаа цэнгэлтэй байх үнэн санааны мөрөөдөл байгааг нь мэдэв. 

	Тэгээд хариулбал зохих юмаа дотроо таг нуугаад

	— Та юу ч хийх учиргүй гэв. 

	— Үгүй ээ, тийм байх учиргүй. Та амрахаар энд ирсэн. Та ажил ихтэй хүн, хүч тамир хэрэгтэй. Таныг ирэхээс өмнө, Лиза надад «Эрдэмтнийг амарч цэнгэхэд хоёулаа тусалъя...» гэж хэлж байсан... Би юу хийж чадмаар байна? Хэрэв... та... уйтгараас гарч чадвал, таныг үнсэх л байна! гэсэнд Полкановын нүд гөлийж, хамаг цус нь зүрх рүүгээ харвах шиг болсон тул түүний бие найгах шиг болов. Бүсгүйн яг өмнө зогсож байгаа авч тэр түүнийг харалгүй

	— Үнсээд үз л дээ... гэсэнд Варенька алга болох зуураа. 

	— Мөөн! Та чинь! гээд инээд алдан хэлэв. Тэрээр урагш алхаж хаалганы гуянаас шүүрч аваад цааш нь түүний хойноос зүтгэлэв. 

	Ер удалгүй Полканов хурандааг харвал өвгөн мөрөө дэрлээд амттайяа хурхиран унтаж байлаа. Нэгэн жигдийн гомдоллосон дуун түүний цээжнээ бус, гадаа гарч байна, энэ бол бороо, тэрнээс биш түүний гомдсон зүрх биш гэдэгт өөрийгөө итгүүлэх хэрэгтэй боллоо. Түүний дотор уур дүрсхийв...

	«Чи наадаж байна, яаж наадаж байгаа чинь энэ вэ?» гэж дотроо өөрөөсөө итгэлтэй асуугаад шүд зуун түүнийг аль нэгэн доромжлолоор заналхийв. 

	Түүний дотор халуун оргиж, толгой хөл рүү нь шовх мөсөөр хатгах шиг болов. 

	Нэгэн зүйлийг ярьж баясан инээлдсэн авгай нар орж ирсэнд тэднийг харсан Ипполит биеэ барив. Авга Лучицкая, цээжин дотор нь хөөсний бумбагарууд хагарах адил сүртэй хөхөрнө. Варенькагийн царай, худал инээдээр сэргэсэн харагдана. Харин Елизавета Сергеевнагийн инээд л хүлцэнгүй, аргитай байлаа. 

	«Эд нар намайг дооглоогүй байгаа!» гэж Ипполит Сергеевич бодов. Варенькаг тоглоё гэхэд Ипполит бие тааруухан байна. Тоглохгүй гэж өршөөл гуйсан нь өрөөндөө орох боломжтой болов. Тэрээр зочны өрөөнөөс явахдаа ар нуруун дээрээ гурван хүний хараа тусч байгааг санасан бөгөөд гурвуулаа гайхсаныг бас мэдлээ. 

	Одоо түүний цээжинд зайлуулж болшгүй бөөн хар юм багтарчээ. Үүний зэрэгцээгээр энэ хачин, эмзэглэмээр бодлыг тодруулж үзмээр ч шиг, үгүй шиг санагдлаа. 

	«Тийм гэж онцлох юмгүй бодол чинь ямар хэцүү вэ?» гэж тэр дотроо дуун алдав. 

	Шалнаа нэгэн хэмээр унах усан дусал: 

	— Тэгвэл... тэгвэл... гэх шиг санагдана. Өөртэйгөө өөрөө тэмцэн цаг хэр суугаад, маргааш явахад бодогдож шаналаах бүхнээс сул чөлөөтэй байхын тулд одоо хэвтэж унтахаар шийдэв. Гэвч тэр орондоо орж хэвтээд Варенькаг үүдний шатан дээр тэврэх гэж байгаа юм шиг гараа дэлгэн оволзсон цээжээ цахилгааны гялбаанд түхийлгэн зогсож байсныг харсан янзаараа өөрийн эрхгүй төсөөлөн бодлоо. 

	Арай зоригтой бол яах сан бол гэж дахин бодож байснаа... Тэр бодлоос өөрийгөө хөндийрүүлж ийнхүү бодож дуусгасан нь: Тэгвэл ч өөлөх юмгүй гоё, гэхдээ аймшигтай эв хавгүй, мануулын ааштай, тун бүдүүлэг ухааралтай тэнэгхэн амрагаар хүзүүдүүлсэн байх нь лав!.. 

	Гэвч ийнхүү бодол дунд умбаж байхдаа, нэгэн санаа нэвт гийсэн буюу гийх дөхсөнд хамаг бие нь чичгэнээд даруй босон харайж, өрөөнийхөө үүд рүү гүйн очоод онгойлгов. Дараагаар нь инээвхийн дахин орондоо орж хэвтээд «Ингэх явдал ч байдаг л даа... байдаг л даа...» гэж дотроо итгэлтэй бахархан бодож, үүд рүү харах болов. 

	Нэгэн хүүхэн, шөнөөр орж ирээд юу ч асууж, юу ч шаардалгүй өвөрт нь орж биеэ тушаасан тухай урьд нэгэн номд уншсан санагдана. Тэр өгүүллэгт гарч байсан хүүхэнтэй адил зүйл Варенькад байна. Яг тэгж ч мэднэ гэж бодов. «Иш та чинь» гэсэн түүний эрхэм хонгор дуу Полкановт дуулдаагүй амлалт дуурьссан байх нь уу? Зовсон ч гэсэн хүссэндээ, хамаг бие нь дагжисхийн цагаан хувцастай гэнэт ороод ирэх байх!

	Тэрээр байшин доторх аниргүй байдал гадаа орж байгаа борооны шаагианыг чагнан халуу төөнөсөн биеэ сэрүүцүүлэн орноосоо хэдэнтээ босов. Гэвч түүний мөрөөсөөд байгаа сэм алхааны чимээ, аниргүйн дунд гарсангүй. 

	«Ямаршуу орж ирэх бол? Үзэмж төгөлдөр өөрийгөө, үнэхээр бахдалтай өгнө! Энэ бол их дагинын хишиг. Үгүй бол өмнө ирээд ичиж зовсондоо нүд дүүрэн нулимстай доош харан зогсоно байх. Эсвэл мэдээд сануулаад байсан тэр зовлонг минь дооглон инээсээр, зөөлөн инээсээр гэнэт орж ирнэ байх. Гэсэн ч өөрийгөө зугаацуулж, намайг зовоохын тулд тэр сануулан байгаагаа харуулаагүй шүү дээ!» гэж Полканов тэр бүсгүйг өрөөнийхөө үүднээ, шийдмэг нүүрэмгий царайтайгаар төсөөлөн бодов. Солиорч дэмийрэх дөхсөн Ипполит Сергеевич хүслээ хангаж байгаагаа сэтгэлчлэн бодсоор байгаад гадаа бороо зогсож, цэлмэг тэнгэрийн одод цонхоор шагайж буйг анзаарсангүй. Хүслийг хангах хүүхний хөлийн чимээ чагнан хэвтсээр байлаа. Заримдаа, бүсгүйг тэврэх найдлага агшин зуур унтарна. Тэгэхэд, булгилах зүрхнийхээ цохилтоор түүний одоогийн байж байгаа байдал шившигтэй бөгөөд эмзэг, этгээд болохыг ухаарна. 

	Полканов өглөө болтол тэсэж ядан дэмийрч биеэ зовоосон бөгөөд нэгэнт наран гарсан хойно, хөлийн чимээ гарлаа. Нүд хавдсан тэр, чичгэнэн дэвсгэр дээрээ суугаад, түүний ороод ирэхийг хүлээв. Ороод ирсэн цагт талархлын үг хэлэх чадал ч үгүй болжээ. 

	Үүд аяархан онгойлоо... Ипполит тэнхээ тасран жинтүү дээрээ унаад нүд аньж чимээгүй болов. 

	— Би таныг сэрээчхэв үү? Таны гутал, өмд чинь хаа байна гэж нойрмог дуугаар ярьж буй тарган Фекла ор луу аажуухан ирлээ. Шүүгээ хөдөлгөн амьсгаадан байж түүний хувцсыг аваад явлаа. Гарсан хойно нь түүнээс хоол цайны үнэр ханхална. 

	Хямарч зовсон Полканов шөнө туж, хамаг мэдрэхүйг шаналгасан тэр бүсгүйн дүр аажмаар алга болж буйг амарлингуй санагалзан удтал хэвтэв. 

	Нөгөө авгай хувцсыг цэвэрлэн авчраад тавьж амьсгаадан гарлаа. Яагаад эрт босож байгаагаа ч мэдэлгүй хувцаслаж эхэллээ. Дараагаар нь гол руу очиж усанд оръё гэж шууд шийдлээ. Үүндээ нэлээд сэргэв. Тэр сэмээрхэн алхсаар, хурандаагийн хурхирч байгаа өрөөний хажуугаар өнгөрч, дараагаар нь хаалттай нэгэн өрөөний үүдээр гарав. Агшин зуур тэнд зогсоод анхааралтай ажигласнаа, биш гэдгийг мэдлээ. Эцсийн бүлэгт тэр, цэцэрлэг рүү гарч, гол руу лавтайяа хүргэх замаар алхлаа. 

	Саруул цэнгэг бөгөөд нарны туяа өглөөний улбар өнгөө орхиогүй байв. 

	Царцаахайнууд интоор таслан өөр хоорондоо хөгжилтэйеэ шулганалдана. Навчис дээрх бороон дусал шигтгээ адил бөнжгөнөж гялалзсан нулимсан дуслаар газар унана. Газар нойтон боловч шөнөжин унасан чийгийг шингээсэн учир шалбааг, тогтоц хаана ч үгүй аж. Эргэн тойрны хамаг юм өнгөрсөн шөнө л бий болсон мэтээр цэвэр цэнгэг шинэ. Хамаг юм газар дэлхий дээрх амьдрал байдалд хараахан дасаагүй, нарыг анх удаагаа харцгаагаад түүний сайхныг үг дуугүй биширсэн мэт байлаа. 

	Ипполит ойр тойрноо харав. Энэ шөнө, ухаан бодлыг нь бүрхсэн гиюүрлийн хучлага аажмаар хөндийрч амтат сайхан үнэр дүүрэн цэвэр шинэ өдрийн эхлэлд байраа тавьж өгөх мэт ээ. 

	Тэр гол нарны туяанд улбартан шаргалтана. Харин ус нь бороо орсны улмаас булингартаад эргийнхээ ногоон чимгийг сулбуухан тольдоно. Ойрхон нэгэн газар загас наадна. Усны цалгиа, шувууны жиргээ - энэ бүх уянга өглөөний намууныг цочрооно. Хэрэв газар чийггүй сэн бол энд, усны захад, ногоон дунд сэтгэл санаагаа уужиртал хэвтэж болмоор билээ. 

	Полканов ногоон ургамал, жижиг тохой, хошуурсан элсээр алагласан таван алхам бүрийд шинэ өнгө солигдох эргийг даган алхална. Яг усны зах даган чимээгүй алхаж яваа тэр, урагшлах тутам улам шинэ шинэ юм дайралдана гэдгийг мэдэж байлаа. Булан тохой бүрийн ерөнхий байдал, өөрийн нь дээрээс өнгийсөн моддын дүрс хэлбэр саяхан үзэж хойно нь хоцорсноос юугаараа ялгагдаж байгааг эгнэгт санаж явахыг мөрөөсөх мэт тэр бүхнийг нарийвчлан үзнэ. 

	Тэр, гэнэт гайхаш тасран зогтусав. 

	Түүний өмнө усан дунд Варенька, бүслэхээ хүртэл орчхоод бөхийсхийн нойтон үсээ мушгиж байлаа. Өглөөний сэрүүн болоод нарны туяанд түүний бие ягааранхан, усан дусал нь мөнгөн хайрс адил гялтганана. Бөмбөгөр дуслууд мөр цээжнээс нь аажуухан гулсаж уснаа унана. Тэр дусал бүр унахынхаа өмнө угаасан сайхан биеэс тасран ойчихыг огт хүсэхгүй нарнаа удтал гялалзана. Түүний үснээс урсах ус, чихнээ чимэгтэй дуугаар бүсгүйн гарын салаа даган гоожно. 

	Энэ бүсгүйн гоо сайхан, цэцэглэж яваа идэр залуугийн жавхлантайгаа хослон зохицсон учраас ямар нэгэн ариун дээдийг харж байгаа мэтээр Полканов баярлан бахдан харлаа. Түүн рүү харахаас өөр хүсэл Полкановт байсангүй. Нигүүрсэн модны мөчир дээр алтан гургалдай жиргэнэ. Гэвч нарны бүх гэрэл, тэр бүх дуун долгион дунд зогсож буй тэр бүсгүй дээр цогцлонхон байгаа мэтээр тэрүүнд санагдлаа. Долгио түүний биеийг зөөлхөн илж намуун урсгалаараа аятайхан тойрч урсана. 

	Түүнд харагдсан ийм сайхан бие ховорхон байдгийн адил тийм гоо үзэсгэлэн бас ховор. Тэрээр хараад ер удаагүй байтал нөгөө бүсгүй гэнэт дээш өндийгөөд, уурлан хашхирч бушуухан хүзүүгээрээ ус таттал доош суув. 

	Түүний хөдөлгөөн Полкановын зүрхнээ буусан учраас зүрх нь чичрэн, хүйтэн юм руу орсон адил болов. Бүсгүй түүн рүү нүдээ гялалзуулан харах бөгөөд духанд нь уурласны атираа сууж, нүүр нь айсан хилэгнэснийг илтгэж хачин болов. 

	— Яв... Зайл! Яаж байгаа юм бэ? Яасан ичдэггүй юм бэ? гэж дургүйцэн өгүүлж буй нь түүнд дуулдлаа. 

	Юунд ч саатахгүй болсон Полкановт түүний үгс тээр холоос дуулдлаа. Тэрээр гараа урагш нь сунгаж ус руу тонгойжээ. Шунал тачаал нь оволзон эвгүй бөхийсөн биеэ тогтоон барихаар хүч гаргасандаа чичгэнэн хөл дээрээ арай ядан зогсоно. Түүний биеийн судас шандас бүр нь бүсгүй рүү тэмүүлсэн байна. Ингээд бараг ус өвдөглөн уналаа. 

	Бүсгүй уурлан хашхирах дөхөөд хөвөхөөр хөдөлж үзсэнээ, зогсож

	— Яв!.. гэж сандрангуй хэллээ. 

	«Би чадахгүй нь» гэж хэлэх гэсэн боловч уруул нь чичрээд эл үгсийг хэлсэнгүй, юм хэлэх чадал ч байсангүй. 

	— Чи... Сайхан мэдээрэй... Яв зайл! Муухай амьтан гэж бүсгүй хашхирлаа. 

	Энэ хашхираан түүнд ямар санагдав? Полканов бүсгүйн урдаас улаа бутарсан нүдээр харж, өвдөг сөхөрсөн хэвээрээ, түүний ирэхийг хүлээнэ. Гавлыг нь хага цохихоор сүх далайсныг мэдсэн ч гэсэн тэр хүлээх л байлаа. 

	— Ээ! Муу нохой... Чамайг дээ... гэж бүсгүй ой гутан үглэснээ гэнэт уснаас гарч түүн рүү харайлаа. 

	Тэр бүсгүй гоё сайхнаа гялалзуулан бүр бүтэн биеэрээ, түүний нүдний өмнө хүрч ирлээ. Хөөрхөн харагдана, тэгэхдээ ууртай байна. Полканов ингэхийг нь харлаа, түүнийг шуналтайяа догдлон хүлээлээ. Бүсгүй урдаас нь бөхийх шиг болсонд Полкановын гар сарвайн хий тэвэрч авав. 

	Энэ зуур, түүний нүүр лүү нойтон, хүнд юм бууж харахгүй болгоод зогтусаалаа. 

	Полканов нүдээ түргэн арчваас нойтон элс шавар гарт нь дайралдав. Түүний толгой, мөр лүү цохиж хацрыг алгадлаа. Гэвч энэ олон цохилт өвдсөнгүй, өөр нэгийг сэрээх шиг боллоо. Тэр, толгойгоо хоёр гараараа бушуухан халхаллаа. Ууртайяа эхэр татан уйлахыг сонсов... Эцсийн бүлэгт цээж рүүгээ хүчтэй цохиулаад гэдрэгээ харж уналаа. Түүнийг дахиад зодсонгүй. Явж байгаа нь сонстоод чимээ тасрав... 

	Ийнхүү чимээ тасарсны дараах урамгүй, дуугүй үе итгэмээргүй урт боллоо. Шившигтээ даруулсан эр гэдрэгээ харж хөдлөлгүй хэвтсээр бөгөөд ичиж арга барагдсандаа сайн нуугдахыг мэрийн газарт наалджээ. Тэр нүдээ нээж хязгааргүй хол хөх тэнгэрийг харвал, тэнгэр их л түргэн улам цаашлан холдох шиг боллоо... 

	... Биеэ хүйт оргитол тийнхүү хэвтсээр байлаа. Аньсан нүдээ нээвэл Варенька дээрээс нь тонгойсон харагдлаа. Түүний хурууг даган нүүр лүү нь ус гоожно. 

	—... Яав, зүгээр байна уу?.. Ийм болчхоод манайд яаж очно оо?.. Хамаг юмаа шавар болгож, норгоод, урчихсан... ээ хөөрхий! Голын эрэг дээрээс халтираад ус руу уначихлаа гэж хэлэх юм байгаа биз... Ичгэвтэр биш үү? Хэрэв гарт өөр юм дайралдсан бол би чамайг алчхаж ч мэдэх байсан гэж ярихыг нь тэр дууллаа. 

	Бүсгүй өөр их л ярьсан боловч түүний бодож байгааг багасгасан ч үгүй, ихэсгэсэн ч үгүй. Бүсгүйг явлаа гэж хэлэх хүртэл тэр, түүний үгэнд юу ч хариулсангүй. Тэгээд одоо тэр,

	— Та... дахиад... би тантай дахиад уулзахгүй бол уу? гэж аяархан асуулаа. 

	Ийнхүү асуусныхаа дараа «Өршөөгөөрэй...» гэж хэлбэл зохистой байсныг санав. 

	Бүсгүй, гар ширвээд моддын цаагуур түргэн далд орсон тул тэр, ингэж ч хэлж амжсангүй. 

	Полканов мод буюу ямар нэг юм түшээд хөлийн нь түүгээр голын булингартай ус хэрхэн урсаж байгааг харж алхайн суужээ. 

	Гол... намуухан... намуухан урсана.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


1968 оны хэвлэл “М. ГОРЬКИЙ : ТҮҮВЭР ЗОХИОЛ I БОТЬ (Өгүүллэг, тууж)” номын ГАРЧИГ

	 

	Салхич шувууны дуун (Б. Ринчений орчуулга)

	Шонхорын дуун (Б. Ринчений орчуулга)

	Мальва (М. Цэдэндоржийн орчуулга)

	Хүн төрсөн нь (Ш. Нацагдоржийн орчуулга)

	Уулзсан нь (С. Удвалын орчуулга)

	Эхийн домог (Б. Ринчений орчуулга)

	Пармын хүүхэд (Н. Наваан-Юндэнгийн орчуулга)

	Варенька Олесова (Г. Амар, Ц. Шүгэр нарын орчуулга)

	Нэгдүгээр сарын есөн (М. Цэдэндоржийн орчуулга)

	Камо (П. Лувсанцэрэнгийн орчуулга)

	Баатруудын тухай өгүүллэг (С. Бадраагийн орчуулга)

	Өрөлтөд 1968 оны 2 сарын 17-нд

	Хэвлэлийн хуудас 10,5

Заметки

		[←1]
	 Энийг ч хараарай, тэрийг ч хараарай...




	[←2]
	 «Ингэх нь Венерад ашигтай»




	[←3]
	 Дээр үеийн орост газар хэмжиж байсан хэмжээ. Барагцаалбал 1,052 гектартай тэнцэнэ. 




	[←4]
	 Туркмений нэг омог




	[←5]
	 Хаант оросын армийн бага даргын цол

